
Bazekiten bazetorrela. Entzungor egin zioten. Eta ondoren lokatza elkarri botatzeari ekin 
diote, norbera zikinduta dagoela aitortu beharrean, bestea norbera baino zikinago dagoela 
esateko. Biziraupena da bipartidismoaren helburu nagusia. Valentziako gidaritzan turismo 
eta hotelen patronala dago negazionismo klimatikoaren txapeldunek lagunduta, zezenak 
"askatasunez" hiltzea kezka nagusi dutenak. Bost egunetara herri batzuetara laguntzarik 
heldu ez bada ere, "ibaiei presak kendu izana" da arazoa, lagun. Gobernutik kanpoko ul-
traeskuinak hegaka dabiltza, putreak nola, heriotza eta suntsipenaren gainean biraka. 
Errege-erreginen antzezlan dramatikoak egitera atera dira palaziotik zibilez mozorrotuta. 
Askotariko Juan Roig eta Susanna Grisoak mintzo dira. Guardia zibilak laguntzera joan dira, 
eta ehunka lagun atxilotu... Dena da lohia, dena da kutrea. Dana. Baina nork jarri ditu hil-
dakoak berriz ere? Ez dugu elkartasun txiorik edo 60 segundoko isilunerik behar. "Herriak 
bakarrik salba dezake herria" diote Herrialde Katalanetako lagunek. Eta egoerari begiratuta 
ez zaie arrazoirik falta, baina elkartasun keinuetara mugatuz gero, historiak sarri erakutsi 
digu emaitza: noraezean doan itsasontzian denok igota bagaude ere, lehenago salbatzen 
direnak lehen klasekoak dira. Prestige eta ondorengo PPren gehiengo absolutua gogoan. 
Palak hartu behar dira bai, baina urak eta lohiak dozenaka pertsona hil ostean alarma bidali 
zuten arduradunen hobi politikoak zulatzeko.

  BiEl AliñO / EFE     AXiER lOPEZ

Palak hartu

Denborale "historiko" batek honda-
mendia eragin du Mediterraneo 
mendebaldean. Astekaria ixteko 

unean (azaroaren 4a) berrehunetik gora 
dira hildakoak, eta desagertuak ehunka 
direla dio hainbat iturrik. Urak zubiak, 
eraikinak eta errepideak eraman ditu 
aurretik, jendea harrapatuta geratu da 
Alfafarren, Paiportan, Sedavin eta Valen-
tziako beste hainbat herritan. Gainera, 
Andaluzian eta Gaztela-Mantxan ere kal-
teak oso handiak izan dira.

Ekaitza momentu jakin honetan hain 
bortizki zergatik lehertu den eta beste toki 
batzuetan errepikatu ote daitekeen galde-
tzen dio askok bere buruari. Hainbat adi-
tuk ohartarazi izan digute gizakiaren eskua 
dagoela atzean, hil berri den Millán Millán 
meteorologoak (Granada, 1941 – Valen-
tzia, 2024) esaterako –2.887 zenbakiko Net 
Hurbil atalean azaldu genuen–. Mediterra-
neoko Ingurumen Ikerketa Zentroko buru 
izandakoak zioen kostaldeko urbanizazio 
prozesuekin eta basoen txikizioarekin zu-
zenean daudela lotuta halako fenomenoak. 

Kostaldearen txiKizioa
Lainoek lehertzeko behar duten ur kopu-
ru nahikorik ez dute, basoak suntsitu di-
relako, eta ondorioz uda sasoiko ekaitzak 
urriagoak dira Mediterraneoan. Baina 
hezetasuna pilatu egiten da geruza at-
mosferiko altuagoetan, beste toki eta urte 
sasoi batean biolentzia izugarriz kolap-

satu arte, orain Valentzian edo lehenago 
Europa erdialdean Boris urakanarekin 
ikusi dugun moduan. 

Millán Millánek zioen soluzioa kostaldea 
basoz leheneratu, padurak berreskuratu 
eta hiri berdeagoak egitea zela: “Ekaitzak 
landatu behar ditugu”, zioen. Baina bere 
teoria deserosoa zen klimaren aldaketa soi-
lik CO2 isurietan oinarritzen dutenentzat, 
biodibertsitate galerari kasurik egin gabe.

Deforestazio eta txikizio horren beste 
ondorio zuzen bat itsasoko uraren ten-
peraturaren gorakada da. Mediterraneoa 
sutan dago. Manuel Turiel fisikari kata-
lanak eta Juan Bordera klima ekintzaile 
valentziarrak Ctxt aldizkarian azaldu du-
tenez, ur geruza 28 gradutik gora dagoe-
nean, itsasoak edozein ekaitz urakan bi-
lakatu dezake: “Ekaitz horiekin etorriko 
dira tornadoak, ukabila bezalako harriak, 
uholdeak eta enbatak”. 

MurrizKetaK eta negozio 
interesaK 
Klimaren zoratzearekin –eta gizakiaren 
eskuarekin– zerikusia duten arrazoiak 
alde batera utzita, PPren Valentziako Ge-
neralitateak larrialdiaren aurrean izanda-
ko negligentzia kritikatu du askok, ia zor-
tzi orduz berandutu baitzen herritarrak 
ohartarazten. 

Valentziako presidente Carlos Mazó-
nek, erauntsiaren okerrena iristear zela, 
esan zuen egoera “egonkorturik” zegoe-
la –hanka sartze hori sare sozialetatik 
borratu du ondoren–. Bestalde, Voxen 
babesarekin agintera iritsi zenean Va-
lentziako Larrialdien Unitatea itxi zuen 
“txiringitoa” zela esanda. “Negazionismo 
klimatiko kriminala”, deitu dio horri Ctxt
-k bere editorialean. 

Negazionismoa eta negozionismoa 
sinonimoak izan daitezkeela ikusi dugu 
oraingoan ere. Abisurik eman gabe, jendea 
lanera bidali zuten berdin-berdin arra-
tsaldez. Produzitzera. Aterik itxi ez zuten 
Mercadona, Ikea eta antzeko multinazio-
naletako langileen testigantzak ezagutu 
ditugu sareetan: “Bizitza jokatu dugu lau 
gauza saltzearren”, zioen haietako batek. 
Bitartean, Valentziako alkateak (PP) eske-
rrak eman dizkio Mercadonari kaltetuen 
artean jakiak banatzeagatik.

urbanisMo baztertzailea
Eskuineko hedabideek paparra atera dute 
esanez 1957ko Gran Riuada-ren ondoren 
Francoren erregimenak Turia ibaian egin-
dako desbiderakerak salbatu duela Va-
lentzia urpetik. Baina mapek kontrakoa 
erakusten dute: Paiporta, Alfafar, Aldaia, 
Torrent... Turia "berriaren" hegoaldeko he-
rrietan zenbatu dira hildako gehien. Eta 
periferia horretan hamarkada askotan po-
ligonoak eta autopistak eraiki dira, herri eta 
nekazaritza lurren artean.

Jartzen badugu uholdeek harrapatu-
riko eremuaren mapa bat alde batean, 
eta per capita errentarena bestean, kon-
turatuko gara herri eta auzo pobreenek 
bat egiten dutela hondamendiak gehien 
kalteturikoekin. Inozoegia litzateke pen-
tsatzea erauntsi “historiko” baten patu 
hutsa denik gertatutako hau guztia. 

  uRkO APAOlAZA AvilA

Hondamendi baten  
koktel hilgarria Valentzian

Negazionismoa 
eta negozionismoa 
sinonimoak direla ikusi 
dugu: abisurik eman 
gabe jendea lanera 
berdin-berdin bidali 
zuten, produzitzera

EZ hANkA EZ BuRu

  ADuR lARREA
www.adurlarrea.comGaixo

Gaixo nago, etxetik atera gabe egoteko moduan, medikuaren 
bajarekin, ingurukoen onespenarekin. Gaixo nago. Alegia, nire 
energia da normalean iluntzean etxeratutakoan izaten dudana, 

baina egun osoan. Eta gorputza tranpa bat da, beste behin ere, eta ha-
rrokeria gorrotagarriz kaiolatzen nau bere nagusitasunaren erakus-
taldi gupidagabe batean. Ni gabe ez zara ezer. Eta ezin duzu ezer egin, 
irakurtzea Everest igotzea irudituko zaizu, idaztea Txindoki. Asper-
garria dirudi, baina ez da, hori da okerrena. Gorputzaren beste bihu-
rrikeria bat. Garunak, hor barruan, ez dio aritzeari uzten, eta ohean 
eserita, sofan etzanda, negar absurdora edo arnasestura daramaten 
bideak hasten ditu, beldur obsesibozko espiraletan. Edo (sukarrez?) 
mozkortuta dirudi, eta komeni ez zaizkizun deiak egitera tentatzen 
zaitu, afektuen sublimazio sentimental-nostalgiko barkaberetan: 
tranpantojoa sinesten baduzu, ordea, paretaren aurka ostiatzen zara. 
Baina irabazi egingo diot gorputz harroputz honi. Bere botereak disei-
natu zirenean, ez zegoen pantailarik. Ez zegoen Internetik. Eta orain 
bai. Eta horrek balio du egunero etxeratzen naizenerako ere. 

Ez dakit nola iritsi naizen Pasoliniren San Mateoren ebanjelioari 
buruzko solasaldi batetik Bauhaus eskolako mozorro festetara, Itte-
nen koloreetara, Amancio Williams-en antzokira, eta Kokoschkaren 
panpinera. Miguel Angelen hatz arteko distantziatik, Ribera gazteari 
buruzko erakusketa batean behin ikusitakora: eta, egia da, pantailan 
ez nau harrapatu El Pradoko erakusketan minutu luzez egin zuen 
eran. Baina hor daude Maria Magdalenaren ezpainak, eta Jesusen 
oinak. Eta distantzia hori. Eta sortzen duen tentsioa. Agian ez da 
pantaila, agian adina da. Orain nazka pixka bat ematen dit. Oinak.

Gure belaunaldikoak programatuta gaude Interneten eta pantai-
len kontra aritzeko. Eta, beraz, errudun sentitzeko kontsumitzen 
ditugunean. Batzuetan eman digutenari gor. Berez gertatzen ari 
zenarekiko itsu. “Zenbat denbora pasa duzu gaur…”. Maitemintzen. 
Izorra dadila nire gorputza, izorra daitezela gure gorputz banan-
duak, ez zekiten Internet asmatuko zenik. Ez dakit orain Sokuroven 
Hermitagea ikusi, Quattrocentoari buruzko hitzaldi bat, edo Pergo-
lesiren Stabat Materra entzun. Gaixo nago, bai. 

uXuE APAOlAZA lARREA

MOTZEAN
Energia konpainien gaineko zerga 
berezia bertan behera uztea adostu 
du Espainiako Gobernuak, EAJ eta 
Juntsekin. Enpresek presio handia 
egin dute azken boladan. Bankuen 
gaineko zerga ere leundu nahi 
dute, eta EAEren kasuan bertako 
ogasunaren eskutan utzi nahi dute 
eskumena.

Komun idorrak instalatu dituzte 
Hendaiako San Bixente ikastetxean, 
trantsizio ekologikoaren izenean. 12 
m3ko zulo batean batzen da guztia, 
urtean 4-5 aldiz hustuko dutena.

Milaka gazte elkartu dira Altsasun, 
aurtengo Gazte Topagune Sozialistan. 
Mahai-inguru eta solasaldiez gain, 
gerraren eta faxismoaren aurkako 
manifestazio bat egin dute.

Israelek UNRWA Palestinatik 
kanporatzeko legea onartu du. 
Errefuxiatu palestinarrei giza laguntza 
emateko lan egiten duen NBEren 
agentziari jarduna galarazi diote.

Nazio Batuen Erakundeak Israeli 
armak eta munizioa blokeatu diezaiela 
eskatu dute Liga Arabiarrak, Islamiar 
Kooperazioaren Antolakuntzak eta 52 
herrialdek.

MAtERiAliSMO hiStERikOA

ANAliSiA

ulA iRuREtAGOiENA

luRRAlDEA EtA ARkitEktuRA

Asteburu luze bat. Ingurutik buelta-
txo bat eman eta pikoteoa egiteko 
probestu dugu. Turistak selfie-ak 

egiten. Turistentzako bideak, alokairuak, 
dendak, hotelak, aparkalekuak, menuko 
platerak, seinaleen kartelak munduko 
hizkuntza orotan. Turistak ohiko lekuak 
leku arrotz bilakatzen. Jada, paseoa, ez 
da gauza bera. Marmarreko madarika-
zioan, gu: turismoa animalia basati mo-
duan ari da gure hiri, herri eta lurral-
deak eraldatzen eta pikoteoaren prezioa 
modu artifizialean igotzen. Alkatea, poli-
tikariak, enpresariak ari dira hiri-estra-
tegia bultzatzen, diseinatzen, eraikitzen. 

Oinordetzan jaso dugu aitonaren pisu 
bat. Ez da oso handia, baina neurri duina 
du. Paseoaren aurrealdeari ematen dio 
fatxada, garai bateko historia urbanoaren 
parte da. Aitonaren etxe-blokean jende 
gutxi bizi da dagoeneko, turistentzako 
alokairuko etxe bihurtu dira gehienak. 
Etxe-eraikinak interes arkitektoniko 
ertainekoa du baina ingurunea atondu 
du udalak, aitonak pisua erosi zuen ga-
raitik oso eraldatua dago, eta leku chick 
bat da kanpotarraren begiradapean. Bi-
zilagunen alokairu prezioak bilatu ditu-
gu ostatu zerbitzua iragartzen duen web 
orrialdean. Harrituta begiratu diogu diru-
kantitateari. Aitonak jakingo balu. Baina 
bizilagunek diote aise alokatzen dutela, 
eskaera handia dagoela, hilabetero edo 
asteburu luzeetarako balio lezakeela. 
Dena saltzen omen da. Aitonaren pisuak 
hilero eman diezagukeen diru-sarrera 
gehigarriarekin gure etxeko ekonomian 
lasaiago ibiltzeko aukera emango liguke. 
Ongi kudeatuta, diru poltsa bat egin deza-
kegu aitonaren pisuarekin eta gure seme-
alaben etorkizuneko unibertsitate auke-
rak zabaltzeko aukera emango liguke. 

Ez da gurea espekulazio hutsa, ez da 
gurea enpresa basatienen parekoa. Gu-
rea biharko hemengo belaunaldietarako 
erabiliko dugu, bizi-proiektu lokal bat 
du atzetik, diogu, gure balore-sistema 
konbentzitu nahian. Bizilagunen erren-
dimendu berdina izateko bakarrik, ez 
gehiago. Etxea hutsik egon beharrean. 
Aukera paregabea. 

Oinordetzan

Urriaren 24tik Espainiako Estatuko hedabide guztietako lerroburuak eman dizkio-
te Iñigo Errejóni, eta maiztu arte erabili dute haren izena, ezker-eskuin. Gutxitan 
ikusten den zarata mediatikoa lortu du, eta badirudi oihartzunak luze jarraituko 

duela. Orain matxismoari buruz denek omen dugu esatekorik.
Sare sozialetan eufemismoz eta ardurarik ezaz beteriko gutun bat argitaratuta aur-

keztu zuen dimisioa Errejónek. Ez zuen aitortu bere erabakia sexu erasoak leporatu 
zizkiotelako zetorrenik; aldiz, ziurtatu zuen politika instituzionalaren “exijentziak” 
atzean uzteko beharra zuela, akonpainamendu psikologikoko prozesu pertsonala ga-
ratzeko. Hitz ponposoak erabilita, botereak eta famak gainezka egin ziotela zioen –hain 
zuzen, horixe da auziaren gako nagusietako bat: boterean eta boteretik erabiltzen den 
indarkeria–. Ordutik, zurrunbilo amaigabean sartu da eztabaida, baina mezu argi bat 
nagusitu da hedabide konbentzionaletan: feminismoak irabazi duela.

Zer, ordea? Zer irabazi du feminismoak? Errejón munstro gisa erakustea eta, lehen 
lerrotik ez ezik, jendartetik ere baztertzea? Heteropatriarkatu erraldoi honetan gizon 
matxista bat seinalatu eta “merezitakoa ematea”? Ezkerrean ere –sorpresa!– indarke-
ria matxista dagoela azaleratzea? Batzuek ospatu dute hedabide konbentzionaletan 
diskurtso feminista txertatu izana. Hortxe dago tranpa: feminismoz mozorrotutako 
diskurtso interesatuak hedatzen ari dira egunotan, emakumeei eta biktimei nola jokatu 
behar duten azaltzen dietenak.

Feminismoa zerbait bada, ahalduntze eta liberazio mugimendua da, paternalismotik 
urrundu eta elkartasunean oinarritzen dena. Baina Errejónen kasuarekin kontzeptu 
batzuk lausotu direla dirudi. Eztabaidari argi apur bat emateko asmoz, iritzi nagusitik 
kanpo dagoen gogoeta plazaratu du Cantoneras kolektibo feministak, eta emakumeok 
biktima paperetik ateratzeko beharra aldarrikatu du: “Ez gara biktima babesgabeak 
harreman guztietan, egunotan ulertarazi nahi den moduan”. Emakumeon aurkako epai 
moralaz ari dira, besteak beste. Salatu, epaitegietara jo, biktima zara, ez isildu, eraso egin 
zizun, erreparaziorako bide bakarra publiko egitea da. Yolanda Díaz berak ere sustatu 
du mezu hori. Hori da feminismoaren lorpena? Sexu erasoen beldur bizitzea da irabazi 
duguna? Kanpo epaien eta auzitegien mamurik gabe, norberak erabaki behar luke 
sexuan non dauden mugak, eta hala jakinarazi parekoari. Arazoa da gizonek oraindik 
ez dutela ikasi (nahi) muga horiek errespetatzen, eta boterea galtzea kosta egiten dela.

Feminismoz jantzitako epai moralak ematen ari diren tertuliakideez aparte, zo-
rionez, zenbait autore ari dira zurrunbilotik atera eta ikuspegi eraikitzaileagoak es-
kaintzen, esaterako, Ctxt eta ElDiario.es bezalako hedabideetan. Euskal Herrira ekarri 
beharreko hausnarketak daude, zenbait dinamika aldatzeko abiapuntu izan litez-
keenak. Adibidez, argigarria da Podemoseko kargudun ohiek diotena: indarkeria eta 
bertikaltasuna alderdiaren sorreratik egon direla. Galdera potolo ugari utzi dizkigute 
kazetari eta analista batzuek, botereari, ezkerreko indarkeriari eta sexuari buruzkoak. 
Askoz interesgarriagoa da horri heltzea, Errejónek zer nolako sexu indarkeria erabili 
duen xehe-xehe eta morboz josita aztertzea baino.

Gizon boteredun horren aurka epaitegiek ebazten dutena ebazten dutela ere, esan 
gabe doa ezin dela zalantzan ipini biktimek salatutakoa, eta erabat gaitzesgarria dela 
indarkeria matxista oro; are gehiago, botere posiziotik egindakoa.

Feministok ez dugu ezer berezirik irabazi Errejón auziarekin. Feministok jarraitzen 
dugu beti bezala gogoetatzen eta eztabaidatzen gertuko sareetan, faxisten atzaparre-
tatik libre dauden giza sareetan. Agian, asteotan burutik baino gehiago tripatik hitz 
egingo dugu, Errejónek oroitarazi digulako harreman toxiko hura, indarkeria matxis-
tagatik herriko eragilean ireki genuen prozesu neketsu hura, irakasle aurrerakoi hark 
bulegoan esan zigun hura, edo kuadrilla guztiak babestu zuen baboso ezkertiar hura. 
Jada ez gaitu ezerk harritzen. 

  lEiRE ARtOlA ARiN

Zer irabazi dugu 
Errejónekin?

“SEGuRtASun EzAREn 
SEntSAzioA EtEnGABEKo 

tRAtAmEnDu 
mEDiAtiKoAK 

BultzAtuA DA”

“Oso larria da inongo jakinarazpenik 
gabe zundaketak egiten hastea”5.000.000

93

tona hondakin elektroniko 
sortu ditzake adimen 

artifizialak, 2030a baino 
lehen, Nature Computational 
Science aldizkariak argitaratu 
duen txosten baten arabera. 

Alegia, 10 urtean zabor 
elektronikoaren pilaketa 1.000 

aldiz biderkatuko litzateke.

urtez azpikoentzat garraio 
publikoa doakoa izango 
da EAEn. Administrazio 
gehienek babestu dute 

neurria, eta datorren 
urteko urtarriletik aurrera 

sartuko da indarrean.

hendaia en commun
Delinkuentziaren diskurtsoa argudio hartuta, Hendaiako 

auzapezak eta Donibane lohizunekoak iragarri dute 
udaltzainek armak eramango dituztela.

2024-10-29

gorKa oVeJo, stoP zundaKetaK 
Informaziorik helarazi gabe eta baimen eskaerarik gabe hasi dituzte Abiadura 
Handiko Trena eraikitzeko asmoz lehenago egin behar diren zundaketa lanak 

Otsobi kontzejuaren lurretan. 
EuSkAlERRiA iRRAtiA (2024-10-30)

biktima gehiago aitortu 
ditu estatuaren eta talde 
parapolizialen biktimen 
azterketak egiten dituen 

EAEko balorazio batzordeak. 
baliabide faltagatik, bere 

lanarekin aurrera jarraitzeko 
zailtasunak ere aitortu ditu.

12

tinKuY 
Hainbat migratzailek 
gasteizen sorturiko 
taldea, euren 
eskubideen alde 
borrokatzeko. 
2024-10-29

“Gure kabuz hitz egiteko 
aukerarik ez digute ematen”

NAZiOARtEA

DiANA FRANcO EGuREN

tEkNOlOGiA

AA sortzailearen 
erantzuna

Orain dela urte asko Dr. Abuse 
chatbota ezagutu nuen, aplika-
zio horrekin ohartu nintzen ere 

pertsonok zeinen azkar kateatu gai-
tezkeen holako makinetara. Animalia 
sozialak izanda, harremana berezkoa 
eta beharrezkoa dugu, eta 'harremana' 
izenak dioen bezala, bestearengandik 
erantzun bat dakar beti. Erantzun bat 
jasotzea pizgarria da geure izatean. 
Nolabait, bete egiten gaitu. Pertsonon 
arteko harreman esanguratsuak sor-
tzea ez da gauza erraza ordea, arrazoi 
askorengatik: onartua ez izatea, ingu-
ruan dituzunekin mundu-ikuskera ez 
partekatzea... Behar duguna bilatze-
ko grina horrek bultzatuta, pertsonok 
denbora eta indar handia inbertitu ohi 
dugu harreman “esanguratsuak” bila-
tzen. Batzuetan, bidaiatu dugu interes 
berdineko sare eta komunitateetan 
parte hartuz; bestetan, liburuetan, pe-
likuletan, antzerkian, bideo-jokoetan, 
rol-jokoetan pertsonaia eta sortzaile 
ezberdinen munduan sartuz erantzu-
nak bilatu ditugu.

Sare sozialak ere ideia horri tiraka 
sortu ziren, norberaren antzeko ikus-
puntuak, zaletasunak, hizkuntza... zu-
ten pertsonengandik erantzunak eta 
onarpena jasotzea abiapuntu.

Azkenaldian, adimen artifizialek per-
tsonen arteko zenbait harreman ordez-
katzeko duten gaitasunaz pentsatzen 
aritu naiz. Aplikazio gordailu ezberdi-
netan kuxkuxeatzen ibili naiz. Badirudi, 
adimen artifizialaren erantzuna jaso-
tzeko badirela aplikazio ugari, eta gai 
dira egoera oso ezberdinak sortzeko: 
komiki gustukoenaren pertsonaia bila-
katu zaitezke eta istorio berriak sortu, 
lagunen arteko eztabaida bat simulatu, 
harreman afektibo bat izan... Erantzun 
egokiekin bizitzak "arinduko" dizki-
guten adimen sortzaileak izango dira, 
edota sorkuntza eredu berrien atarian 
jarriko gaituztenak? 

  AXiER lOPEZ

Boliviako ezkerra 
autosuntsiketaren bidean

Jende askori ulertezina zaio Bolivian 
gertatzen ari dena. Eta ez da harri-
tzekoa, nahiz eta munduan barrena 

ezkerrak zinez saiatzen ari diren ohiko 
tradizioari eusten: barne mailako bo-
rroka endemikoak ugaltzea. 

Eskuinaren estatu kolpe batek era-
man zuen boliviarrek demokratiko-
ki hautatutako presidentea atzerrira, 
2019ko azaroan. Kolpistek Gobernu 
Etxea okupatu zuten Biblia eskuan eta 
whipalak erre bitartean. Buenos Aire-
sen erbesteratu zen Evo Morales eta 
handik izendatu zuen Luis Arce bere 
ordezko gisa, hamaika urtez bere Eko-
nomia ministro izan zena. Urtebete 
ingurura Moralesen eta Arceren alder-
dia itzuli zen agintera, berriz ere herri-
tarren gehiengoaren bultzadari esker 
(bozen %55arekin). Baina bi buruzagi-
ren arteko urruntzea lehen minututik 
geratu zen argi. Presidente gisa eman 
zuen lehen hitzaldian, Arcek ez zuen 
Morales aipatu ere egin, eta gobernu-
talde berrian Evoren ministro ohiei 
oso leku marginala eman zien. 

Moralesek 2025erako presidente-
tzarako hautagaitza iragarri eta Arce-
rekiko desadostasunak publiko egitea-
rekin batera egin zen ofizial haustura. 
Ordutik sektore bakoitzak kongresu 
propioak egiten ditu eta Legebiltza-
rrean banatuta aritzen dira. Eta jakina, 
batak besteari leporatzen dio "eskui-
nari mesede egitea".  Urriaren 27an, 
Evo Moralesek salatu zuen bera hil-
tzen saiatu zirela. Indar ofizialistek, 
aldiz, diote autoatentatua izan zela. 

Egunotan Bolivia errepide blokeoz 

josita dago. Ekintza horien bitartez 
Morales presidentegai gisa aurkeztu 
ahal izatea eskatzen ari dira, besteak 
bete. Moralesek bere aldetik gose gre-
ba abiatu zuen larunbatean. Gober-
nuak 66 protestariri "terrorismoa" 
leporatu die. Horrez gain, sexu-delitu 
bategatik epaiketa izango du Morale-
sek, eta orain arte ez du horri buruzko 
iritzirik eman nahi izan jendaurrean, 
bere irudia areago kaltetuta.

Hiru agintalditan bi liderrekin bate-
ra aritu den Álvaro García Linera pre-
sidenteorde ohia barne lehiatik urrun 
dago, eta bitartekari izaten saiatu da. 
Alferrik. "Borroka oso berekoi eta ze-
kentzat" jo du botere dema.

MAS alderdia barnetik mutilatzen 
den bitartean, eskuindarrak pozarren 
daude espektakuluari begira. Bolivia-
ko sektore neoliberalentzat MASen ez 
dago sektore on edo txarrik, guztiak 
dira borrokatu beharreko etsaia, eta 
haien barne-borroka oso albiste ona 
da, MASen amaiera iragartzen baitu.

Krisi ekonomikoak kolpeka jarrai-
tzen du. Gasolina lortzeko ilara luzeak 
daude, eta langabeziarekin batera pre-
zioek ere igotzen jarraitzen dute. Hala, 
2025eko abuztuko hauteskundeen os-
tean Boliviako ezkerrak berriro gober-
natzeko aukerak gero eta txikiagoak 
dira. Abya Yalako "ziklo aurrerakoia" 
deiturikoak eman zuen ikurrik han-
dienetakoa –herritarren babes, egon-
kortasun ekonomiko eta sendotasun 
politiko aldetik– bere burua suntsi-
tzeko bidean da, Bolsonaro edo Milei 
modukorik tartean izan gabe. 



PANORAMA І 11

Azaroak 10, 2024

belgiKa / Code Rouge mugimenduko ekintzaileek 
hainbatetan salatu dutenez, irabazi geroz eta 
handiagoak lortzearren Total Energies enpresak 
ingurumena kutsatu eta lekuko komunitateak 
kaltetzen ditu. Horregatik blokeatu dute Belgikako 
Feluy hirian duen fabrika ehunka ekologistak, eta 
protestak egin dituzte Anberesen duen plantaren 
atarian eta Bruselan.

Total petrolio-enpresaren 
fabrika blokeatu dute

  OccuPONS lE tERRAiN



Azaroak 10, 2024

12 І NEt huRBil

  JENOFA BERhOkOiRiGOiN

Dantza bideratu dute Errusiak eta 
Txinak: "Mundu berri bat azalera-
tzen ari da gure begien aitzinean. 

(…) Mundu multipolar bat eratzeko proze-
sua abian da", Vladimir Putinen hitzetan; 
"duela mende batetik hona sekula ikusi ez 
diren aldaketa sakonei egin behar die au-
rre munduak. Garatzen ari diren merkatu 
berrien eta garapen bidean diren herrien 
arteko elkartasunerako eta lankidetza-
rako plataformatik garrantzitsuena da 
BRICS+", gehitzen dio Txinako presidente 
Xi Jinpingek. Urriaren 22tik 24ra Errusian 
iragandako BRICS+ taldearen hamaseiga-
rren gailurreko diskurtso ofizialeko pa-
sarteak dira.

Mendebaldeko ala besteko, erabat des-
berdinki estalitako nazioarteko hitzordua 
izan da Kazan herrian egindako gailu-
rrarena. Aipamen guti ala gutietsigarria 
Mendebaldean, eta hitzorduaren pisu po-
litikoaren goraipamena BRICS+ taldeko 
herrietan eta oro har, garapen bidean di-
ren herrialdeetan. Brasil, Errusia, India, 
Txina, Hego Afrika, Egipto, Iran, Emirerri 
Batuak eta Etiopiaren artean osatutako 
BRICS+ blokeak duen potentzial politiko 
eta ekonomikoaren goraipamena azken 
horientzat eta bloke horren baitan den 
aniztasunaren –eta beraz kohesio-eza-
ren– azpimarratzea Europaren, AEBen eta 
Japoniaren partetik.

Partaide guziak ez badira hain erradi-
kalak ere, "Mendebaldearen hegemonia-
rekin" bukatzeko helburua plazaratu zuen 
beste behin Errusiak –Txinak eta Iranek 

sustengaturiko postura–. Nonbait, horre-
tarako sortu zen 2009an, "errealitate geo-
politiko berri bat" gorpuzteko, eta hama-
bost urteren buruan ideiak argi segitzen 
du. Ideiak argi eta anitzez indartsuago.

Hitzordu inportantea izan da Putinen-
tzat, 2022ko otsailaz geroztik Mendebal-
deko blokeak bakartu eta ahuldu nahi 
izan duen Errusiarentzat. Mendebaldea-
ren parean kontra-pisua egiteko helbu-
ruz dabilen talde horren gailurra berean 
bideratu izana bada jadanik mezu poten-
tea –aitzineko urtean Hego Afrikan zuten 
hitzordua, baina bere kontra dagoen atxi-
lotze aginduagatik, etxean gelditu eta bi-
deokonferentziaz segitu behar izan zuen 
Putinek–. Antolatu eta 30 bat estatu or-
dezkariren artean agertu izanak badu pisu 
politiko handia. Nahi edo ez, ondokoa izan 
da Errusiak munduari zabalduriko mezua: 
"Ez naiz zuek nahiko zenuketen bezain 
bakarrik". NBEko idazkari nagusi Antó-
nio Guterres eta Putinen artean eginda-
ko bilerak ere balio izan dio horretarako, 
Ukrainako gerla hasiz geroztik onarturiko 
lehen buruz burukoa izan dutelako. 

Sortzerakoan, 2009an BRIC akronimoa 
jarri zioten, Brasil, Errusia, India eta Txina 
estatu-kideei erreferentzia eginda; BRICS 
bihurtu zen 2011n Hegoafrika (South 
Africa) sartu zenean, eta + horrek barne-
biltzen ditu aurten sarturikoak: Egipto, 
Iran, Etiopia eta Emirerri Batuak –Sau-
dia Arabia hor dabil, erdi-sarturik, baina 
AEBen presioaren menpe, osoki sartzeko 
ausardia eskasian–. Indarra hartzen doan 

nazioarteko egitura da BRICS+ eta haien 
hautagaitza aurkeztu duten 34 estatu be-
rrien zerrenda dugu froga. Berez BRIC 
akronimoa lehenagotik hor zen. 2001ean 
zuen Jim O´Neill ekonomialariak erabi-
li, hain justu Mendebalde boteretsuaren 
ondoan lau herri horiek harturiko pisu 
ekonomikoa azpimarratzeko. Goldman 
Sachs inbertsio-bankuarentzat idatziriko 
txoste batean agertzen zen akronimoa eta 
ukan zuen eragina: konfiantza egin eta 
inbertitzaile anitz ziren lau herri horie-
tan kokatu. Gaur egun, munduko BPGaren 
%30 eta biztanleriaren %46 ordezkatzen 
du BRICS+ek.

saihestezina, are gehiago 
KapitasliMo berdean
Klima larrialdiaren testuinguruan ka-
pitalismo berdearen estrategia finan-
tzario ekonomikoak are pisu gehiago 
hartzen duen honetan BRICS+ taldea 
boteretsuagoa bihurtzen da –eta kezka-
garriagoa Mendebaldearentzat–. Hain 
zuzen, energia berriztagarrientzat, auto 
elektrikoentzat zein ekonomia nume-
rikoarentzat ezinbestekoak diren mi-
neral eta metalei dagokionez sekulako 
erreserbak dituztelako. Pentsa, mundu 
mailako platino erreserben %97, zinka-
ren %72, lur arraroen %72... Zer erra-
nik ez kandidatura aurkezturik duten 
Indonesia, Nigeria, Kazakhstan eta Bo-
livia bezalako estatuak sartzen badira 
taldeak. Petrolio eta gas ustiapenarekin 
segitzen dugun bitartean, badituzte hor 

bRICS+ taldearen gailurra iragan berri da Errusiako Kazan herrian. Errusia, Txina, India, Iran, 
brasil, Hego Afrika, Egipto, Emirerri batuak eta Etiopia batzen ditu estatu-bloke horrek, eta 
beste 30 bat estatuk dute bertaratzeko hautagaitza aurkezturik. Ekonomikoki pisu handia 
du, eta politikoki ere badu indarra Errusia, Txina eta Iran barne dituen egitura horrek. 
Segur aski horregatik dute mendebaldeko komunikabideek isilean atxiki gailurrean 
errandakoa eta erabakitakoa. Hurbilagotik begiratu nahi izan diogu guk. 

mendebaldearen hegemonia 
ekonomikoa geroz eta ahulago 
dugu brics+ taldearen eraginez

ekoizle eta esportatzaile nagusienak. 
"Ekoizpena garatuta eta aukerak bider-
katuta, BRICS+eko herri guziek dute 
haien metal kritikoen hornikuntza ziur-
tatzeko eta ekoizle izaera sendotzeko 
nahia. Lehengai estrategiko horiei da-
gokionez, kideen arteko aldebiko ha-
rremanen aukera ematen die BRICS+ak, 
hori nazioarteko komertzio bide tradi-
zionaletatik pasa gabe", irakurri daite-
ke IRIS zentroaren Les BRICS+: vers une 
domination sans limites sur les marchés 
des matières premières? (BRICS+: lehen-
gaien merkatuaren mugagabeko do-
minazio bateruntz?) erreportajean. 
Gainera, duten aberastasunaz eta be-
raz botereaz jakitun, kanpoari begira 
murrizketa politika bateratuak ere 
garatzen dituzte –direla debekuak eta 
zergapetzeak–, eta horrek "Europaren, 
AEBen eta Japoniaren erresilientzia 

energetikorako eta teknologikorako 
ezinbestekoak diren metal estrategi-
koen hornidura-segurtasuna zalantzan 
jarri dezake", IRIS zentroaren ustez. 

dolarraren dependentziatiK 
atera
Mendebaldeak kontrolatzen eta bidera-
tzen duen nazioarteko sistema moneta-
rioa eta dolarraren dependentzia ahul-
tzea dituzte helburu nagusien artean, eta 
urratsez urrats horren alde egin nahian 
dabiltza. Adibidez, nazioarteko ordainke-
tak egiteko baliatzen den Swift sistema-
ren alternatiba litzatekeen sozietate bat 
osatzeko ideia garatu zuten Kazanen, eta 
BRICS+ena litzatekeen monetaren ideia-
rekin aitzina doazela frogatzeko billete 
bat aurkeztu zien bertakoei zein kazeta-
riei Putinek. Europak eta AEBek inposa-
turiko zigorrak saihesteko aukera lukete 

hor, demagun, Errusiak, Txinak eta Iranek.
Hor dute ere duela hamar urte ira-

gandako seigarren gailurrean sortu zu-
ten Garapenerako Banku Berria. Mende-
baldearen esku diren Nazioarteko Diru 
Funtsen eta akordio neoliberalen kalteei 
aurre egin ezinik –dependentzia, kanpo 
zorrak, austeritate inposaketak, Erru-
siarekin traturik ez egiteko manuak ala 
beste– interes handia pizten die sistema 
alternatibo horrek Afrikako, Hego Ame-
rikako, Asiako baita Europako estatu ani-
tzei ere. Zentzu berera doa gailurrean 
aipaturiko zerealen burtsa propioa sor-
tzearen proposamena. Hori ere begi onez 
hartua izan dena. Hots, Mendebaldea-
ren hegemonia ahulduko luketen tresna 
eta ideia andana entzun da Kazanen, eta 
Mendebaldeko komunikabideen isilta-
sunak anitz salatu digu. Bai, bada hurbi-
letik segitu beharrekoa BRICS+ taldea. 

errusia inguraturiK Mendebaldeak baztertua eta bakarrik nahiko luke ikusi Errusia, baina Kazaneko gailurrean bestelako argazkia utzi dio Vladimir 
Putinek munduari: 30 bat estatu ordezkari izan ditu ondoan, baita NBEko idazkari nagusia António guterres ere. Txina ere ukan du ondoan, aliatu handi gisa.

B
R

IC
S+

Uxue Juarez
Hitzak pospolo

uRETARA HARRI BAT BOTATZEN 
DuZuNEAN SORTZEN DIREN 
uHIN HORIEK DIRA POEMA

Zergatik gaude hemen?
Alkizako Ur Mara museoko Toureau 
etxolan gaude. Elena Carajaville bitxigi-
leak eta Koldobika Jauregi eskultoreak 
proiektu bat muntatu zuten artea eta 
naturaren arteko erlazioa lantzeko eta 
tailerrak, hitzaldiak, antzerkiak eta kon-
tzertuak egin izan dituzte hemen. Sor-
men beka bat ere ematen dute, Alkizako 
Sormenaren Kabia beka, eta horregatik 
nago ni hemen. Justu etxola honetara 
etortzen den jendea hitzaren eta natu-
raren arteko harremana topatu eta isla-
tzen saiatzera dator. 

Semearekin etorri naiz eta hiru aste 
emango ditugu hemen, Alkizako baso 
eskolan matrikulatu dut, horrela goizez 

eta gauez idatz dezaket eta arratsalde-
tan amarena egiten dut.

Pagadi erdian gaude orain. Txori 
batzuk eta haizea besterik ez dira 
entzuten.
Haizeak aste guztian zehar lagundu gai-
tu eta eromena izan da. Zuhaitzak erori 
dira, adarrak hautsi dira… Hirian zaude-
nean eta hona naturari buruz idaztera 
etorriko zarela pentsatzen duzunean ez 
duzu kontuan hartzen naturaren B aur-
pegi hori, eta hori ere bada lantzen ari 
naizen gaietako bat. Natura ezezagun 
edo piztia gisa: zer ezagutzen dugun, zer 
ez, zein lege duen, ea uzten digun sartzen 
eta ateratzen, animalien presentzia…

Semearekin etorri zarela esan didazu. 
Nola bizi duzu hori?
Hasieran biontzako aukera gisa ikusten 
nuen. Ingrid Christensen idazleari ira-
kurri nion behin, bekak jasotzen zitue-
nean ez zuela aukerarik izaten haur txi-
kia inon uzteko. Parisera joatea egokitu 
zitzaion batean modu honetan plan-
teatu zuen egonaldia: berak goizetan 
idazten zuen bitartean, Pariseko mapa 
ematen zion bere semeari eta semea 
zen, mapari erreparatuz, arratsaldeta-
ko egitaraua prestatuko zuena. Hori go-
goan nuela pentsatu nuen goizetarako 
plan bat prestatuko nuela berarentzat 
ni idazten egongo nintzen tarterako. 
Baina gero antsietatea sartu zitzaidan 

batxilergoan tutore izan nuenetik ia 10 urte pasa direla elkartu 
naiz Uxue Juarezekin Ur mara museoko Toureau etxolan (Alkiza), 

pagoez eta Koldobika Jauregiren eskulturez inguraturik. Autoritate 
segitzen du izaten niretzat Uxuek, baina beste zentzu batean orain. 
Aurpegian irribarre zabala eta motxilan kopa menstruala, ur botila 

eta idazteko koadernoa dakartza.

  AMEtS ARANGuREN       DANi BlANcO / ARGiA cc BY-SA

horren kontrako argudio asko zetoz-
kidalako burura.

Haurra Alkizako baso eskolan ma-
trikulatzeko aukera atera zen orduan 
eta etortzea erabaki nuen. Hala ere, 
hasiera gazi-gozoa izan da. Oso idea-
lizatua nuen plana, baina amatasu-
naren kontuarekin une oro ari zara 
kanpoko kritikak jasotzen eta horrek 
zuk barruan izan ditzakezun kezkak 
esnatzen ditu. Amatasuna eta errudun 
sentitzearena beti doaz eskutik. Neu-
rekoia sentitzen naiz askotan, idaz-
keraren espazioa babestu nahi duda-
lako, baina aldi berean nire umea ere 
bai. Egunero bizi dut lehia hori.

Idazlea zara, baina irakaslea ere 
bai. Hiru asteko baimena eskatu 
duzu hemen egon ahal izateko. Aski 
dira hiru aste?
Ez. Lehenengo astean egiten duzuna 
da lurreratze moduko bat. Burua gar-
bitu behar duzu aste horretan zehar, 
edo hustu. Eta horretan naturak be-
rehala laguntzen zaitu. Baina buruak 
bere martxa du eta motela da. Eta gero 
beste bi asteetan egiten duzu-
na da disparadoreak topa-
tu. Ni egiten ari naizena 
da koadernoan etor-
tzen zaidan guztia 
apuntatu. Pasatzen 
dena da idazkera eta 
antsietatea beti doa-
zela eskutik nire ka-
suan. Nik idatzi nahi dut 
dena ja [barreak]. Baina 
egiten ari naizena da pixka 
bat baretu, ideiak apuntatu eta jakin 
hau datorren urtean zehar garatuko 
dudala. Baina bai, faltan sumatzen dut 
edukitzea, adibidez, urte oso bat orain 
buruan daukadan guztia garatzeko. 
Eta hor frustrazioa sortzen zait.

Gainera, proiektu desberdinak piz-
ten zaizkit aldi berean eta oso zaila 
egiten zait soilik batean zentratzea. 
Bat garatzen ari naizelarik besterako 
ideiak sortzen zaizkit, zubi gisa, batak 
bestea esnarazten du.

Irakaskuntzak denbora asko 
hartzen du zure bizitzan. Ogibide 
horrek ematen dizu lasaitasun 
ekonomikoaz haragoko zerbait? 
Uztea pentsatu al duzu inoiz?
Urtebeteko eszedentzia hartu nuen 
horren inguruan pentsatzeko. Mundua 
nola dagoen ikusita, kezka sozial han-
dia dut. Uste dut bakoitzak bilatu behar 

duela bere modua gizartean eragiteko 
eta nik horretarako topatu dudan bidea 
irakaskuntza izan da. Klasean nagoe-
nean ikusten dut zeinen gogorra den 
nerabeentzat mundua. Ez dira inozoak, 
kontziente dira guztiaz, nahiz eta orain-
dik batzuek ez dakiten pentsamendua 
ongi egituratzen edo azaltzen. Nik hor 
eragiteko dudan tartea probestu nahi 
dut eta umoretik egitea erabaki dut.

Bueltan jasotzen ditut maitasuna, 
alaitasuna eta feedbacka. Idazlearen 
mundua oso egozentriko eta murriztua 
izan daiteke eta ikasleek errealitatera 
ekartzen naute, mundua nola dagoen 
erakusten didate. Eta hori da hitzarekin 
lantzea interesatzen zaidana: mundua 
nola dagoen jaso, hori iragazi eta, obra-
ren bitartez, proposamenak edo galde-
rak itzuli, denon artean pentsa dezagun.

Zure ikasleei galdetuko banie zein 
irakasle mota zaren?
[Barrezka] Batzuek “eroa” esanen li-
zukete, seguru. Beste batzuek kaoti-
koa naizela eta gauza arraroak egiten 
ditudala, eta beste batzuek gustura 

daudela. Eta matxiruloek “femina-
zia” naizela. Eta justu hor da 

sartu behar zarenean. 

Nork du marjina 
handiagoa jendartean 
eragiteko: Uxue 
irakasleak edo Uxue 

idazleak?
Uxue amak, irakasleak eta 

lagunak.

Asko entzuten da azken urteetan 
maila akademikoa jaitsi dela. 
Desinformazioak inguratuta gaude eta 
gero eta pasiboagoak gara. Nago geroz 
eta zailagoa dela kritikoa izatea. Senti-
tzen dut ona versus txarra dikotomian 
bizi garela eta hori ez da horrela, gris 
asko dago eta ezagutu behar dira. Pen-
tsamoldearen garapenaren kontra doa 
hori eta aberastasun ezak pentsamen-
duaren pobrezia dakar. 

Mundu globalizatuak duen tresna 
oso eroso bat da pantailena. Pantailek 
ez dizute aktibo izaten uzten, aplika-
zioak oso intuitiboak dira eta kontsu-
moa areagotzen doa pentsamendua 
geldirik dagoen bitartean.

Lanaren mundua ere konplexua 
da. Harremanak ere pantailek media-
tuak dira eta geroz eta gutxiago gaude 
gure haurrekin. Denok gabiltza super 
nekatuta. Multitask gara. Arreta eta 

 Uxue 
Juarez 

Gaztelu
iRUÑEa, 1981

Filologia hispanikoko ikasketak egin 
eta jarraian hasi zen irakaskuntzan la-
nean. Irakasle lanak idazketarekin uz-
tartzen aritu izan da beti eta urte ba-
tzuk dira ama ere badela. Poesia eta 
haurrentzako ipuinak idatzi baditu 
ere, testu hibridoak dira gehien inte-
resatzen zaizkionak. Iruñeko institutu 
batean dabil lanean egun, gaztelania 
eta literatura ikasgaiak ematen.

Arreta eta 
denbora behar 

dira pentsamendua 
finkatzeko eta justu 

kontrako noranzkoan 
goaz”

denbora behar dira pentsamendua fin-
katzeko eta justu kontrako noranzkoan 
goaz. Irakurketak lasaitasuna behar du 
eta erritmo motela.

Duela gutxi idatzi du Maialen Akizuk 
arreta zailtasunari buruz Berria-n. 
Ados Maialenekin. Arreta pizteko galde-
ra onak ere planteatu behar dira eta ez 

diogu horiek pentsatzeari denborarik 
eskaintzen. Azalpenak eman beharrean, 
galderak planteatu. Infantilizazioa ere 
badago irakasleen partetik ikasleekiko.

Sumatzen duzu aldaketarik arretari 
dagokionez zu ikasle zinenetik hona?
Bai. Nik orain zerbait azaltzen dudanean 
ahal bezain laburren azaltzen dut. Gero, 

agian, ikasle batek galdera bat egiten dit 
eta nik erantzuna bukatu baino lehen 
deskonektatzen du. Hortik minutu bate-
ra beste batek galdera bera egiten ahal 
dit eta horrela bost aldiz. Hori lehen ez 
zen gertatzen. Eta ez da haien errua, 
noski, baina kezkagarria da.

Zer sentitu behar duzu idatzitakoa 
irakurri eta “honekin aurrera” esan 
ahal izateko?
Normalean idatzi dudana pilatu eta la-
gun bati pasatzen diot, Izaskun Gracia-
ri. Bera ere idazlea da eta erreferentzia 
gisa gustatzen zait bere feedbacka jaso-
tzea. Beste batzuetan laginak ere bidal-
tzen dizkiet inguruko lagunei. Poema 
bat bukatutzat emateko sentitu behar 
dut poema guztian zehar mantentzen 
den tentsio bat dagoela eta sekretu bat 
gordetzen duela. Hori eta sentitzen ahal 
den itxiera bat. Eta ez du zertan poe-
maren bukaera izan, itxiera egon daite-
ke lehenago. Gauza bera hasierarekin. 
Bada teoria bat, ez naiz oroitzen zein 
izen duen, esaten duena poema baten 
hasiera beti dagoela hasierako lerroak 
baino pixka bat beranduago. Hasierako 
lerroak burua husten joateko besterik ez 
dira baliogarriak. Eta bueno, idazten ere 

laguntzen dute, baina gero hor-
tik atera behar duzu poema, 
eskultura moldetik bezala.

Aipatu dudan tentsioa 
da zuk dakizuna baina 
idazten ez duzuna. Ida-
tziko bazenu, irakurlea 
tuntun gisa tratatuko ze-
nuke eta beti izan behar 
da errespetuzkoa irakur-
learekiko harremana, maila 
berean daude biak. Esaten ez 
dena ez da bakarrik esaten ez dena 
baina zuk badakizuna, baizik eta hutsik 
uzten duzun espazio horretan besteak 
bere bagajearekin irakurtzen duena.

Uretara harri bat botatzen duzunean 
sortzen diren uhin horiek dira poema. Eta 
harriagatik galdetu eta hori azaltzen du-
zun momentuan suntsitzen duzu poema.

Haurrendako idatzi duzu, baina 
helduendako ere bai.
Bai, helduendako poesiarekin hasi nintzen, 
baina segituan egin nuen salto testu hibri-
doetara. Gustatzen zait diziplina desberdi-
nak uztartzea. Casi Ciervos izeneko liburua 
atera nuen, argazki analogikoak dituena, 
artista eta supermoloia izateko, eta saiake-
retatik ateratako aipuak, poemak eta bes-
telako testuen zatiak biltzen ditu. Hori da 
gehien interesatzen zaidana, azken finean 
hibridoa dena ez baita hain erraz sailka-
tzen. Liburu hau ateratzean gogoan dut 
nola liburu-dendatara joaten nintzenean 
ez zuten jakiten zein apalategitan jarri eta 
hori ja politikoa iruditzen zait.

Beste artista batzuekin lan egitea ere 
gustatzen zait. Argazkilari batekin aritu 
naiz lanean berriki, musikari batekin 

nabil orain… Bestearen diskur-
tsoak nora eramaten zaituen 

ikustea gustatzen zait. Eta 
horrek ahalbidetzen dit 
ere kolektiboki aritzea.

Esaten dute 
idazlearena dela 

jardun artistikorik 
bakartiena.

Hori gezurra da. Hasteko, 
zure buruan dauden beste aho-

tsak dituzu: beste idazleenak, zure in-
guruan dauden pertsonenak, imajinatzen 
dituzun egoerenak… Eta gero liburu bat 
ateratzeko editorea dago, zuzentzailea… 
Edo nire kasuan orain musikaria, argazki-
laria… Inprentako pertsona ere hor dago, 
baita publikoa ere.

Lehen aipatu duzu hona [Alkizara] 
etortzea euskaran murgiltzea izan 
dela. Azkenaldian lantzen ibili zaren 
testu batean gaztelania eta euskara 
tartekatzen dituzu.
Bai. Orain arte oso autoestimu baxua 
izan dut euskaraz idazteko. Karrera 
gaztelaniaz egin nuen eta jariotasun 
handia galdu nuen euskaraz. Eta, jaki-
na, gaztelaniaz idazten hasi nintzenean 
konturatu nintzen gaztelaniaz nahi 
nuena egin nezakeela eta euskaraz ez. 
Oso mugatua sentitzen nintzen.

Orduan irakurri nuen Agota Kristof-
en Analfabetoa idazle liburua, zeinetan 
idazleak kontatzen duen nola bere ama 
hizkuntza beste bat izanda ere, fran-
tsesa ikasi eta hizkuntza horretan zi-
tuen mugek beste bide batzuk topatzen 
laguntzen zioten. Konturatu nintzen 

gaztelaniaz planteatuko ez nituzkeen 
bide batzuk plantearaziko zizkidatela 
euskaraz nituen mugek. Gainera, nire 
semea jaio zen orduan eta harekin eus-
karaz egiten hasi nintzenez, euskarak 
hartu zituen beste leku batzuk ere nire 
bizitzan. Horregatik diot amatasuna eta 
bizitza lotuta daudela idazketarekin. 
Euskaraz aritzen diren beste idazle 
batzuekin testuak elkarbanatzen hasi 
nintzen orduan eta hor ikusi nuen eus-
karaz ere idatz nezakeela.

Harremanak dira askotan zure 
testuetako protagonistak.
Bai. Azken boladan idazten ari naizen 
testuetan asko agertzen dira lagunak 
eta protobikoteak, inoiz bikote izatera 
heltzen ez direnak. Azken hori asko in-
teresatzen zaidan gaia da, uste dudala-
ko momentu honetan nire belaunaldiko 
jendea, behintzat, hankaz gora dagoela 
zentzu horretan. 

Oso eredu tradizionaletik gatoz eta 
bat-batean ligatzeko aplikazioen mun-
dua ezagutu dugu. Eredu horrek –fami-
lia eta hori dena– ez duela funtzionatzen 
ikusi dugu, baina aldi berean horiek izan 
dira beti gure erreferenteak, eta orain, 
40 urteak pasa ditugula, kontsumismoa-
rekin eta egitura faltarekin egin dugu 
topo. Ez dakit ongi esaten konpromisoa 
zer den… Akordioak egitea agian. Eta 
beldur handia ikusten dut horrekiko.

Hemen denok dugu gure motxilatxoa 
eta aplikazioen munduan koldarkeria 
areagotzen da, ghosting-a eta hori dena, 
badakizu. Gauza hauetako asko ez ditut 
ulertzen eta horren denaren aurrean nik 
dudan tresna idazketa denez, ba hortxe 
dago dena. Inizialekin batzuetan eta ize-
nekin beste batzuetan.

Gauzak ulertzeko ere balio dizu 
orduan idazketak.
Bai, erritu bat da. Itxierekin laguntzen 
dit, adibidez. Mendebaldeko jendarteak 
galdu du erriturako joera eta asko esa-
ten du horrek. Edozein dolu prozesuk 
behar ditu itxierak pasa ahal izateko. 
Gaur egun erraztasun handiz uzten dira 
gauzak itxi gabe eta hori oso bortitza da. 
Horretarako ere balio dit idazketak, erri-
tu gisa. Erantzunak falta zaizkizunean, 
zuk asmatu behar dituzu. 

Honek guztiak irakatsi dit bai irakas-
le, bai ama eta bai lagun gisa inguruan 
ditudan gizon proiektuak, nire semea 
tarteko, hezi behar ditudala ardura emo-
zionala garatu ahal izateko. Hori da asu-
mitu nahi dudan borroka bat. 

 Hori da hitzarekin 
lantzea interesatzen 

zaidana: mundua nola 
dagoen jaso, hori iragazi 

eta, obraren bitartez, 
proposamenak edo 

galderak itzuli”

ASiER BlAS MENDOZA
EHU-Ko IRAKASLEABRICS+ berria martxan da

BRICS+ taldean gorabidean dauden 
ekonomia produktiboek edota 
lehengaien hornitzaileek parte har-

tzen dute. Horiek munduko gobernantza 
justuagoa eraiki nahi dute eta horrek tal-
ka egiten du nazioarteko fluxu ekonomi-
koak arautzen eta gobernatzen jarraitu 
nahi duen Mendebaldearekin. 

BRICS+ ez da merkataritza bloke bat, 
baizik eta lankidetza ekonomikoa bul-
tzatu eta Mendebaldeko hegemonia fi-
nantzarioari alternatibak sortzeko klub 
bat. Hortik abiatuta beraien emantzipa-
zio politiko, sozial eta kulturala bultza-
tu nahi dituzte, herrialde bakoitzaren 
soberania errespetatuta. Aurten taldeak 
200 bilera inguru izan ditu hainbat gai 
sektorialetan elkarlana sustatzeko, bes-
teak beste, lankidetza akademikoa bul-
tzatzeko, itsas azpiko kableak jartzeko, 
TV Brics telebista proiektua sendotzeko 
edota V. BRICS jokoak antolatzeko.

Urriaren 22 eta 24 artean BRICS+en 
XVI. goi bilera egin da Kazan-en, Erru-
sian. 2024ko urtarrilean gauzaturiko 
zabalkundearen ondoren lehenengoa 
izan da bederatzi herrialderekin. Brasil, 
Errusia, India, Txina eta Hegoafrika osa-
tzen zuten taldeari beste lau kide batu 
zaizkio: Arabiar Emirerri Batuak, Egipto, 
Etiopia eta Iran. Saudi Arabiak oraindik 
ez du baietzik eman, eta hanka bat kan-
poan eta bestea barruan mantendu ditu. 
Horregatik, AEBetako estatu idazkari 
Antony Blinken-ek urriaren 23an Saudi 
Arabia bisitatu zuen, herrialde horre-
tako Erregea Kazanera joan ez zedin. 

Ondorioz, Saudi Arabiak Errusiara bere 
kanpo harremanetarako ministroa bi-
dali zuen. 

Goi bileran 37 herrialdek eta NBE-
ko Antonio Guterres idazkari orokorrak 
parte hartu zuten. Halere, Saudi Arabia-
ri AEBek egin zioten antzeko jokaldia 
egin zion Europako Batasunak Serbiari. 
Izan ere, Europako Batzordeko buru Ur-
sula von der Leyen-i okurritu zitzaion 
urriaren 24an egun ona zela Belgrad 
hiriburua bisitatzeko eta Serbiako pre-
sidentearekin hitz egiteko Balkanetako 
herrialdea EBn sartzeko bideari buruz. 
Bestela, gainontzeko herrialde ia guztiek 
beraien presidente edo gobernuburuak 
bidali zituzten espero bezala. Salbuespe-
netako bat Brasil izan zen, Kanpo Harre-

manetarako ministroa bidali zuen, Lulak 
bi egun lehenago burmuineko hemorra-
gia txiki bat izan zuelako.

BRICS+ek aurten zabalkunderik ez 
egitea lehenetsi du, talde berriaren go-
bernantza antolatu eta trinkotu behar 
duelako. Izan ere, lan-taldearen funtzio-
namendua desberdinen arteko (hizkun-
tza, erlijio, ikuskera politiko, historia…) 
kontsentsuan oinarritzen da. Bileran 
gutxi gorabehera 5.000 milioi pertsona 
ordezkatzen zituzten gobernuek parte 
hartu zuten. Horregatik, zabalkunde be-
rriak egon bitartean, herrialde bazkide 
elkartuen figura martxan jarri dute. Ha-
mahiru herrialde gonbidatu dituzte baz-
kide elkartu izateko: Aljeria, Bielorrusia, 
Bolivia, Kuba, Indonesia, Kazakhstan, 
Malaysia, Nigeria, Thailandia, Turkia, 
Uganda, Uzbekistan eta Vietnam. Ze-
rrendan Venezuela egoteko adostasuna 
zegoen, baina azkenean kanpoan gelditu 
da, Brasilek blokeatu duelako.

Halere, goi bilera horren emaitzarik 
garrantzitsuena izan da BRICS Clear sor-
tzea, likidazio- eta konpentsazio-sistema 
bat, bai BRICS barneko merkataritza-
rako, bai BRICSen eta herrialde elkar-
tuen arteko merkataritzarako. Sistema 
berriak moneta nazionalak erabiltzea 
lehenetsiko du, eta SWIFT sistemaren 
alternatiba bat bilakatuko da. Elementu 
horrekin batera, merkataritzarako ase-
guru-konpainia bat sortuko dute, BRICS 
(Re) Insurance Company. Horrek guztiak 
dolarraren hegemonia higatzen jarraitu-
ko du, poliki baina etenik gabe. 

bRICS+ ez da 
merkataritza bloke 

bat, baizik lankidetza 
ekonomikoa bultzatu 

eta mendebaldeko 
hegemonia 

finantzarioari 
alternatibak sortzeko 

klub bat

SONiA GONZÁlEZ
IDAZLEA ETA ABAR

Eta normal 
egiten 
badugu?

–Bai, zera, hori muntaia izango 
da… edo norbaitek egindako 
txistea… edo testuingurutik 

ateratako zeozer...
–Ezetz ba, maitti, hementxe dago bi-

deoa, entzun egizu elkarrizketa.
–Oxtia, bai! –begiak bueltaka begi-zu-

loetan.
J-k ezin zuen sinetsi. Hala ere, ez da 

sinesgaitza, ulertezina baizik.
Mugaz bestaldean egote hutsagatik 

beste euskaldun batekin frantses (trake-
tsean) hastea eta, segidan, beste euskal-
dun horri norberaren erdaraz ea bera ere 
trakets moldatzen ote den galdetzeak ezin 
izan zuen erantzun naturalagorik izan: 
hobeto euskaraz. Bestela esanda, “eta, 
normal egiten badugu, ez al da hobe?”.

Eskualde berean jaio ginen lehenda-
karia eta biok, urte biko aldearekin. Eus-
kara ikasitakoak gara bata zein bestea. 
Esan genezake errealitate soziolinguis-
tiko antzekoa bizi izan dugula biek ala 
biek. Ezkerraldekoa izanik ere, lehenda-
kariak euskaraz badakiela ondo oharta-
razi zitzaigun hasieratik (gure jaioterriak 
mesfidantzak sor ditzake oraindino). Eta 
bai, ondo poztekoa da hori. Hala ere, zer-
baitek, nolabait, poto egiten du.

Neure buruari galdetzen diot ea 
zergatik jazo zen pasadizo ulertezin 
hura. Suposatzen dut, heteroarauare-

kin gertatu bezala, arautik kanpo koka-
tzen duguna ez dugula posible ikusten 
ere. Norberarentzat araua erdaltasu-
na bada, aurrean daukagun ezezagu-
na erdalduntzat joko dugu, kontrako 
zantzu argirik ez daukagun bitartean. 
Egoera alienagarria benetan, euskaldun 
batentzat, berez, normaltasuna, natu-
raltasuna, araua, euskara izan beharko 
litzateke eta.

Eta zerk gauzatzen du araua? Ohitu-
rak. Ezezagunari lehen hitza euskaraz 
zuzentzen diogunean, besteari norbera-
ren kondizio linguistikoa argitzeaz gain, 
geure baitan ere eraldaketak eragiten 
ditugu, hala jokatzen dugun bakoitzean 
ditxosozko arau hori tanta bat makurra-
razten dugu eta.

Kontatzen gabiltzana hanka-sartze 
edo despiste hutsaren atzean desenku-
satu ahal den gertaera izatetik harago, 
esparru politiko osoa blaitzen duen fe-
nomenoaren adibide adierazgarria izan 
daiteke. Mingor eta erremin bizia ema-
ten du, esaterako, legebiltzarrean ber-
tan euskaldunen hitzaldiak entzuteak, 
gazteleraz elkarri, batak besteari eta 
azken horrek aurrekoari. Berdin zein 
alderditakoak diren; horretan ez dago 
diferentzia handirik.

Bai, badakit, komunikabideak eta kor-
teak eta parraplakeriak… Horien guz-

tien aitzakian bihurtzen da gurea sub-
sidiario. Hizkuntza subsidiarioa, izaera 
subsidiarioa eta kokapen subsidiarioa 
munduan.

Euskal instituzioetako ekoizpenik 
handiena erdaraz da, baita EAEn ere. 
Itzultzaileari pasatuko diote gero, eus-
kara dezan, betiko astunok trankil eta 
kaparra eman barik egon gaitezen. Ez da 
alderantziz egiten: euskaraz sortu –nor-
mal sortu– eta oraindik euskaldundu ez 
diren horientzat itzuli.

Gure instituzio gehienak analfabeto 
funtzionalak dira. Horixe da errealitatea. 
Eta ez direnak ere hala bilakatu nahi di-
tuzte epaileen mazo-kolpez. Gauza jaki-
na da benetan arriskutsua, gure lurretan 
eraiki duten etxea benetan dardarka jar-
tzen duena, zera dela: ez dela gurearen 
aldarrikapena, gurean normaltasuna er-
diestea baino. Gu izan ahal izatea.

Eta zer gara gu? Nazioa gara ala ez 
gara? Zerk egiten gaitu nazio? Galdera 
zaharrak bezain pertinenteak, mendee-
tan zehar, momentu historiko bakoi-
tzeko berezitasunak berezitasun, herri 
izaerari eutsi diotenak. Izateko boron-
datea ei da oraingo argudio nagusia. 
Ados. Hala ere, non geratzen da izateko 
borondatea, ez badu ezerk halako bo-
rondaterik bultzatzen? Euskal, frantses 
eta espainol artean alderik ez bada? 

PAUlA ESTÉVEz

Inoiz amaitzen ez den jolasa

Txikitan, mila eta bat jolas genituen 
egunerokotasunean jolasteko. Ba-
tzuk korrika jolasten genituen, 

beste batzuk baloiarekin, panpinekin, 
gomarekin edota hitzekin. Bada hitze-
kin jolasten genuen jolas bat, konturatu 
naizena bizitza guztirako izango dela. Ez 
gara ohartzen jolas horretan gabiltzanik, 
baina denok “jolasten” dugu, batzuetan 
nahita eta beste askotan nahi gabe.

Ze jolasez ari naizen? Ez dakit zuek 
nola deitzen zenioten jolas horri, baina 
guk “telefono escacharrao” deitzen ge-
nion. Euskara jatorrean, “telefono hau-
tsia”, “hondatutako telefonoa” edota “te-
lefonoaren jolasa”.

Eta zertan datza jolas hori? Ilaran edo 
korroan nahi beste lagun jarri eta ha-
sierako pertsonak esaldi bat esan behar 
dio aldamenekoari belarrira. Horrek 
hurrengoari eta horrela ilara edo korro 
guztian pasako da hasierako pertsonak 
asmatu duen esaldia belarriz belarri, az-
ken pertsonarengana heldu arte. Azken 
horrek ozen esan behar du esan diotena 
eta egiaztatzen da ea aurreneko pertso-
nak esan duen esaldi bera den.

Askotan barrez lehertzen ginen, ha-
sierako esaldiak ez baitzuen amaiera-
koarekin zerikusirik. Horrela kontu-
ratzen ginen bidean nola galtzen edo 
transformatzen zen informazioa. Txi-

kitan ez genion inportantziarik ematen 
jolas horri, jolas hutsa baitzen, momen-
tukoa eta askotan barre algarekin amai-
tzen zena. Gainera, ez genion inori kalte-
rik egiten.

Baina gaur egun, egunero egiten du-
gun gauza da. Aldamenekoak hitza edo 
esaldia esan beharrean, askotan pasar-
teak, bizipenak kontatzen dizkigute. Eta 
guk, dena ulertu dugulakoan, hurren-
goari informazio hori pasatzen diogu-
nean, bidean pasarte asko galtzen dira. 
Ez duzue ala uste?

Zenbat aldiz pasa zaizue, “urlia os-
pitalera sartzen ikusi dute”; hurrengo 
astean, “urliari zerbait aurkitu diote eta 
ez dira berri onak” esaten dizute eta ur-
liari galdetu diozunean ea zelan dagoen, 
harrituta begiratu zaitu. Ospitalean fro-
ga sinple batzuk egitera bakarrik joan 
delako.

Eta ez naiz urliari buruz bakarrik ari. 
Norberak ere askotan norbere bizipe-
nak kontatzen dituenean, zenbat aldiz 
entzun duzue esandakoaren bertsio 
berritua? Txikitan ez bezala, orain min 
eman dezake. Esaten denak askotan ez 
duelako egiaren itxurarik ere.

Horregatik, bertsio berritu faltsu asko 
ekiditeko, txikitan bezala, ondo etortzen 
da hasierako informazioa amaierakoa-
rekin alderatzea. 

itXARO BORDA
IDAZLEA

Mazan

Leku izen bakarra aski da, azken den-
bora hauetan gertatu den emaku-
meen aurkako biolentzia kasurik 

larriena aipatzen hasteko: Probentzako 
herri horretan, senar batek emaztea ki-
mikoki menderatu eta beste gizon ba-
tzuen –ehun bat omen dira– sexu-mene-
ko utzi du hamar urtez. Hilotz antzeko 
gorputza erasotzen zuten bitartean, Do-
minique Pélicot-ek filmatzen zituen.

Irudikatzea zaila den arren, auzitan 
diren 51 gizonezkoak “susmo guzien gai-
netik” dabiltza. Kondena pisua ekarri-
ko liekeen bortxaketaren errua ez dute 
onartzen, eta akusatu bakoitzak badu 

bere justifikazioa, egin duena minimiza-
tzeko. Gaitza eragiteko bezain egin du-
tena arrazoitzeko imajinazio erraldoia 
dute birigarro horiek.

Frantzian indarrean den bortxaketa 
kulturarekiko gogoetak askatu dira, Maza-
neko auzia publikoki pasatzen ari delako, 
Gisèle Pélicot-en nahikundez. Lekukota-
sunak datoz plazara, Compiegne eskual-
deko 2020ko “turnantearen” inguruan 
demagun: hor ere, neskak edo mutikoak, 
bere taldeko lagunei bortxa-gai “opari-
tzen” zieten maite zuten beren andregaia 
edo beraien adiskiderik hoberena!

Errealitateak fikzioa lehertzen du. 

Ofentsiba sionistaren atzean, 
Mendebaldeko burgesiaren interesak

Israelen ofentsiba inperialista beste fase 
batean sartu da: bonbardaketak Yemen, 
Libano eta Sirian; Iranen kontrako era-

soak; Libanoren inbasioaren saiakera… 
Sionistek aspaldiko helburu bat lortu dute: 
Palestinatik haratago joatea, eta erasoal-
dia eskualde mailako gerra bihurtzea.

Ofentsibaren areagotzeak hainbat 
arrazoiri erantzuten die. Batetik, estatu 
sionistaren proiektu espantsionista ez da 
Palestinara mugatzen, eta eskualde osoa 
kolonizatzeko asmoa du. Bestetik, Gaza eta 
Palestinatik fokua desbideratu nahi dute, 
hori baita entitate kolonialak daukan tres-
na bakarra nazioartean izan duen zilegita-
sun-galera arintzeko. Sionistek badakite 
haien proiektu supremazista eta kolonia-
lak bizirauteko modu bakarra honakoa 
dela: gerrak dimentsio askoz handiagoa 
hartzea, Mendebaldearen parte hartze zu-
zena bultzatuta. Horrela, esan ahal izango 
dute milaka biktima palestinarrak “Men-
debalde ilustratuaren” eta “Ekialde bar-
baroaren” arteko zibilizazio-gerra baten 
“beharrezko ondorioak” direla.

Argitu beharra dago Palestinako geno-
zidioa eta erasoaldiaren areagotzea ezin 

direla soilik eskualde mailako dinamika 
moduan ulertu: Mendebaldeko burgesiak 
mundu mailan abiatutako ofentsiba in-
perialistaren barruan kokatu behar dira, 
bloke atlantistaren hegemonia manten-
tzeko helburua duena. Mendebaldea ez da 
sionismoaren laguntzailea eta konplizea 
soilik, genozidio eta eskualdeko gerraren 
finantzatzailea eta parte-hartzaile aktiboa 
ere bada. Mundu mailako koiunturak ze-
resan handia du horretan. Iaz Netanyahuk 
“Ekialde Hurbil Berria” izeneko proiek-
tua aurkeztu zuen, Mendebaldearen oni-

ritziarekin, eskualde osoa berrantolatuko 
lukeen proiektua: maila politikoan, Israe-
lek eskualdeko lidergoa asumituko luke; 
eta, maila ekonomikoan, India eta Euro-
pa lotuko dituen bide-ekonomiko berria 
bultzatuko luke, eta integrazio eurasiati-
koa bermatzen zuten aurreko proiektuak 
ordezkatu. Asmo horrek mundu mailako 
polarizazioaren erronkei erantzuten die, 
eta Mendebaldeak Errusia eta Txinarekiko 
daukan dependentzia gutxitzea bilatzen 
du. Zentzu horretan, egungo ofentsiba sio-
nista berrantolaketa politiko-ekonomiko 
horren lehenengo urratsa baino ez da.

Hortaz, eskualdeko erabateko gerrak 
egungo munduaren banaketa inperia-
listaren krisiari erantzuten dio: zehazki 
Mendebaldearen gainbeherari eta mun-
du multipolarraren sorrerari. Argi gera 
dadila: palestinarren genozidioa eta es-
kualdeko kolonizazioa bukatzeko, ez da 
nahikoa Israelen krimenak salatzearekin. 
Entitate kolonial sionista salatzearekin 
batera, Mendebaldeko izaera (eta proiek-
tu) inperialista salatu eta borrokatu behar 
dugu, zibilizazio-krisia agerian uzteko eta 
burgesia inperialista indargabetzeko. 

mendebaldeko 
izaera (eta proiektu) 

inperialista salatu 
eta borrokatu behar 

dugu, zibilizazio-krisia 
agerian uzteko eta 

burgesia inperialista 
indargabetzeko

Hurrengo urtean ere, egunero efemeride bat.

azoka.argia.eus
(+34) 943 37 15 45

Euskarria

Egutegia
10€

40€

Historiografia ofizialak albo batera utzi ohi dituen 
pertsonekin, egungo mundua hobeto ulertzen 
lagunduko diguten gertaerak errepasatuko ditugu 
urteurrenak aitzakia hartuta. 

“Oroimen historikoa ez da iraganeko 
nostalgia hutsa, tresna bat da 

gaurko injustiziaren aurkako borrokan”
Eduardo Galeano

Gaurko egunez...

1924ko abuztuaren 23an

Madeleine Riffaud jaio zen Arvillersen, 

Frantzian. Olerkari eta kazetaria izan zen, 

eta nazien aurkako erresistentzian borrokatu 

zuen. 20 urte bete zituen egunean, 1944an, 

berak zuzenduriko erresistentziako taldeak 

nazien hornikuntza tren bat geldiarazi zuen 

Parisen, eta granada eta suziriz erasota 80 

soldadu alemaniar preso hartu zituzten.

Iturria: Madeleine Riffaud aux Buttes-Chaumont, symbole 

d’une jeunesse en résistance (Paris Lights Up, 2020ko 

abuztuak 23).

DUELA

100
URTE

45€

Egutegia + 
Pago-egurrezko 

euskarria



Azaroak 10, 2024

24 І iNGuRuMENA

Makroproiektuen beste olatu bat 
bizi dugu Euskal Herrian, eta 
horien artean energia berrizta-
garriei lotutakoek azeleragai-

lua sakatu dute azken  urteetan. Zenbat 
diren jakiten ere ez dago erraza, Solaria-
ren kasua adibide: Araban eraiki nahi di-
tuen zentral fotovoltaikoko hiru proiek-
tuez mintzo ziren hedabide guztiak, PPko 
legebiltzarkide batek Jaurlaritzan galdera 
egin eta 25 direla jakin zen arte. Energia 
berriztagarrien makroproiektuen datuen 
jarraipena egiten ari dira Araba Bizirik 
eta Arabako Mendiak Aske mugimenduak 
eta haiek emandako datuak hartu ditugu 
artikulu honetan oinarri.

Egun, Hego Euskal Herrian 61 zentral 
eoliko daude martxan (guztien artean 
1.487 haize-errota). Horietatik ia de-
nak, 57 alajaina, Nafarroan (1.385 haize-

errota), 2 Araban (68 haize-errota) eta 2 
Bizkaian (35 haize-errota). 1996tik dau-
de martxan lehenengoak eta Nafarroako 
zentral eoliko asko birgaitze fasean dau-
de gaur egun. Baina beste hainbeste dira 
enpresek aurkeztuak dituzten proiek-
tuak eta tramitazio fasean daudenak: 
guztira 70 proiektu (325 haize-errota 
guztien artean), horietatik ia erdiak, 31 
alajaina, berriz ere Nafarroan (125 hai-
ze-errota), 17 Araban (85 haize-errota), 
16 Bizkaian (88 haize-errota) eta 6 Gi-
puzkoan (27 haize-errota).  

Hego Euskal Herrian dagoeneko 
martxan dauden zentral fotovoltaikoak, 
berriz, 48 dira, horietatik ia denak, 44 
alajaina, Nafarroan, 2 Araban eta 2 Gi-
puzkoan. 2002tik hona ezarritakoak dira 
baina hiru bider gehiago dira gaur egun 
enpresek eskaera egin duten proiek-

tuak, denak tramitazio fasean daudenak: 
132 hain zuzen. Horietatik erdia baino 
gehiago, 72 alajaina, Araban, 53 Nafa-
rroan, 5 Gipuzkoan eta 2 Bizkaian.

Beraz, etorkizunean ere Nafarroako 
Gobernuak azken 30 urteetako bide be-
retik jarraitu nahi du, "trantsizio ener-
getikoa" helburu. Datuek diote, ordea, 
duela hamar urte baino gehiagotik Na-
farroako energia-kontsumoa etengabe 
gorantz doala, erregai fosilena barne. Eta 
gora doaz, baita ere, Berotegi Efektuko 
Gasen isurketak. Nafarroan gero eta ar-
gindar gehiago sortzen da energia be-
rriztagarrien bidez, baina aldiz, argia-
ren kontsumoa 2008tik etengabe jaisten 
ari da. Honen guztiaren aurrean, Sustrai 
Erakuntzak irakurketa hau egin du: "Bi 
egoera horiek, kontsumo fosilaren igoera 
eta elektrizitatearen gutxitzea, Nafarroan 

Hego Euskal Herrian energia berriztagarrien makroproiektuen 
zaparradari zenbakiak jarri dizkiogu erreportaje honetan. Datuek 

marrazten duten mapan, Nafarroak gori-gori jarraituko du eta 
Araban daude kontzentratuta EAEn enpresek egin nahi dituzten 

energia zentralen %75,4. Hori bai, Araban sortutako energia 
gehiena bizkaira bideratzea aurreikusten dute proiektuek. Arabako 
lurraldea, ordea, altxorra da Euskal Herrian bioaniztasunarentzat eta 

elikadura burujabetzarentzat.

Zentral eoliko eta fotovoltaikoen olatua

proiektuen %75  
araban

  EStitXu EiZAGiRRE kEREJEtA 

BETI GERO ETA HANDIAGOAK DIREN DIMENTSIOAK
Hego Euskal Herrian orain arte ezarri den zentral fotovoltaikorik handiena Ekian 
proiektua da (argazki honetan ikusgai): Krean enpresak Arabako Erriberabeitian 
67.000 panel ditu jarriak eta guztira 55 hektarea hartzen ditu.
Solariak Araban eraiki nahi dituen 25 proiektuetako bakoitza da Ekianen bikoitza: 
bakoitzak 144,97 hektarea hartuko lituzke gutxi gora behera eta 25 proiektuen 
artean guztira 3.455 hektarea estaliko lituzkete. Irudikatu 3.455 futbol zelai.

Urriaren 26an Gasteizen egin zuten "Makroproiektuak ez!" manifestazioa.

gertatzen ari dira, hain zuzen ere Espai-
niako Estatu osoko instalazio berriztaga-
rrien zentrotzat hartzen den horretan, eta 
energia berriztagarrien arloan eredu gisa 
aurkezten den erkidegoetako bat izanik. 
Esan daiteke hori dela 'trantsizio ener-
getikoa' deritzona funtzionatzen ari ez 
denaren sintoma ugarietako bat".

EAEn tramite fasean dauden proiek-
tuak ikusita eta ateratzear den Lurralde 
Plan Sektorialarekin, pentsa daiteke Eus-
ko Jaurlaritzaren asmoa Nafarroaren bide 
berera batzea dela. Beharrezkoak al dira 
horiek guztiak? Araba Biziriken hitzetan, 
"deigarria da ikustea Hego Euskal Herrian 
tramitazioan dauden proiektu guztien ar-
tean lortuko litzatekeen 4.381 MW-ko po-
tentzia, argindarrak Hego Euskal Herrian 
inoiz izan duen momentuko potentzia es-
kakizun maximoa (3.150 MW ingurukoa) 
baino handiagoa dela".

Lurralde orekari begira, artikuluaren 
datuek erakusten dute EAEn Araba litza-
tekeela gehien "sakrifikatuko" litzatekeen 
lurraldea, baina argindarraren zati bat 
Bizkaira eramatea da asmoa. Hego Euskal 
Herrian tramitazio fasean dauden tentsio 
altuko lineen proiektuak 13 dira eta ho-
rietatik 10 doaz Bizkaiara: lau proiektu Gi-
puzkoa-Bizkaia artekoak dira, bi proiektu 
Araba-Bizkaia artekoak, bi Bizkaia barne-
koak, bat Araba-Gipuzkoa-Bizkaia arte-
koa, eta beste bat Bizkaia-Araba-Nafarroa 
artekoa. Bizkaiatik pasatuko ez liratekee-
nak hiru baino ez dira: bat Nafarroa bar-
nekoa, beste bat Nafarroa-Gipuzkoa arte-
koa eta beste bat Nafarroa-Araba artekoa. 

Gai honetan paradigmatikoa da Solaria 
enpresaren kasua: Araban zentral fotovol-
taikoak jarri eta bertako argindarra zuze-
nean 100 kilometrora dagoen Zierbenara 
(Petronorrek "hidrogeno berdea" egin de-
zan ote?) eramango luketen 24 proiektu 
ditu aurkeztuta gaur gaurkoz. Arabako 
Aldun Nagusi Ramiro Gonzálezek iragan 
maiatzean salatu zuenez, "ez du zentzurik 
energia Araban ekoitzi eta Bizkaian kon-
tsumitzeak", bioaniztasunari beharrezkoa 
ez den kaltea eragingo baitio.

Argindarra batez ere Bizkaian pi-
latuko dutela pentsa daiteke, izan ere 
argindarra pilatzeko enpresek eskatu 
dituzten baterien proiektuak, tramitazio 
fasean daudenak, zortzi dira Hego Euskal 
Herrian eta horietatik bost Bizkaian dau-
de kokatuta, bi Nafarroan eta bat Araban.

baina zergatiK araban?
Galdera horixe egin diogu Iñigo Lezari. 
Bera basozaina da ofizioz eta AHTrik Ez 
Lautadan eta Araba Bizirik taldeetako 
kidea da. Lezak gogoratu du 2000ko ha-
markada hasieran antzeko egoera bizi 
izan zutela: "Orduan ere saiatu ziren 
baina lortu genuen gelditzea. Hiru zen-
tral eoliko jarri zituzten Elgea, Urkilla 
eta Badaian baina bertan behera geratu 
ziren beste proiektu pila bat, eta orain 
bigarren fase bat etorri da eta proiektu 
mordoa ari dira aurkezten eta tramita-
tzen".

Enpresentzat Araba zergatik gerta 
daitekeen erakargarri azaldu du: "Bes-
te lurraldeetan baino zenbat eguzki 

Koop

Eziago industrialdea 21, HERNANI

943 55 25 12 - 16

info@talleresmitxelena.eus
www.talleresmitxelena.eus

gehiago egin ote dezakeen eztabaida 
aparte utzita, Arabara etorri dira baita 
ere lurren erdia komunala delako eta 
errazagoa da operazio bakar batean 
mendi oso bat kentzea herri bati edo 
herri batzuei; aldiz, Gipuzkoan eta Biz-
kaian mendi lurrak pribatuak dira eta 
zailagoa da jabe askorekin adostasu-
nera iristea errotak jartzen uzteko. 
Zentral fotovoltaikoen kasuan, Ara-
ban eremu zabalagoa dago, lauagoa 

da, errazagoa da horrelako eremuetan 
jartzea". Ohartarazi du Araban herri 
asko 20-30 biztanlekoak direla eta en-
presei "oso erraza" egiten zaiela ho-
rien aurka egitea.

Makroproiektuen logika alboratuz 
gero, energia berriztagarriak jartze-
ko kokapen egokiagoak bururatzen 
zaizkio Lezari: "Poligono industrialek 
jada milaka hektarea lur dituzte oku-
patuta, eta gainera hor bertan, lante-

gietan gastatzen da argindarra, beraz, 
industrialdeetan jarri beharko lirateke 
eguzki plakak. Gasteizko Udalak azter-
lan bat egiteko eskatu zion Madrilgo 
unibertsitateari eta azterlan horrek 
esaten zuen Gasteizko udalerrian ondo 
kokatuta dauden teilatuekin, nahikoa 
izango zela Araba osoan kontsumitzen 
den argindar osoaren %38,5 sortzeko, 
ez bakarrik etxebizitzena, baizik eta 
argindar kontsumo osoa”. 

ZentraL eoLikoak eta FotoVoLtaikoak 
HEGO EUSKAL HERRIAN, LURRALDEKA

MARTXAN DAUDEN 
ZENTRALAK 109 DIRA ETA 
TRAMITATZEN ARI DIREN 
PROIEKTUAK 202, IA BIKOITZA

MARTXAN DAUDEN 
ZENTRALEN %92,6 
NAfARROAN DAUDE ETA 
EAE-N EZARRI NAhI DITUZTEN 
PROIEKTUEN %75,4 ARABAN

Martxan dauden zentral eolikoak. 
guztira 61.

Martxan dauden zentral fotovoltaikoak. 
guztira 48.

URDINEZ, DAGOENEKO 
MARTXAN DAUDENAK

Enpresek aurkeztutako zentral eolikoen proiektuak, guztiak tramitazio fasean. 
guztira 70.

Enpresek aurkeztutako zentral fotovoltaikoen proiektuak, guztiak tramitazio fasean. 
guztira 132.

Enpresek aurkeztutako argindarra pilatzeko baterien zentralen proiektuak, guztiak tramitazio fasean. 
guztira 8.

Tentsio altuko lineen proiektuak, guztiak tramitazio fasean. guztira 13.

GORRIZ, ENPREsEK AURKEZTU 
DITUZTEN PROIEKTUAK

bizidun anitzen bizileKu den 
arabar lurra
Arabako lur asko komunalak izateak 
ekarri du mendi eta basoen bestelako 
kudeaketa bat egin dela mendez mende, 
basoen jabetza pribatua den beste lurral-
deetan joera nagusia diru etekinak lehe-
nestea izan den bitartean. Lezaren hitze-
tan, "Araban badira eremu asko eta asko, 
bioaniztasunaren aldetik oso ondo man-
tendu direnak, agian komunalak direla-
ko". Enpresek energia berriztagarrien 
makroproiektuak ezarri nahi dituzten 
eremu bakoitzean natura aldetik dauden 
balio zehatzak argudiatu dituzte milaka 
herritarrek Jaurlaritzara bidalitako ale-
gazioetan. Baina Arabako Aldundiak ere 
azpimarratzen du natur balioa. Irakurri, 
bestela, ARGIAk berriki interneten denen 
eskura jarri duen eta ordura arte Jaurla-
ritzaren tiraderan gordeta zegoen txoste-
na: ekainaren 14an Arabako Foru Aldun-
diak Jaurlaritzari bidali zion Aixeindar 
enpresaren "Laminoria" haize-errota eta 
eguzki plaken proiektuaren ingurumen 
txostena. Bertan dio inguru hori korrido-
re ekologikoa dela, hegaztiek erabiltzen 
duten "aireko pasillo" bat. Bertan bizi 
den bioaniztasunaren adibide, inguru 
hori da EAEn hegazti nekrofago (hilda-
koez elikatzen direnak) gehien dagoena 
eta haize-errotak hor jartzeak inguru-
menean izango lukeen eragina "kritikoa" 
izango litzatekeela dio txostenak, eta hori 
"ez dela onargarria". 

Leza bat dator aldundiaren diagnos-
tikoarekin, baina oroitarazi du mendi-
zerra berean beste proiektu eoliko bat 
eskatua duela Aixeindar enpresak (Aza-
zetakoa, alegia), eta zuhur ageri da ingu-
rumen txosten horrek izango dituen on-
dorioez: "Espero dugu Jaurlaritzak kasu 
egingo diola Aldundiak Laminoriako 
proiektuari buruz egindako txostena-
ri. Baina Azazetako zentral eolikoaren 
proiektuarekin ere Aldundiak atera zu-
ten txosten bat esanez oso larria izango 
zela hegazti horientzat, Aixeindarrek 
proposatu zuen hiru haize-errota lekuz 
aldatzea, kokapena 200 metro mugi-
tzea, eta horrekin jada aurrera joan da 
proiektua. Espero dugu bi proiektuak 
bertan behera gelditzea baina ez bada 
horrela, geldiarazten saiatuko gara".

Jaten eMaten digun lurra
Arabako lurrek bioaniztasunari egiten 
dioten ekarpenarekin batera, kontuan 
hartzekoa da Euskal Herriko elikaduran 
betetzen duten funtzioa: Eustaten da-
tuen arabera, 2021ean EAEn landutako 

lurrak 81.325 hektarea izan ziren eta 
horietatik 74.501 (%91) Arabakoak. Be-
larrezko laboreak eta lugorriak 63.125 
hektarea izan ziren EAEn 2021ean, eta 
horietatik 60.332 daude Araban. Ageri-
koa da, beraz, Arabako laborantza lurrak 
energiara bideratzeak asko baldintzatu-
ko duela etorkizunean Euskal Herriak 
izan dezakeen elikadura burujabetzara-
ko aukera. Lur kopuruaz gain, dituen kli-
ma baldintzek ezinbesteko egiten dute 
hainbat elikagai bertan lantzeko, olioa 
eta zerealak, adibidez: Eustaten arabera, 
20.335 hektarea gari, 17.194 hektarea 
garagar eta 5.428 hektarea olo landu zi-
ren Araban 2020an eta EAEko gainerako 
lurraldeetan batere ez. Olibondoen ka-
suan 2021ean 210 hektarea landu ziren 
Araban, zazpi Gipuzkoan eta bi Bizkaian. 

Lezak azaldu du laborantza lurrak 
galtzea ekar dezaketela zentral foto-
voltaikoek: "Horiek nekazal lurretan 
jartzeak eragin oso larriak izango ditu 
elikadura burujabetzarako. Batetik, 
elikadurarako lurrak kentzen ditu eta 
bestetik, espekulazioa sortzen du, zeren 
eta laborantza lurrak ordaintzen dira 
industrialak balira bezala; nekazari asko 
alokairuan daude eta alokairuen prezioa 

igo egiten diete, eta ondorioz nekazari 
txikiek utzi egin behar dute beraien lana. 
Azkenean, are esku gutxiagotan geldi-
tzen da lehendik ere oso esku gutxitan 
dagoen elikadura".

Laborantza murrizteak eta mendiak 
industrializatzeak landagunea are gehia-
go hustutzea dakarrela azaldu du Lezak: 
"Bada landa eremuko herriak husteko 
joera bat, orain dela 60 urte baino gehia-
gotik datorrena. Jende asko hirietara 
joaten ari da. Ez Araban bakarrik. Hori 
gertatzen da jendeak ez daukalako he-
rrian lan egiteko aukerarik, nekazaritza 
esku gutxitan kontzentratzen ari dela-
ko. Baina gure ustez joera hori hauspo-
tzen ari dira, horrela errazagoa delako 
lur horiek kentzea, lurraldean gutxiago 

bagaude, zailagoa delako defendatzea". 
Lan bila hirira joatea berehala ulertzen 
dugu, baina gehiago kostatzen zaigu 
makroproiektuek zuzenean bertako he-
rriak hustearekin izan dezaketen lotura 
ikusten: "Azken finean landa eremua 
industrializatzen ari dira. Lehen men-
dia ikusten zuen landa eremuan bizi zen 
jendeak, paseo bat ematera joaten zire-
nean naturaren parte sentitzen ziren, 
baina proiektu horiek aurrera badoaz 
eta herrietatik hain gertu kokatzen di-
tuztenez, azkenean poligono industrial 
batean aurkitzen du bere burua herrita-
rrak: bertan jaio dena agian mantentzen 
da baina ondorengoek joera daukate hi-
rietara joateko. Hori aspaldi ikusten ari 
garen joera bat da".

Elikagaiak sortzeko EAEn 
lantzen diren lurren %91 

Araban daude

BONELLI ARRANOA 
BERRESKURATU ALA 
SEGADA JARRI?
Arabako mendietan 
egiten dituzte egun 
Bonelli arranoek 
(argazkian) habia 
bakarrak EAE osoan. 
Arrano handia da 
Bonelli, eta EAEn azken 
hamarkadetan tantaka 
ikusi izan dira. Horregatik, 
1997an “galtzeko 
arriskuan” izendatu zen, 
eta “lehentasunezko 
interesa” du Europan. 
Horrez gain, Araban 
bereziki babesteko 
Kudeaketa Plana egin zen 
eta Europar Batasunak 
hiru urtez jarraian 
finantzatu ditu LIFE 
proiektuak. Proiektu 
horien bidez arrano 
txitak kanpotik ekarri eta 
Arabako mendietan hazi 
dituzte. Horrela lortu da 
Bonelli arranoa lekutzea, 
eta gaur da eguna, 
50 urteren ondoren, 
Arabako mendietan habia 
egiten duena. Habia 
hau Aixeindar enpresak 
Laminoria zentral eolikoa 
jarri nahi duen puntutik 
zazpi kilometrora 
dago, Arabako Foru 
Aldundiaren txostenak 
salatu duenez.

MugiMendua
Hiriak hiri eta mendiak mendi, pixka-
naka lurraren eta lurraldearen aldeko 
borroka zabaltzen ari da Euskal Herrian, 
makroproiektuak (energia berriztaga-
rrienak izan zein bestelakoak) ugaritzen 
ari diren aldi berean. 

Araban borroka maila anitzetan dago 
antolatuta eta artikulatuta. Horren adi-
bidetzat har daiteke urriaren 26an Gas-
teizen egin duten manifestazioa, 'Ma-
kroproiekturik ez' lemapean: hamazazpi 
eragilek deitu zuten manifestazioa eta 
haien artean baziren AHTren aurkako 
taldeak, Horrela Ez taldeak, Bizirik tal-
deak, laborariak eta elikadurari lotutako 
eragileak (Bionekazaritza, UAGA sindi-
katua, Elikadura Jasangarriaren aldeko 

mugimendua, Treviño eta Araba landa-
ren alde elkartea)...

Lezak dio landa eremuan jende 
gehiena proiektu hauen aurka dagoela: 
"Jende asko eta asko dago oso haserre 
eta lurraldea defendatzeko prest. Mani-
festaziora atxikitu zen Arabako herrien 
herena, baina kontuan hartu behar da 
herri askori ez ziela denborarik eman 
batzarra biltzeko, eta batzuek propio 
bildu zirela atxikimenduaz erabakitze-
ko. Hirian, jendea ez da hain kontziente 
zer ekarriko luketen horrelako proiek-
tuek eta propaganda handia dago, 
proiektu hauek aldaketa klimatikoaren 
irtenbide modura aurkezten dituena".

"Berriztagarriak bai baina horrela 
ez" lema bere eginez, klima larrialdia-

ren irtenbidea beste norabide batean 
seinalatu du Lezak: "Argi dago sistema 
horrek ez daukala etorkizunik: izan 
ere, hazteko eta hazteko, etengabe ari-
tu behar du gero eta energia gehiago 
kontsumitzen. Baina iritsiko da mo-
mentu bat non ez den egongo lekurik 
energia gehiago ekoizteko. Sistema 
aldatu behar dugu errotik eta energia-
ren eta materialen kontsumoa jaitsi 
behar dugu, bai edo bai. Berriztaga-
rriak bai, etorkizunean paper nagusi 
bat jokatuko dute baina bai edo bai 
sistema aldatuta, energia ekoizpena 
deszentralizatuta eta dagoeneko an-
tropizatuta dauden eremuetan koka-
tuta, adibidez, industrialdeetako eta 
etxeetako teilatuetan". 

ARABAKO MENDIAK DIRA EAE-N HEGAZTI NEKROFAGO GEHIEN DAUDEN EREMUA 
Iturrietako Mendiak eta Gasteizko Mendiak dira EAEn nekrofago espezieen dentsitate altuena dutena, hau da, nekrofagoen kontzentrazio handiena 
hemen ematen da. Horien artean daude ugatza (Gypaetus barbatus, “galtzeko arriskuan” izendatua), sai zuria (Neophron percnopterus, “zaurgarri” 
izendatua) eta sai arrea (Gyps fulvus, “interes bereziko” izendatua).

Demagun Jare deitzen dela eta 20 
bat urteko unibertsitateko ikas-
lea dela. Irailaren 8ko goizaldean 

lagunekin zegoen Bilbo erdialdeko dis-
koteka batean. Bere adineko mutil bat 
ezagutu zuen, ligatu zuten, telefono zen-
bakiak partekatu, kanpora atera, musu-
katzeari ekin... eta desiratutako harre-
mana sexu-eraso bilakatu zen.

Mutilak hainbat sexu-praktika inpo-
satu zizkion, kondoi gabeko penetrazioa 
barne. Jarek bere deserosotasuna eta 
arbuioa adierazi zizkion eta, azkenik, 
biktima askok bezala erreakzionatu 
zuen: blokeoa eta disoziazioa. Bortxa-
keta amaitu zenean, Jarek lagunei deitu 
zien; batek aurre egin zion gizon gaz-
teari, besteak biktima espazio seguru 
batera eramaten zuen bitartean. Gero 
ospitalera lagundu zuten, eta handik 
komisariara. Kostata gogoratzen ditu 

ordu horiek: “Dena oso azkar gertatu 
zen, modu automatikoan nenbilen”, dio. 
Goizaldean bertan atxilotu zuten mutila, 
eta lehen gaua eman zuen ziegan.

Irailaren 12an, Jarek jakin zuen Bil-
boko Udaleko talde politiko guztiek era-
soa gaitzesteko egin zuten adierazpen 
bateratua zabaldu zutela hedabideek. 
Orduan ikusi zuen El Correo, El Mundo 
eta Deia hedabideek ustezko erasotzai-
learen atxiloketaren berri eman zutela 
aurreko egunetan. “Shock egoeran ge-
ratu nintzen: zerbait intimoa kontatzen 
zuten, eta Polizian jarritako salaketaren 
datu asko ematen. Morboa bilatzen zu-
ten hitzak zerabiltzaten, hala nola ‘eraso 
basatia’. Ez nekien nola kudeatu”.

Erabat suminduta, Emakunderenga-
na jotzea erabaki zuen, tratamendu me-
diatiko arduragabe horren aurrean esku 
har zezakeen galdetzeko. “Deitu egingo 

zidatela esan zidaten, eta deiaren zain 
jarraitzen dut”. Orduan, amak esan zion: 
“Ezin duzunez saihestu komunikabidee-
tan agertzea, baliatu arreta zure ahotsa 
entzun dadin”. Eta horrela iritsi zen Jare 
Pikara Magazine-ra.

Masa-KoMuniKatzaile 
anoniMoaK
Pikara Magazine-ren Instagrameko kon-
tura mezua bidali zuen Jarek, baita ere 
Ziortza Karranza psikologo eta sexologo 
feministak bere erasoa salatzeko argita-
ratu zuen bideoa partekatzeko eskaera. 
Sare sozialetan bilatu du inpotentzia eta 
mina anestesiatzeko bidea. Sexu-era-
soen aurreko kontzientzia soziala indar-
tu nahi du, eta ahal dela, erasotzaileak 
ikus dezala Jare ez dagoela bakarrik. 

Cristina Fallarás kazetari eta idaz-
le madrildarrak egunero argitaratzen 

  JuNE FERNANDEZ     Shu OtERO

bilboko Udalak eta zenbait hedabidek neska batek gaugiroan bizitako 
bortxaketaren berri eman zuten, biktimaren baimenik gabe eta modu 
sentsazionalistan. Emakumeak sare sozialetan bilatu zituen bestelako 
aliantzak, berbiktimizazioari aurre egiteko. bere testigantza harilkatu 

dugu sexu-indarkerian adituak diren hiru feministaren analisiekin.
Erreportaje hau Pikara Magazine-n argitaratutakoaren euskarazko 

bertsioa da.

iNdArkEriA MATxisTA

Jarek bere sexu-erasoaren 
kontaketa zabaldu nahi du

ditu indarkeria matxisten dozena bat 
testigantza anonimo bere Instagrame-
ko kontuan –75.000 jarraitzaile inguru 
ditu–. “#MeToo dinamika piztu zenean, 
eta hurrengo urtean #Cuéntalo, emaku-
meok sareak hartu genituen, lekukota-
sunetik eta intimitatetik, masa-komu-
nikazioko mekanismoak zirela ulertu 
genuelako. Agerian jarri genuen komu-
nikabideek eta erakundeek ez zituztela 
gure kontaketak jasotzen. Orduan, sare 
sozialak okupatu egin ditugu, gure es-
pazioa ez direla jakinda, ebatsi diguten 
memoria kolektiboa sortzeko”, azpima-
rratu du.

“Hau ez dut nahi zuk argitaratzea”. 
“Ezin dut datu askorik eman, prozesu 
judizialean nagoelako”. Jare neska gazte 
irekia eta adierazkorra da, baita zuhu-
rra ere. Hasieratik argi izan du bere 
identitatea gorde nahi duela eta ezin 
duela erasotzailea publikoki seinalatu. 
Hedabideek eta udalak bere datu per-
tsonalak eman ez dituzten arren, era-
soa albiste bihurtu dute baimenik gabe. 
Norma Vazquez psikologoak, Sortzen 
aholkularitzaren zuzendariak, forma-
zioak ematen dizkie maiz erakundeei, 
komunikabideei eta mugimendu femi-
nistari indarkeria matxisten kasuetan 
esku hartzeko moduari buruz. Baiez-
tatu du praktika txarra dela albisteak 
eta komunikatuak argitaratzea bikti-
mari galdetu gabe: “Erantzun publikoak 
biktimaren osatze prozesuan lagundu 
behar du, eta ez da hala izango bere bo-
rondatea bortxatzen badugu”.

Bat dator Fallarás: komunikabide ba-
tek biktima baten berri ematen duenean 
haren baimenik gabe, “emakume hori 
seinalatzen ari da segurua eta ardura-
tsua ez den espazio batean”. Kazetari-
tza-kultura hegemoniko hori kontra-
jarri du bere Instagramen sortu duen 
espazio kolektiboarekin: ”Emakumeek 

esaten didate izugarri sendagarria egi-
ten zaiela haien istorioak kontatzea eta, 
batez ere, besteenak irakurtzea”.

Kazetariak #MeToo eta #Cuéntalo-
rekin ikasi zuen emakumeek bizitako 
erasoak publikoki izen-abizenekin sala-
tzea joera “maltzurra” izan zela, eraso 
eta biktimizazio berriak eragin zituela-
ko. Hala, bere Instagramen emakumeen 
identitatea babesten duenetik, haurtza-
roko sexu-abusuen lekukotzak ugaritu 
egin dira, horien biktimentzat bereziki 
premiazkoa baita anonimotasuna.

Jarek nahikoa eta sobera matxismo 
pairatu du auzitegian kautelazko neu-
rriak eskatzeko –xehetasunak off the re-
cord kontatu dizkigu–, epaiketa mediati-
ko bati ere aurre egiteko.

errua, nazKa…  
eta ahizpatasuna
Alkandora estanpatu eta koloretsua jan-
tzita agertu da Jare elkarrizketara, uztai-
belarritako handiekin eta urduritasuna 
ezkutatzen duen irribarre zabal batekin. 
“Ahal dudan moduan nabil aurrera egi-
ten. Unibertsitatera joaten naiz, amak 
errutina mantentzea agindu didalako; 

bestela, ez nintzateke ohetik aterako. 
Klasean nago, baina ez banengo beza-
la. Batzuetan atera egin behar izaten 
dut, irudiak datozkidalako eta negar-
gura ematen didalako. Ez dut nahi jen-
dea konturatzea zein gaizki nagoen, ezta 
nire ama ere. Dutxan sartzen naiz negar 
egiteko. Akats hori daukat txikitatik: ez 
zait gustatzen jendeak nire zaurgarrita-
suna ikustea”.

Erasoak bere osasun fisiko eta emo-
zionala kaltetu ditu. Argaldu egin da eta 
antsietate atakeak ditu, okerrena gaue-
tan: lo egiteko pilulak hartzen dituen 
arren, ohean etzate hutsa jasanezina 
egiten zaio, erasoa berriro bizitzen due-
lako. Hurrengoa idatzi du mugikorreko 
ohar batean gaueko 4:00etan: “Ezin dut 
gehiago, hamabost egun daramatzat ho-
rrela. Sentitzen dut ez dudala ezer balio. 
Ez dut neure burua ispiluan ikusten. Ba-
kardade handia sentitzen dut. Hil egin 
nahi dut, hau guztia buka dadila. Noiz 
amaituko da? Ezin dut gehiago”.

Hamabi urte igaro dira Yo quería sexo, 
pero no así (Sexua nahi nuen, baina ez 
horrela) erreportajea Pikara Magazi-
ne-n argitaratu zenetik. Protagonistak, 
Blancak, hamar urte behar izan zituen 
bere “lehen aldia”, 18 urterekin, sexu-
erasoa izan zela identifikatzeko. Erre-
portajean azaldu genuen sexu-aska-
tasunaren aurkako delitu gehienetan 
erasotzaileak biktimen ezagunak direla, 
eta maiz emakumeak desiratutako ha-
rreman bat dela abiapuntua. 

Vazquezek erreportaje horretan 
baieztatu zuen, bere ikerketa batetik 
abiatuta, emakume askok ez zituztela 
indarkeria gisa identifikatu sexu-era-
soak; izan ere, presioagatik, xantaiagatik 
edota indarkeria fisikoa saihesteagatik 
amore eman zutenez, uste zuten onartu 
zutela sexu-harremana, edo haien errua 
izan zela.

“Erantzun publikoak 
biktimaren osatze prozesuan 
lagundu behar du, eta ez da 
hala izango bere borondatea 

bortxatzen badugu”
norma Vazquez,

psikologoa

Alabaina, gauza asko gertatu dira az-
ken hamarkadan, Fallarásek aipatutako 
kanpaina biralez gain: sanfermineta-
ko talde bortxaketa, zeinaren epaike-
tak manifestazio jendetsuak eragin zi-
tuen; greba feministak; ‘Soilik baietz 
da baietz’ legea… Horrek guztiak balio 
izan al du emakumeek sexu-erasoak 
argi identifikatzeko? Eta estigma eta 
errua murrizteko?

WhatsAppeko audioen bidez eran-
tzun digu psikologoak, Iruñeko sexu-
indarkeriei buruzko kongresu baten 
amaieran: “Sexu-indarkerien aurreko 
emakume gazteen erantzunak aldatu di-
rela nabarmendu dugu. Diskurtso femi-
nista erabat barneratu ez dutenean ere, 
ulertzen dute ez direla erasoen errudu-
nak, eta ez dituztela zertan onartu”.

Jareri soilik behin busti zaizkio be-
giak elkarrizketan: errua sentitzen duen 
galdetu diodanean. “Bai”. Negarrari 
eutsi, eta hizketan jarraitu du. “Gaizki 
sentitzen naiz, ez nuelako zuhur jokatu 
mutil horrekin diskotekatik atera nin-
tzenean”. Hori bai, badaki erasoa bizi 
izana ez dela bidezkoa, eta horregatik 
tematu da salaketa publikoarekin. Vaz-
quezek “justiziaren zentzu” horretan 
ikusten du, hain zuzen ere, “errua mu-
rrizteko antidotoa”, eta mobilizazio fe-
ministen zein legegintza esparruko au-
rrerapenen emaitza dela aldarrikatu du.

Alabaina, beste emozio bat gailendu 
da Jareren diskurtsoan: nazka. Erasotzai-
learekiko, baina baita ere bere gorpu-
tzarekiko. “Sexu-erasoen testigantzetan 
gehien errepikatzen den hitza da, lotsa 
eta errua baino gehiago, elaborazio bat 
eskatzen ez duen gorputzaren erreakzio 
gordina delako. Emakume askok aipa-
tzen dute behin eta berriro dutxatzeko 
beharra”, berretsi du Fallarásek.

Hala eta guztiz ere, Jareren kasuak 
beste belaunaldi-aurrerapen bat era-
kusten du, Sortzen-eko zuzendariak na-
barmendu duenez: biktima asko lagu-
nek babestuta joaten dira salatzera edo 
laguntza psikologiko eske. Bat dator 
Karranza: “Egun sexu-indarkeriaren 
begirada askoz kolektiboagoa da, jada 
ez da hainbeste bizi bakardadean, batez 
ere espazio publikoko erasoen kasuan”.

inorK ez du erasotzaile 
sentitu nahi
Eta gizonak? Eragina izan al du gazteen-
gan adostasunaren inguruko diskurtso 
sozialak? Joera polarizatu bat deskri-
batu du Karranzak: “Asko kontzientzia-
tuta daude: tentuz jokatzen dute, ados-

tasuna ziurtatu nahi dute, ez dutelako 
erasotzaile sentitu nahi. Baina beste 
zenbaitek ez du ezer ulertu, eta haien-
gan jarri behar dugu fokua. Tamalga-
rria da udalak hiriko puntu beltzetan 
jartzea azpimarra, mutilekin preben-
tzio-hezkuntza egin ordez. Rol-playing 
bidezko ikastaroak egin beharko lituz-
kete, guk autodefentsa feministan egi-
ten dugun bezala”. “Sexu-erasoak eki-
diteko behin betiko gida” prestatu du 
sexologoak Gurenduz bere gabinetean, 
gizonei zuzendua.

Sexu-indarkeria salatu duten emaku-
meen testigantzetan maiz agertzen da 
kezka hau: jabetu al ziren gizonak bor-
txatzen ari zirela? Karranzak bereziki 
sumatzen du joera hori bikotearen ere-
muko erasoetan: “Emakumeak zalan-
tzan jartzen du bere mugak behar be-
zain argi azaldu ote zituen, baita ezezko 
bat zela adierazten duten froga fisikoak 
edo ahozkoak daudenean ere”.

Jarrera paternalistak alboratzeko 
deia egin du Fallarásek: “Gizonek eta 
mutilek guk bezainbeste dakite. Kan-
paina instituzionalak nonahi ikusten 
dituzte. Jakina, badakite bortxatu du-
tela; aitzakia gisa esaten dute ez zirela 
konturatu neskaren desio faltaz”.

Norma Vazquezek gaineratu duenez, 
erasotzaile gazteek “diskurtso biktimis-
ta baliatu dute” (emakumeak txarrak, 
gezurtiak, esajeratuak... garela), erruari 
aurre egiteko modu gisa; izan ere, be-
ren burua erasotzailetzat aitortzeari 
uko egiten dioten arren, “badakite ema-
kumearen borondatea behartu zutela 
eta hori gaizki dagoela”.

Nolanahi ere, hiru adituak bat datoz 
ezinegon batean: oso hedatuta dago gi-
zon gazteak matxistagoak eta oldarko-

rragoak diren aurreiritzia, eta diskurtso 
heldu horrek ez du onartzen aurreko 
belaunaldien erantzukizuna. “Mutilak 
galduta baldin badaude, ez da emaku-
meen edo feminismoaren errua, baizik 
eta adineko gizonek ez dietela heldule-
kurik eskaini, guk neskekin egin dugun 
moduan”, adierazi du Fallarásek.

“Nire lagunei eskatzen diet kontuz 
ibiltzeko parrandan ateratzen dire-
nean”, dio Jarek. Erantzun diot ez dela 
bidezkoa erasoen aurrean emakumeon 
askatasuna mugatzea eta izua indar-
tzea, eta mutilekin zer egin beharko 
genukeen galdetu diot ondoren: “Txi-
kitatik prestatu. Eskolan sexualitateari 
buruzko hitzaldiak ematen dizkigute, 
baina ez da ‘besteaz’ hitz egiten”, eran-
tzun du.

‘Bestea’ horretan, sexu-erasoen pre-
bentzioan, azpimarratu beharko litza-
teke erasotzaileek ez dutela sarri indar-
keria fisikorik baliatzen emakumearen 
borondatea eta gorputza behartzeko, 
baizik eta Vazquezek zerrendatzen di-
tuen beste hamaika estrategia: “Jazarpe-
na, insistentzia, xantaia edota alkohola”.

Azken horren ildotik, mendetasun 
kimikoaren inguruko diskurtso insti-
tuzional eta mediatikoa deitoratu du 
Fallarásek: “Amorrua ematen dit eda-
rian droga bota zioten neskaren ima-
jinarioaren hedapenak, biktima onak 
eta txarrak sortzen dituelako”, dio 
idazleak. Izan ere, ohikoena da gure 
protagonistari gertatu zitzaiona: ema-
kumea mozkortu edo drogatu zen bere 
kabuz, eta egoera horretaz aprobetxa-
tu zen erasotzailea. 

Halaber, kazetariak gogoratu du 
gaueko aisialdia ez dela sexu-indar-
keria esparru bakarra, nahiz eta egun 
gehien ikusten dena izan. Kazetariaren 
Instagramean emakume helduek kon-
tatzen dituzten testigantzak etxean eta 
lanean kokatzen dira batez ere. Arazoa 
da zailagoa dela senar, senide edo lan-
kide baten erasoa zalatzea gaugiroan 
topatutako ezezaguna baino.

Edonola ere, amaitu dezagun erre-
portajea beste aurrerapauso bat nabar-
mentzen. Esan dugu emakume gazteek 
lagunen babes handiagoa dutela egun 
salaketa prozesua abiatze aldera eta, 
era berean, erasotzaileak ingurukoen 
babesa galtzen ari dira, Vazquezek az-
pimarratu duenez: “Maskulinotasunean 
pitzadura batzuk agertzen hasi dira. Era-
sotzaileek badakite neska asko aurrean 
izango dituztela, baita zenbait mutilen 
gaitzespena jasoko dutela ere”. 

Cristina Fallarás kazetariak 
#MeToo-rekin ikasi zuen 

emakumeek bizitako erasoak 
publikoki izen-abizenekin 
salatzea joera “maltzurra” 

izan zela 

Irakasleei oinarrizko yoga formazioa eman, gero gelan ikasleekin aplikatu dezaten, 
horretan dihardu maite Eizmendik. Ikasle-irakasleak "lo" iritsi direla eskolara? Jolas-
orduaren ostean ezin kontzentratuta daudela? Presio akademikoak itota dituela? 

Aktibatzeko, erlaxatzeko eta arreta lantzeko, unean uneko beharren arabera 
hainbat ariketa proposatzen ditu yoga irakasleak. "Ikasgelan gorputza, arnasketa... 
lantzeko ariketak normalizatzera iritsiko gara, behar handia dagoelako eta bestela 

handik edo hemendik eztanda egingo duelako".

     MikEl GARciA iDiAkEZ

"Jarraitu dezakegu ikasgelan builaka: 
'Isildu! Entzun! Eseri!', edo irtenbideak 

landu, ikasleekin yoga saio laburrak egin"

Maite eiZMendi

Has gaitezen oinarritik: estres, 
antsietate, kezka, ezinegon… 
egoeratan, badakigu erlaxatzen?
Orokorrean, badakigu erlaxatu nahi dugu-
nean zer egin behar dugun: mendira edo 
hondartzara jotzen dugu, edo kirola era-
biltzen dugu ihesbide gisa… baina aisialdi 
garaian egiten dugu. Aldiz, eguneroko zu-
rrunbiloan (lanean, eskolan) estres handia 
ikusten da. Arretarekin ere oso nabaria 
da: jende askok ez dauka gaitasunik arreta 
leku edo gauza batean mantentzeko; gain-
estimulatuta bizi gara eta atzera-aurrera 
ibiltzen da gure arreta, pentsamenduak 
batetik bestera, zer entzun edo ikusi ere 
hara eta hona… eta ondo dator nahi dugun 
leku horretan kontzentratzeko gaitasuna 
garatzea eta lantzea. 

Eta horretan laguntzen du yogak…
Hala da. Asmoa da, kasu honetan, haurrari 
tresnak ematea bere ongizatea handitze-
ko, bai ikasgelan eta bai ikasgelatik kanpo. 
Orainaldian balioko dio eta baita etorki-
zunean ere, adibidez nola arnastu eraku-
tsiz gero betirako izango duelako ikasketa 
hori, barneratuta izango du nola egin ar-
nasketa zabalagoak, nola oxigenatu.

Ez dugu arnasa ongi hartzen?
Orokorrean, ez digute irakatsi. Diafragma, 
biriken azpian, oso gihar garrantzitsua da 
arnasketarako, nerbio sistema sinpatiko-
tik parasinpatikora joaten laguntzen du, 
alegia lasaitzen, baina sarri blokeatuta 
dugu diafragma; estresatuta gaudenean 
sorbaldan tentsioa nabari dugun moduan, 

“Irungo Pio Baroja 
institutuan espazio berri 

bat estreinatu dute: Arnas 
Lekua, Batxilerrean sekulako 
antsietatea dagoelako. Eroso 

egoteko prestatua dagoen 
gela bat da, isiltasunean 

arnasa hartzeko”

tentsioa dugu diafragman ere. Horregatik, 
arnasketa ber-hezi behar dugu, diafragma 
gora eta behera mugituz arnastu dezagun, 
eta ez birikak eta saihetsak erabiliz.

Arnasketa bezala, gorputzaren 
malgutasuna, gorputzarekiko 
kontzientzia eta bestelako gaitasun 
naturalak ahazten/galtzen goaz, 
adinean aurrera egin ahala?
Erabat, gorputza bitan disoziatu eta bu-
ruan bizi garelako: adimenari garrantzi 
handia ematen zaio, eta gorputz fisikoa-
ri eta emozioei oso gutxi, dena da pen-
tsamendua eta ideiak, buruan eraikitzen 
dugu gure mundua, eta yogak proposa-
tzen du osotasunera itzultzea, gure gorpu-
tzaren kontzientzia berreskuratzea. 

Adinaren arabera, ezberdin egiten da 
yoga?
Bai, zazpi urteko etapatan dago banatuta: 
7 urtera arte, 7tik 14ra, 14tik 21era... 7 ur-
tera arteko haurrekin, adibidez, jolasa oso 
presente dago, dantza, musika... Demagun 
ipuin bat kontatzen diezula protagonista 
igela duena, bada igelaren postura egiten 
duzu, eta gainerako mugimendu, keinu 
eta posturak ere ipuinari lotuta zoaz egi-
ten. Txikiak, egia esan, gorputzean daude 
oraindik, esentzia mantentzen dute, po-

zik, haserre edo triste badaude, halaxe 
erakusten dute, harremanak egiteko mo-
duek egiazkotasunetik asko dute. Adinean 
aurrera egin ahala doa areagotzen lehen 
aipaturiko disoziazioa, buruaren alde, ho-
rretara garamatzalako eskolak, etxeak eta 
inguru guztiak, eta beraz ariketak ezber-
dinak dira, arreta gehiago landu behar 
da, txikitan egiten ditugun ariketa motzen 
ordez ariketa luzeagoak egin ditzakegu…

Adinaren arabera bakarrik ez, 
ikasgelaren edo taldearen arabera 
ere ezberdin planteatu behar da yoga 
saioa?
Taldeak dinamika bat sortzen du, eta di-
namika izan daiteke oso aktibo eta parte-
hartzailea, izan daiteke pasiboa, eguneko 
unearen arabera ere ezberdina izan daite-
ke jarrera. Beharrek gidatuta ariketa ba-
tzuk edo besteak egingo ditugu, lasaitze-
ko, aktibatzeko, arreta berenganatzeko… 
Nerabezaroan, adibidez, goizean lo iristen 
dira, eta aktibazio lan bat egin behar da, 
ariketa fisikoen bidez; atseden ordutik 
datozen ikasleak, ordea, agian aztoratuta 
datoz eta arnasketa ariketa batzuk behar 
ditugu erlaxatzeko.

Are, ikasgelatik harago, yogak plan-
teatzen du atseden orduan ere espazioak 
ahalbidetzea nahi duen ikaslea lasai ego-

teko, badirudielako derrigortuta daudela 
patio garaian modu jakin batzuetan ego-
tera. Irungo Pio Baroja institutuan batxi-
lerra ematen dute eta espazio berri bat 
estreinatu dute ikasturte honetan: Arnas 
Lekua. Batxilerrean sekulako antsietatea 
dago, itota daude eta presio handia bizi 
dute, unibertsitatera sartzeko EBAU pro-
bari begira. Arnas Lekua gela bat da, sofa 
batzuekin, musika lasaia jartzeko aukera-
rekin, eta eroso egoteko prestatua, isilta-
sunean arnasa hartzeko pentsatua.

“Curriculum osoa emateko denborarik 
ez dago, eta orain yoga?” entzungo 
zenion irakasle bati baino gehiagori…
Bai, eta egia da lana duela, baina beha-
rra denok ikusten dugu; zer egingo dugu 
behar horrekin? Jarraitu dezakegu ikas-
gelan builaka, “isildu! Entzun! Eseri!”, edo 
irtenbideak landu ditzakegu.

Hezkuntzan badago joera gai bat landu 
nahi denean horren bueltako aditua 
ekarri eta ikastaroa eman diezaien 
ikasleei. Baina zuk proposatzen duzu 
yoga ematea eskolako irakasleek 
eurek, eta horretarako formatzen 
dituzu.
Hiru modu daude yoga hezkuntzan sartze-
ko: ikasleentzako ikastaroak (eta egiten 

dira, batez ere txikiekin, bi-hiru hilabe-
teko ikastarotxoak); irakasleentzako 
yoga saioak (eurentzako baliagarri izan 
dadin, eta hor ikasitakoa gelara eraman 
dezakete gero); eta Yoga Ikasgelan: ira-
kasleei tresna erraz batzuk erakustea, 
gero gelan erabili ditzaten. Askotan fo-
kua ikasleengan jartzen dugu, aztoratuta 
daudela eta hau eta beste, baina irakas-
lea nola dago, nola sartzen da ikasgelan? 
Irakaslearen eragina erabatekoa delako, 
eta ikasturte erdirako gainezka eta pasa-
ta ikusten ditut asko, sistemaz eta ikas-
leez kexaka. Jar ditzagun martxan tresna 
eta ariketa hauek, eta denentzat izango 
dira onuragarri, ziur.

Hondarribiko Talaia institutuan, esa-
terako, irakasleentzako gela bat gorde 
dute, behar dutenean bertara joan eta 
yoga ariketak egiteko. Eta astean behin, 
atseden orduan, elkarrekin biltzen dira 
irakasleak yoga egiteko eta meditatzeko.

Noiz, nola, zenbatero… eman behar 
lukete yoga ikasgelan, irakasleek?
Bereziki uneari erreparatu behar zaio: 
ikasleak nondik datoz (eskolan sartu 
berri dira, atseden ordutik datoz, Mate-
matika edo Ingeles ikasgaitik datoz…) 
eta nora doaz (zer egingo dute dato-
rren ordubetean), eta horren arabera 
ziurrenik gauza bat edo beste bilatuko 
dut, dela aktibatzea, dela lasaitzea, dela 
arreta lantzea. Ez dira ordu eta erdiko 
yoga saio arruntak, dira bost bat minu-
tuko pilulak, eta beraz eragina ere ho-
rren araberakoa da, hurrengo ikasgaia-
ri edo orduari eragingo dio, eta ttanttaz 
ttantta joan behar da, beharren arabera 
egunero edo ez, baina jarraikortasuna 
funtsezkoa da, ez izatea noizean behin 
bakarrik egingo dugun zerbait. Progra-
mazioa inportantea da: helburuak fin-
katu, horretarako erramintak planifika-
tu, funtzionatzen ari al den ebaluatu…

Lasaitzeko arnasketaren garrantziaz 
hitz egin duzu, eta aktibatzeko 
ariketa fisikoez; arreta lantzeko zein 
ariketa daude?
Oinarrian da arreta leku jakin batean ko-
katzea, eta horri deitzen zaio ainguraketa. 
Ainguraketa izan daiteke kanpokoa. Adi-
bidez, eskua lore bat da (hatz punta guz-

tiak elkarturik) eta arnasa hartzean za-
baltzen noa eskua, arnasa botatzean ixten, 
arnasketa horretan eta ariketa horretan 
kontzentratuta, eskuan ainguratuta. Edo 
adibidez mandala bat margotzen kontzen-
tratuko naiz, edo mantra bat abesten ja-
rriko dut arreta guztia, ahotsean eta nota 
bakoitzean, pausoz pauso, edo kandela 
bat piztu eta suaren mugimenduari es-
kainiko diot arreta… Eta ainguraketa izan 
daiteke barrukoa, nerabezarotik aurre-
ra erabiltzen dena, haur txikiagoekin ez. 
Barrura begiratu eta ainguratu gaitezke 
arnasketan (sudurrean, edo saihetsetan), 
edo norbere irribarrean, edo barne-eguz-
kia deiturikoan (bularraldean, gure zen-
troan nolabait).

Bisualizazioek (buruaren bidez bi-
daia bat egitea, naturara adibidez) ba-
lio dute arreta lantzeko eta baita erla-
xatzeko ere. Berdin balio du txikiekin 
egin daitekeen ariketa oso polit batek: 
pertsianak apur bat jaitsi, nahi izanez 
gero musika pixka bat jarri, denak etzan, 
eta linterna baten argia mugitzen joan, 
poliki, hormetatik, sabaitik… haurrek 
begiradarekin jarraitu dezaten.

Argi gutxi, etzanda… Ikasgelak espazio 
aproposak al dira yoga egiteko?
Jakin badakigu adibidez argi baxuagoak 
eta epelagoak ematen duela goxotasu-
na, edo ez dela gauza bera gela egotea 
ordenatuta edo kaotiko. Horrelakoak 
kontuan har ditzake irakasleak, dugun 
espaziora ahalik eta ongien egokitzeko. 
Adibidez, txikienekin zoruan egiten dira 
yoga ariketak, baina nerabeentzat, nik 
prestatutako txostenean behintzat, ari-
keta guztiak dira edo aulkian eserita edo 
zutik, errealitatea hori baita: aulki eta 
mahaiez osatutako ikasgelak ditugu. Eta 
azken finean, yoga pilula laburrak dira, 
ikasgelan bertan hurrengo denbora tar-
tera trantsizioa egiteko pentsatuak.

“Txikiak gorputzean 
daude oraindik, baina 

adinean aurrera egin ahala 
disoziazioa areagotzen 

doa, buruaren alde; yogak 
proposatzen du gure 

gorputzaren kontzientzia 
berreskuratzea”

“Fokua ikasleengan jartzen 
dugu, aztoratuta daudela 
eta hau eta beste, baina 
irakaslea nola sartzen da 

gelan? Pasata ikusten ditut 
asko. Tresna hauek denentzat 

dira onuragarri”

Ze gako nagusi ematen dizkiezu 
irakasleei?
Irakasleak berak tresnak esperimentatu 
eta integratu behar ditu lehenik, gero ge-
lan egoki transmititu ahal izateko; tres-
na gutxi eta errazez osatu behar du bere 
“erreminta kutxa”; programazioa eta ja-
rraipena behar duen lan bat da, preben-
tiboa, eztanda egingo dugun momentura 
itxaron gabe; pazientzia eta konfiantza 
behar dira, emaitzak denborarekin ikus-
ten baitira, ez berehalakoan; eta inportan-
tea, irakaslea ongi badago, ikasleak ongi 
egongo dira.

Zein da esperientzia, lantzen ari diren 
eskoletan? 
Erabiltzen dutenek argi dute funtziona-
tzen duela, epe laburrean lortzen direla 
aipaturiko hiru helburu zehatzak: akti-
batzea, lasaitzea eta kontzentratzea, eta 
irakasleei eurei asko laguntzen die. Hel-
buru orokorra, ongizatea, nabaritzen da? 
Horretarako denbora gehiago behar da, 
urte gutxiko esperientziak direlako nik 
ezagutzen ditudanak.

Zein eredu interesgarri 
nabarmenduko zenituzke?
Frantziako Estatuan duela 40 urte hasi 
ziren yoga eskolan sartzen, eta Katalu-
nian Yoga eta Hezkuntza Sarea sortu zu-
ten 2011n, Generalitatetik. Gurean, yoga 

ikasgelara eramateko ikastaroak egiten 
urteak daramatza UEUk, Hik Hasik an-
tolatzen dituen ikastaroetan ere bai, eta 
adibideak han-hemenka ugariak dira, be-
ren borondatez ari diren irakasle eta ikas-
tetxeenak. Eskoriatzako Arizmendi ikas-
tolan irakasleentzako yoga egiten dute 
astean behin, eta gero gelan ikasleekin 
egiteko ideiak hartzen dituzte. Portuga-
leteko Ballonti institutuan DBH eta Batxi-
lergoko ikasleentzat meditazio eta arnas-
keta saioak antolatzen dituzte, eta astean 
behin Geldiunea deituriko atseden ordu 
bat dute, erlaxatzeko eta ariketak egiteko. 
Bilboko Zorrotza institutuan ere, DBHko 
ikasleentzako yoga saioak egiten dituzte, 
eta irakasleek arnasteko eta meditatzeko 
une bat dute atseden orduan.

Kasu horiek ezagutzen ditut, DBHko 
mundua gehiago ezagutzen dudalako, 
DBHko irakasle izan nintzen urte luzez, 
baina Haur Hezkuntzan eta Lehen Hez-
kuntzan gehiago egiten da, eta irakas-
le asko eta asko daude aisialdian yoga 
egiten dutenak eta hor ikasitakoak ge-
lara eramaten dituztenak. Hondarribiko 
Talaia ikastetxean, Haur eta Lehen Hez-
kuntzako irakasleentzako formazio saio 
batzuk egin berri ditut eta ikusi dut askok 
dagoeneko jakin badakizkitela hainbat 
ariketa eta erabiltzen dituztela ikasgelan, 
materiala ere sortuta dutela haurrekin 
ikasgelan yoga egiteko. Esan bezala, bo-

rondatez ari dira. Nik neuk nire kabuz 
eskaini diet formazioa bizi naizen eskual-
deko ikastetxeei, Kavi Fernandez irakas-
learekin ikasi nuena oinarri hartuta, bai-
na administraziotik edo Berritzegunetik 
ez dago planteamendu orokorrik. 

Hezkuntza mailako planteamendu 
orokor bat egitea falta da?
Iruditzen zait lehenago edo geroago iri-
tsiko dela. Eta agian ez da yoga deituko, 
berdin dio, baina gorputza, arnasketa, 
erlaxazioa… lantzeko ariketak normali-
zatzera iritsiko gara, behar handia da-
goelako eta bestela handik edo hemen-
dik eztanda egingo duelako. 

Helduontzat ere lantokietan yoga 
saioak sistematizatu beharko 
genituzke?
Esperientzia asko dago, lan jardunaren 
hasieran edo amaieran yoga egiteko el-
kartzen diren lankideena. Zabaldu beha-
rreko aukera gisa planteatuko nuke, ez 
zuk diozun moduan sistematizatu, yo-
gak ez duelako zertan denentzat izan: 
arte martzialak daude, margotzea, erla-
xatzeko beste hainbat aukera... Yogaren 
baitan ere, mota ugari dago: lasaiagoak, 
meditatiboagoak, aktiboagoak, dina-
mikoagoak… Zer duzu zuk gustuko eta 
zerk egiten dizu zuri on? Hori deskubri-
tzea da bidea. 

Lehen Hezkuntzako 4. mailan, 9-10 urte inguruko ikasleak ikasgaiari ekin aurretik yoga egiten, Hondarribiko Talaia ikastetxean.

  JulEN uGARtEMENDiA  

Ikusiker ikus-entzunezkoen behategiak plazaratu dituen datuetatik 
abiatuta, gazteek gailu eta plataforma digitalengandik jasotzen 

dituzten balore eta mundu-ikuskerari buruz hitz egin digute, besteak 
beste, hainbat adituk.

sare soZiaLak
gazteen informazio 

eta arazo iturri

Gailu eta plataforma digitalek pre-
sentzia handia dute gazteen ar-
tean. Hainbat hezkuntza zentro 

digitalizazioa zabaltzen ari da, eta azken 
urteetan akordioak sinatu dituzte erral-
doi teknologikoekin. 2023-24 ikastur-
tean, Ikusiker behategiak inkestak egin 
ditu Euskal Herriko Bigarren Hezkuntza-
ko 11-17 urte bitarteko 1.524 ikasleren 
artean, eta Euskal Herriko Unibertsita-
teko (EHU) eta Nafarroako Unibertsitate 
Publikoko (NUP) 18-23 urte bitarteko 
2.804 ikasleren artean. Ikus entzunezko 
kontsumoari buruz galdetu die.

Gazteek eskura dituzten gailu tekno-
logikoei dagokienez, inkestatutakoen ia 
guztiek telefono mugikorra dute (DBHn 
%94,8k eta unibertsitatean %99,1ek), 
ordenagailu eramangarria dutenak 
gehiengoa dira (DBHn %80,2 eta uni-
bertsitatean %97), eta erdiak baino 
gehiagok bideo-kontsolak eta tabletak 
dituzte. Bidelagun proiektuaren susta-
tzaile Miren Rosek azaldu digu gazteen 
burmuina “garatu gabe” eta “beharrezko 
formakuntza jaso gabe” dagoenean ema-
ten zaizkiela gailu teknologikoak, eta 
ikastetxe askoren digitalizazio planetan 

“arrazoi pedagogikoek baino ekonomi-
koek” bultzatu dutela gailu elektroni-
koen erabilera. DBHn “era mugatu eta 
kontrolatuan” sartu beharko lirateke 
pantailak, dioenez. 

Orainprebentzioa egitasmoko kide 
Mikel Cerezoren arabera, hezkuntza zen-
troetan ordenagailuen erabilerak ikuspe-
gi akademikotik “bizitzarako prestatzen 
zaituena” izan beharko luke. EHUko psi-
kologia irakasle Juan Manuel Machimba-
rrenaren hitzetan, bestalde, teknologia 
“modu arduratsuan eta kritikoan” era-
biltzen bada, horren potentziala “eremu 
askotan eraldatzailea” izan daiteke, nahiz 
eta sarri kalteak nabarmentzen diren.

Sare sozialei dagokienez, Cerezok dio 
ikastetxeetan orokorrean ez dela irakas-
ten horiek nola kudeatu behar diren, eta 
gaineratu du ikasketa hori ikastetxetik ez 
ezik etxetik ere egin behar dela. Machim-
barrenak adierazi du hezkuntza siste-
mak “teknologiaren inguruko hezkuntza 
digitala” txertatu beharko lukeela, sare 
sozialen arriskuen eta onuren berri ema-
teko. Gurasoek arauak ezarri beharko 
lituzketela dio, “debekua baino erabilera 
arduratsua sustatuta”.

sare sozialen erabilera 
gutxitzeKo ezintasuna 
Sare sozialen erabilera ohikoa da gaz-
teen artean, batez ere Instagram eta 
TikTok-en kasuan. Ipar Euskal Herrian 
inkestatutakoen artean, Instagram egu-
nean 31-60 minutu artean erabiltzen 
dutenen kopurua da nagusi (%30,7), eta 
Hego Euskal Herrian gehiengoak egu-
nean behin baino gehiagotan erabiltzen 
du (DBHn %69,6ak eta unibertsitatean 
%81,7ak). TikTok sareari dagokionez, 
egunean behin baino gehiagotan erabil-
tzen dutenak dira gehiengoa.

Sareetan denbora gehiago ala gutxiago 
ematea gustatuko litzailekeen galdetu-
ta, unibertsitateko ikasleen erdiak baino 
gehiagok erantzun du "askoz ere denbora 
gutxiago" edo "apur bat gutxiago" pasa 
nahiko luketela; DBHkoen artean, aldiz, 
gehienek ez dute motiborik ikusten den-
bora-tartea handitu edo txikitzeko.

Rosek eta Cerezok uste dute gazteak 
adinean aurrera egin ahala jabetu egiten 
direla sare sozialekiko duten mendeko-
tasunaz, eta erabileraren inguruan pen-
tsaera kritiko landuagoa eta kontzientzia 
handiagoa dutela. Dena den, kontziente 

izan arren, gurpil horretatik ateratzea 
"ezinezkoa" zaie. “Etsipenez hitz egiten 
dute, eta pertsonalki, tristura handia 
sortzen dit horrek”, dio Rosek. Cerezo 
ere ildo berean mintzo da, helduagoak 
direnek haien esperientziaren inguruan 
hausnartu dutela esan digu, eta askok 
badakiela erabilera "desegokia" egiten 
ari direla, baina "oso zaila" zaiela "zu-
rrunbilo horretatik ihes egitea".

"Smartphone eta mugikor adimen-
tsu hauek gure bizitzan sartu dira, eta 
geratzeko etorri dira", dio. Cerezok, era-
bilera desegokitzat jotzen du bizitzaren 
beste esparru batean eragin negatiboa 
duenean. Machimbarrenaren arabera, 
bestalde, erabilera desegokia da horrek 
erabiltzaileari “kalteak sortzen dizkio-
nean”. Kalteak “intrapertsonalak” –ara-
zoak norberaren kontrol galerarekin 
lotuta daudenean, adibidez– edo “inter-
pertsonalak” –gurasoekin edota irakas-
leekiko harremanetan arazoak sortzen 
direnean– izan daitezkeela azaldu digu.

Hala ere, Cerezok esan digu teknolo-
giaren eta sare sozialen erabilerari dago-
kionez, azken urteetan “joera aldaketa” 
sumatu duela, adin txikikoak eta helduak 
kontzienteago direlako teknologia horiek 
kontrolik gabe erabiltzearen ondorioez. 

erraldoi teKnologiKoen 
papera
Orainprebentzioa elkarteko gizarte-he-
zitzaileak nabarmendu du ez dela ahaz-
tu behar teknologiak eta sare sozialak 
“korporazio erraldoien menpe” daudela, 
eta nahiz eta baliabideak dohainik eskai-
ni, euren helburua etekin ekonomikoa 
ateratzea dela. "Gaur egun datu ugari 
oparitzen dizkiegu erraldoi teknologi-
koei, eta datu horiek euren teknologia 
elikatzeko baliatzen dituzte", zioen gu-
rean Iametza komunikazio-enpresako 
kide Eli Pombok, Euskarabildua jardu-
naldien atarian egin genion elkarrizke-
tan: "Datuak dira gaur egungo ondasun 
preziatuena". Cerezok ere uste du infor-
mazioa dela “garai honetako botererik 
garrantzitsuena”. 

Pombok eta Rosek korporazio horiek 
erabiltzen dituzten algoritmoei buruz 
hitz egin dute. Horien bitartez "gure gus-
tu eta nahien araberako edukiak eskain-
tzea” bilatzen dutela dio Pombok, eta 
horrek “gero eta mundu ikuskera mu-
rritzagoa” eta “ez anitzagoa” izatera era-
maten gaituela. Bidelagun proiektuko 
kideak gehitu du algoritmoen ondorioz 
“norbanakoen ideiak eta interesak geroz 
eta erradikalagoak” direla.

existitzen ez den errealitate 
baten sorKuntza
Sare sozialek eta teknologia berriek 
islatzen duten errealitateaz galdetuta, 
Cerezok erantzun digu aldez aurretik 
helburu konkretu batzuekin “presta-
tutako” eta “makilatutako” errealitate 
bat erakusten digutela, eta horrek per-
tsona bat “bere errealitatearen kon-
tra” ezar dezakeela. Dioenez, sare so-
zialak nerabeen bizitzan sartzen dira 
“zaurgarritasun egoera pertsonal edo 
emozional izugarrian” daudenean, eta 
haien izaera eta pentsaera kritikoak 
baldintza ditzaketela.

EHUko irakasle Machimbarrenak 
esan digu sare sozialetan erakusten de-
narekin erabiltzaileak “kritikoa” izan 
behar duela, edukiaren sortzaileak “era-
kutsi nahi duena” zabaltzen duelako. Ce-
rezok uste du “oso garrantzitsua” dela 
sare sozialetan ikusten dena perspekti-
ba kritiko batetik begiratu eta zalantzan 
jartzea: “Gure nerabeek eta seme-alabek 
ikusten ari diren horren beste aurpegia 
ezagutu behar dute, ostean, informazio 
hori izanda, batez ere beraientzat onu-
ragarriak edo babesleak izan daitezkeen 
erabakiak hartzeko”.

Rosek eta Cerezok sare sozialetan 
erabiltzen diren filtroak aipatu dituzte. 
Bidelagun proiektuko kideak aurpegia 
edertzen duten erramintei buruz hitz 
egin du: “Arazoa da horrelako irudiak  
egunean bospasei orduz ikusten dituen 
gazte batek, aurpegi artifizial horiek 
naturaltzat jotzen dituela, bere inkon-
tzientean edertasun eredu bilakatzen 

direla, eta hortik datoz ondoren dismor-
fia arazoak, elikadura-nahasmenduak, 
autoestimuan eragin negatiboa, eta kasu 
batzuetan suizidio-ideiak ere bai”. 

“esfortzuriK gabeKo 
arraKasta”
Youtuber eta influencer askok ematen 
dituzten mezuek “esfortzurik gabeko 
arrakasta” islatu eta “zoriontasunaren 
ideia faltsua” zabaltzen dutela aipa-
tu du Rosek, eta Cerezok adierazi du 
gazteek sare sozialetan ikusten dutena 
“nahi edo ez" beren bizitzarekin kon-
paratzen dutela. 

Machimbarrenak azaldu digu sare so-
zialetan erabiltzailearen arreta lortzeko 
“etengabeko scroll –edukiak ikusteko 
mugimendu bertikala edo horizontala– 
eta scroll azkarrak bezalako mekanis-
moak lehenesten” direla; eta Rosek gehi-
tu du “askotan ez duela axola” bertan 
azaltzen dena egia ala gezurra den. Cere-
zok gaur egun gizarteak duen informa-
zio kopurua azpimarratu du: “XIX. men-
dean informazioa oso pertsona gutxik 
izatetik, gehiengoa informazio gehiegi 
izatera pasa gara”.

Ikusikerrek egindako ikerketak era-
kutsi du ekosistema mediatiko berrian 
sare sozialak direla gazte gehienen in-
formazio-iturri, ohiko telebista kateen 
aurretik. Komunikabide tradizionalek 
sare sozialetan partekatzen dituzten 
edukiak lehenesten dituzte gehienek, 
baina gazteenen artean, oso antzeko da-
tua lortzen dute youtuber, instagramer 
eta tiktokerren azalpenek. 

inor ez da ilegala

  itSASO ZuBiRiA EtXEBERRiA

Aldarrikapenez jantzi

Dena inportatzen dugu, bost inpor-
ta gabe kostu ekologiko, humano 
edo ekonomikoa. Pentsa, kolo-

reak ere inportatuak dira jada! Mimo-
sa edo kalendula horia... ez da batere 
erakargarria. Kurri horia, hori bai; ho-
rrek gehiago saltzen du! Bada, ARGIAk 
proposatu digu aurtengo neguko mo-
dako jertsearen kolorea horixe izatea. 
Horrez gain, tenperatura goxoak ditu-
gunerako beste aukera bat ere presta-
tu dute, oraingoan kamiseta burdeos 
kolorekoa izango da.

Kale salmentan aritzen diren Mbolo 
Moye Doole migratzaileen kolektibora 
bideratzeko diru pixka bat ateratzeko 
asmotan prestatu ditu ARGIAk jertse eta 
kamiseta berriak.

Sei urte dira ARGIAren eta Mbolo 
elkartearen ekimena martxan dela eta 
asko dira kalean ikusten diren poltsa, 
kamiseta eta jertseak. Irabazien erdia 
jasotzen du jatorri senegaldarra duten 
Bilboko kale-saltzaileen kolektiboak 
eta urtero produktu berriak kaleratzen 
jarraitzen du ARGIAk, arrakasta iku-
sita. 

Webgune berria
Azoka.argia.eus webguneko Azokan egon 
izan dira orain arte eskuragarri produk-
tuok. Interneten egoteaz gain, Lasarte-
Oriako ARGIAren bulegoetan, Durangoko 
Azokan eta beste salmenta puntu batzue-
tan erosteko aukera egoten da. Baina 
laster ezagutuko dugu Inor Ez Da Ilegala 

ekimenaren webgunea eta publiko egiten 
denetik aurrera hor ere erosi ahal izango 
ditugu proiektu honetarako sortutako jer-
tse, kamiseta, poltsa edo liburuak.

durango ere berritasunez 
beteta
Landako guneko ARGIAren postuetan 
arropa salmentarik egin ezin denez, az-
ken urteetan ikusia izango duzu Duran-
goko Santa Maria elizaren arkupeetan 
Inor Ez Da Ilegalak jartzen duen mahaia. 
2024ko abendurako antolatuta dagoen 
Durangoko Azoka baliatuta, aurreko 
urtean Korrika-ren denda egon zen es-
pazioan aurten Mboloko eta ARGIAko 
kideak ariko dira inor ez dela ilegala al-
darrikatzen duen arropa saltzen. 

D
A

N
I B

LA
N

C
o

 /
 A

R
g

IA
 C

C
 B

Y
-S

A



Azaroak 10, 2024

DENBORAREN MAkiNA І 41

NAGORE 
iRAZuStABARRENA 
uRANGA

Bera (Nafarroa), 1924ko azaroaren 
7a. Anarkista talde bat Beran sartu 
zen goizaldean, Primo de Rivera-

ren diktaduraren aurka egin eta Espai-
niako Estatuan iraultza abiatu asmoz.

Espainiatik eta Hego Euskal Herritik 
Baiona, Hendaia eta Donibane Lohizu-
nera ihes egindakoen artean Batzorde 
Zentralaren berri zabaldu zen urrian. 
Besteak beste, Migel Unamunok, Vi-
cente Blasco Ibañezek eta José Orte-
ga y Gassetek osatutako batzordea-
ren asmoa Romanonesko kondea buru 
izango zuen Errepublika ezartzea zen. 
Horretarako, altxamendu orokorra 
egingo zuten azaroaren 8an, hainbat 
guarnizio militarren eta langile mugi-
mendu osoaren babesarekin. 

Horrenbestez, Lapurdiko iheslariak 
matxinadan parte hartzeko antolatu 
ziren. Azaroaren 6ko iluntzean, 42 ki-
dez osatutako anarkista taldea Doni-
bane Lohizunetik abiatu zen armak, 
eskudirua eta iraultzara dei egiten 
zuten eskuorriak hartuta. Goizalde-
ko ordu txikietan heldu ziren Berara. 
Kontrabandistak zirelakoan, Miguel 
Berasain aguazilak abisua eman zion 
Guardia Zibilari. Matxinatuen eta guar-
dien artean tiroketa izan zen orduan: 
lau anarkista hil eta 27 zauritu zituz-
ten tiroketan, eta guardia zibilen al-
dean, aldiz, bi hildako izan ziren.

Bi guardien hilketagatik lau la-
gun atxilotu zituzten: Pablo Martín 
Sánchez 25 urteko Barakaldoko gizon 
ezkongabea; Enrique Gil Galaz –haren 
daturik ez da ezagutzen–; Lugoko 29 
urteko José Antonio Vázquez Bouzas; 
eta Juan Santillan Rodríguez Burgosko 
guardia zibil ohia.

epaiKeta bat nahiKo ez eta...
Epaitegi militarrean epaitu zituzten 
lauak, baina lehen gerra kontseiluan 
absolbitu egin zituzten froga faltaga-
tik. Hala ere, orduan, epaiketa errepi-

katzea erabaki zuten, lehen epaiarekin 
gustura ez zirelako geratu, nonbait. 
Madrilen egin zuten bigarren gerra 
kontseilua, abenduaren lehenean, eta 
froga berririk aurkeztu ez arren, he-
riotzera kondenatu zituzten Vázquez 
Bouzas ez beste hiruak. 

Berehala indultuaren aldeko mugi-
mendua jarri zen abian. Besteak bes-
te, Mateo Mugika Urrestarazu Iruñeko 
gotzaiak ahalegin berezia egin zuen, 
exekuzioaren bezperan hainbat tele-
fono dei egiteraino. Baina ahaleginak 
alferrikakoak izan ziren. Ohikoa zen 
Alfontso XIII.ak horrelako kasuetan 
indultuak ematea, baina Berako matxi-
natuekin ez zuen erabaki hori hartu, 
herritarren artean zigortuekiko elkar-
tasun giro nabarmena sortu zen arren 
(edo, agian, horregatik).

Enrique Gil eta Julián Santillan ga-
rrotean hil zituzten abenduaren 6an, 
Iruñean. Pablo Martín barakaldoarrak 
bere buruaz beste egitea lortu zuen 
exekuziora zeramatela. 

Berako saiakeraren eta horren ondo-
rioen xehetasun guztiak ezagunak dira; 
garaiko prentsan eta, besteak beste, 
Pio Barojaren La familia de Errotacho 
lanean jasota daude. Baina saiakera-
tik ehun urte bete direnean, oraindik 
zer aztertua badago gertatutakoaren 
atzean zeuden interesen eta ondorioen 
inguruan. Diktadura ahultzeko anto-
latutako saiakerak, itxuraz, diktadura 
indartzeko balio izan zuen azkenean.

Diotenez, Jose Antonio Primo de Rive-
rak, kezka izpirik azaldu gabe, irribarre 
zabala ahoan eman zuen Beran gertatu-
takoaren berri. 

Berako matxinada 
eta Primo de Riveraren 
irribarrea

Pablo Martín Sánchez barakaldoarrari guardia zibilak atxilotu ondoren egindako argazkiak. Berako 
saiakeran parte hartzeagatik atxilotu eta heriotzera kondenatu zuten.

GARBiñE lARREA

Udazken betean gaudela arnas 
bideei erreparatu beharra dau-
kagu, garai honetan ia gehienok 
izango baitugu katarroren bat. 

Hori bakarrik denean gustura, arnasbi-
deetako gaitz larriagoak zeharo gaizto-
tuta dabilzkigulako azkenaldian. Gure 
artean aurre zaintza egitea ohitura za-
baldua da eta horretarako sendabelar 
anitz eta askotarikoak ditugu baina ba-
koitzak ditu bere berezitasunak. 

Izenak berak erakusten duen mo-
duan, arnasbideetarako erabiltzen da 
birika-belarra (Pulmonaria officinalis), 
birika eta bronkioetako gaitzetarako. 
Udaberrian eta uda hasieran bildu ohi 
dugu baina une hauetan oraindik ere 
hosto bikainak ikusten ditugu bazterre-
tan, beraz, ez da batere momentu txa-
rra bildu eta lehortzen ipintzeko. Hos-
toak latzak edo zakarrak izaten dira, 
bizar trinkodunak, berde ilunak zein 
argikoak. Hosto gehienek orban zuria 
izaten dute eta askok analogia eginez 
biriketako gaixotasuna sinbolizatzen 
duten orbanak ikusten dituzte bertan.

Ingelesez hainbat izen ditu eta bat 
our Lady´s milk drops da. Ama Birjinak 
oinutsik zihoala hostoa zapaldu eta es-
nea jariatu zitzaion, eta betiko marka 
utzi. Erlijioa tartean sartzen zaigunean, 
sendabelarraren balioa jasotzeko izan 
ohi da, kategoriaz igotzeko, alegia. 

Muzilago asko eta alantoina ditu, 
mukiak kanporatu eta arnasbidee-
tako narritadurak baretzeko osagai 
onak. Taninoak askotan landarearen 
%10a dira, ehunak indartu eta bere 
onera ekartzeko egokiak. Azido sili-
zikoa du, silizio mota bat, ahulduta-
ko ehunak gogortzeko eta indartzeko 
osagai baliotsua. Gatz potasikoa eta 
kaltzikoa ere baditu gorputzak erraz 
xurgatzeko moduan. 

Hostoak lehortu, txikitu eta infusio-
tan har ditzakegu goizean baraurik. 

Udazken osoan hartuz gero birikak 
indartuko dizkigu eta arnas-apa-
ratuko gaitzei aurrea hartzeko lana 
egingo du. 

Aldiz, birika eta bronkioetako gai-
tzak baldin baditugu, beste sendabe-
larrekin batera bere eragina hobea 
izan ohi da eta horregatik gaur egun 
sendabelar nahasketa askotan ipin-
tzen da, gaitz hauek tratatzeko era-
ginkorra delako. 

Ezkaia (Thymus vulgaris), eztul-be-
lar hostoa (Tussilago farfara), malba 
(Malva sylvestris), plantaina (Planta-
go lanceolata) eta intsusa lorearekin 
(Sambucus nigra) batera nahasten da, 
denak kopuru berean ipinita. 250 ml ur 
irakin eta bi koilarakada txiki ipintzen 
dira, bost minutuan tapatuta eduki eta 
egunean hiru aldiz hartzen da, otorduen 
ondoren, bi edo hiru astez. 

Xarabea egiteko ere landare apro-
posa da. Horretarako kilo bat ezti, bi-
rika-belar hosto berde edo freskoak 
(eskukada bat), limoi ekologiko bat eta 
30 ml propoli behar ditugu. Kristalezko 
ontzi aho-zabal eta hermetikoan limoia 
ipintzen da, azal eta guzti, xerratuta. 
Ondoren birika-belar hosto berdeak, 
ontziaren 1/3 osatu arte, nahi izanez 
gero erdiraino ere bai. Goraino eztiz be-
tetzen da eta berrogei egunean toki epel 
eta ilunean edukitzen da, sukaldeko ar-
mairuan adibidez, tartean behin mu-
gituz. Epe hau igarotakoan iragazi eta 
propolia gehitzen zaio ondo nahastuz. 
Kristalezko botilan ilunean ongi egongo 
da urtebetean (hozkailutik kanpo). 

Ez du albo ondorio edo kontrakota-
sun aipagarririk. Haurdunaldi eta edos-
kitzaroan segurua da eta haurrentzat 
ere bai. Hori bai, infusioa beti paperez-
ko iragazkia erabiliz iragazi behar da, 
bestela hosto latzek dituzten bizar trin-
ko eta gogorrek ahoa eta eztarria (eta 
hesteak) narritatuko dizkigutelako. 

biriKa-belarra

DoNostia: Azaroak 7, 12:00etan  
Plaza berrian, liburutegian.

oRio: Azaroak 14, 19:00etan  
Kultur Etxean.

zEstoa: Azaroak 26, 19:00etan,  
Portale kulturgunean.

DURaNGo: Abenduak 7, 17:00etan, 
Durangoko Azokako areto nagusian.

aNtolatU HitzalDia zURE HERRiaN: 
idatzi solasaldiak@argia.eus helbidera.

Garbiñe Larrearen liburu berria 

SARDINA EUROPARRA
(Sardina pilchardus)

talDEa: Ornoduna/Arraina.

NEURRia: 15-30 cm. 10 urtetik gora 
bizitzera iritsi daitezke.

NoN Bizi Da? Espezie pelagikoa da 
eta itsasoko sakonera ertainean bizi da 
(25-100 m). 

zER JatEN DU? Planktona.

BaBEs Maila: Ez dago babestua. 

 43 43.eusZuhaitz bat asko luzatu eta hazita ere, hostoak sustraietara bueltatzen dira.

A ze fAunA!

Sardina bat... bi sardina...
topatu ziren...

Atlantikoan, Mediterraneoan, In-
dikoan, Pazifikoan… Gauez bada, 
25-55 metroko sakoneran; egu-
nez sakonago, 100 metrorai-

nokoan, harrapariengandik babesteko. 
Ozeanoaren arabera espezie bat edo beste 
izanda ere, gertuko ahaide gara denak, eta 
antzeko bizimodua daramagu. Taldekoi 
izaera muturreraino eraman ohi dugu, 
sarda erraldoietan elkartzeak harraparien 
mehatxuaren aurrean bizirauteko auke-
rak handitzen baitizkigu (komunitatearen 
garrantzia!). Gure gorputzaren txikitasu-
netik abiatuta, talde modura gara handi.

Kantauri itsasoan bizi garen sardina 
europarron kasuan (Sardina pilchardus), 
ugalketa-sasoian gutariko eme (ama) 
bakoitzak 50.000 arrautza inguru aska-
tuko ditugu; udazkenetik uda hasierara, 
hainbat errutetan. Behin askatutakoan 
ez ditugu zainduko; baina badakigu, 
hainbeste izanda, batzuek behintzat bi-
ziraungo dutela (“r” estrategia deritzo 
horri). Igerian eman ohi dugu bizi osoa, 
taldekideen norabide berean betiere. 
Horrela, sarda erraldoiak sortzen ditugu, 
munduko handienak: esaterako, gure 
Afrika hegoaldeko ahaideen (Sardinops 
sagax) kasuan, haien migrazioan mu-
gitzen den biomasa Afrikako sabanako 
animalia-saldoen parekoa da... 

Baina talde modura indartzen gaitue-
nak talde modura zaurgarri ere egiten 
gaitu, klima-aldaketaren aurrean. Itsaso-
ko uraren tenperatura igo ahala, arrautza 
gutxiago errun ditzakegu, eta fitoplank-

ton eta zooplanktona gutxitzen den hei-
nean, gutariko gehiengoa kaltetua izango 
da. Honetaz gain, ozeano batean ala bes-
tean, turismo gastronomikoa erakartzen 
dugu, ez baita makala gure elkarretaratze 
handiek harrapakariengan pizten duten 
interesa. Gure arrautzek eskaintzen du-
ten elikagai iturriaz gain, sardina helduok 
hainbeste igeri egiteak gihartsu egiten 
gaitu, proteina iturri aberatsa (arrain 
“urdinak”) gara munduko harrapaka-
ri anitzentzat; hala nola zetazeoentzat 
(izurdeak, baleak…), itsas-hegaztientzat 
(ubarroiak, zangak…), marrazoentzat, 
nahiz bestelako arrain handientzat. Eta 
zeresanik ez, gure harrapakari nagusiari 
erreparatuz gero. Errespetu bat zor di-
guzue, bai; munduan arrantzatzen diren 
arrain guztien laurden bat garen heinean, 
ia 4 milioi tona sardinako kontsumoari 
eusten baitiozue. 

Zuen kulturaren parte gara gainera. 
Autobusean sartu ezinik zabiltzatenean, 
gurekin oroitzen zarete. Ez da kasuali-
tatea, XIX. mende hasieran Napoleonek 
arraina usteldu gabe mantentzeko mo-
dua asmatzen zuenarentzat ordainsaria 
eskaini zuenetik, kontserba izan baita 
gure patu nagusia. Bestalde, gatzez es-
talita lehortzeak ere fama handia ekarri 
digu: gogoratu bestela, batez ere garai 
haiek bizi izan dituzuenek, sardinzar 
kutxa borobilak (kontuz, Norvegiako 
lehengusu diren sardinzarrekin nahastu 
gabe, Clupea harengus, gazteleraz aren-
que). Badira sardina keztatuak ere, kutixi 
modura… Eta txokolatezkoak ere bai, 
Gabonetarako. Sardinak nonahi. Neguko 
inauterietan sardina lurperatzeko ohi-

tura ere baduzue… Eta, bide batez, ezin 
uler zitekeen arrantza munduan emaku-
mezkoek izandako papera, gu gabe; bai 
gu harrapatzeko sareak prestatu nahiz 
konpontzean, bai kontserba-industriako 
lanean. Eta oroitu, Santurtzitik Bilbora 
hor ibiltzen ziren lehengo sardinerak… 

Kantauri itsasoan, uda garaian, kostal-
dera hurbiltzen garenean, euskal arran-
tzaleek inguraketa-sarearekin (“traina”) 
harrapatzen gaituzte, ilunabarrean (“ar-
doran”) eta egunsentian (“alban”): azken 
kasu honetan sardina bereziki “frexkue” 
izaki, preziatuago izango gara lonjan. 
Uda hasieran sardina gehienak hega-
luzeen beita modura erabiliko gaituzte 
(“parrotxa” izenez ezagutzen dira horre-
tarako aproposak diren tamaina txiki-
ko sardinak). Hala, arrandegietara uda 
amaiera-udazken hasiera aldera helduko 
gara, behin hegaluzeen kanpaina amaitu-
ta. Udako jai herrikoietan parrilatan to-
patzen gaituzuenean, beraz, erreparatu 
ea nongo arrantzaleek hartu gaituzten, 
eta non, jakiteko bederen. 

Azken urteetan gure kostaldeko sar-
dinaren arrantza Kantauri ekialdeko ere-
mu zehatzetara mugatua egon da. Adie-
razgarria. Aurten berriro ere Kantauri 
osora zabaldu da arrantza; zorionez, beti 
ere sasoiak ongi aztertu eta errespeta-
tzen badira. Asko baikara, leku askotan; 
baina ez une oro, ez nonahi, eta aldake-
tarik ezean, ez betiko. Zaindu gaitzazue, 
jaietako sardin-erre usaina ondorengoek 
ere ezagutu dezaten. 

Txikitik handitasunera, ea beste zein 
arrain ausartzen den gure kantuan batze-
ra. “Jarrai dezala..."… 

MugariK 
gabe, baina ez 
Mugagabe

ENEkO BAchillER OtAMENDi
ARANZADIKo KIDEA

JAkOBA ERREkONDO
jAKoBA@BIZIBARATZEA.EUS

eguzKi-lore 
Meteorologoa

Mendirik altuenetako okoilu 
gordeetan. Ziztu biziz hai-
ze hotzak zazpi hilabetez 
neguztatzen duen zokoan. 

Udan igotzen dituzten azienda saldoek 
motzean eusten dioten belaze bazte-
rretako zuhaixken altzoan. Bertan 
ezin biziraunari eutsi eta basoak ere 
txil egin eta urrun-urrunera gibela-
tzen diren zoko-mokoetan. Hor topa-
tuko duzu elezaharrenetik jaulkitakoa 
dirudien landare aztarrena, denbore-
tako erlikia arantzatsua: eguzki-lorea. 
Karaitza oinarri duten lur aldapatsu 
drainatuetan hazten da, bakean utziz 
gero… Etxeetan kutun edota amuleto 
gisa jartzeko ohitura asko zabaldu da 
eta, mendian desagerrarazten ari ga-
renez, hartzeko debekua arautua da. 

Etnografia lantzen dutenek bildu-
takoetatik dakizkigu eguzki-lorearen 
eta gure arteko eman-hartuak. Egun 
horrelakoen jaulkiz dakigu sendabelar 
handia izan dela. Bere sustraiaren ura 
da ezagunena: besteak beste, tripe-
tako bizioak edo zizareak botatzeko, 
hidropesiadunak flakatzeko, txiza egin 
ezin dutenak oneratzeko eta ardoa-
rekin batera hartuta sugeen pozoia-
ri aurre egiteko. Sustraia bera janez 
gero hiltzeko arriskua dago; adibidez 
animaliaren bat hil nahi izanez gero, 

formula hau ematen du Pio Font i 
Quer botanikari ezagunak Dioscorides 
medikuari jasoa dela esanez: “Nahasi 
sustraia, irina, ura eta olioa txakurra, 
txerria edo arratoia hiltzeko”. Baita 
pertsona ere, eransten du Piok berak. 

Babesletzat dugu eguzki-lorea 
etxeetan. Ateetan jartzen da eguzkirik 
ez dagoenean haren lana egiteko. Izaki 
gaiztoak, gaitzak, ekaitzak eta antze-
koak uxatzen ditu. Zabaldua da sorgi-
nak etxean ez sartzeko trikimailua ere 
badela eguzki-lorea. “Okerkeriaren” 
bat egiteko asmotan etxera hurbiltzen 
direnean, atean eguzki-lorea topa-
tzean ezinbestean haren erdiko lore 
multzoak dituen loretxoak banaka-
banaka zenbatzen gelditzen dira eta 
amaitzerako egunabarra agertzen da, 
eta sorginak ezinbestean argitatik ihes 
egin behar du.    

Berari esateko “sorgin-kontra” ize-
na jaso zuen Telesforo Aranzadik Bei-
zaman; baita “ilargi-lore” ere. Gorritin 
“astalar” eta Olaztin “otarraska” ize-
nak ere jaso zituen 1929an argitara-
tutako Nombres de plantas en euskera 
artikuluan. Jose Migel Barandiaranek 
Ataunen jaso zuen, baita ere, “ilargi-
belar”. Beraz, eguzkiarekin adina lotu-
ra badu ilargiarekin ere. Bestetik “as-
talarra”, “basalarra” eta “kardalora” 

behintzat ere esaten zaio. Bi espezie 
ditugu: eguzki-lore laburra (Carlina 
acanthifolia) eta eguzki-lore luzea 
(Carlina acaulis).

Erdiko lore multzoaren inguruan 
duen braktea distiratsuzko eraztunak 
aparteko dotorezia eransten dio. Bai-
ta bestelako erabilpenik ere. Braktea 
horiek hezetasunaren arabera mugi-
tzeko gai dira: aire lehorra dagoenean 
zabal-zabal egiten dira eta hezetasun 
handiarekin beregain bildu, barruko 
loreak babestu nahiko balituzte be-
zala. Barometroa da, beraz. Frantse-
sez “chardon baromètre” (barometro 
kardua) eta alemanez “wetterrosen” 
(eguraldiaren arrosa) esaten diote. 
Nire ustez, sorginen uxatzeko baino 
eguraldiaren iragarle gehiago erabi-
liko zen. Sorginena istorio polita da, 
baina kanpoko lanetarako eguraldi 
iragarle fidagarri bat izatea kontuz-
koagoa ez al da? 

Tradizioan sendagai izan da eta 
esanahi sakona du eguzki-loreak, bai-
na gaur egun dekorazio kuttun huts 
ez al da? Hala ere etxean nahi izatera, 
oraindik mendi txokoren batean lore 
arrastoren bat topatuko duzu: haziak 
eskuratu, datorren otsail-martxoetan 
erein eta hurrengo urteko udan lorea 
izango duzu. 

eguzki-lore laburra (Carlina acanthifolia).

GARAZi ZABAlEtA

Naturopatiaren eta iridiologia-
ren mundutik iritsi zen Eztizen 
Agirresarobe Pineda ezkiotarra 
kosmetika naturalaren mundu-

ra: “Hirugarren urtea dut naturopatia eta 
iridiologia ikasketetan, baina lehenagotik 
ere egiten nituen ukenduak, kakaoak, eta 
antzekoak”, azaldu du. Erdi kasualita-
tez, Santa Luziako azokarako postua jar-
tzea proposatu zion lagun batek duela bi 
urte, eta hor hasi zen, nolabait, Mimogo-
xo proiektua izanen zena forma hartzen. 
Ukenduak, xaboiak eta xanpuak, kremak, 
olio esentzialak, ezpainetako kakaoak 
eta antzeko produktuak ekoizten dituzte 
Ezkioko Goetxe baserrian, eta duela urte-
bete ingurutik Susana Odriozola Zubiza-
rreta kidea ere berarekin ari da. 

teoria praKtiKara eraMateKo 
Modu bat
Naturopatiako ikastaroetan ikasita-
koari aterabide praktikoa emateko 
modu bat da Mimogoxo proiektua 

ekoizleentzat. “Lan hau osagarria da 
guretzat, baina aukera ematen digu 
teoria praktikarekin uztartzeko”, dio 
ezkioarrak. Kosmetikaren munduak, 
orokorrean, ez du gehiegi erakarri izan 
Agirresarobe, eta jarduera horretara 
bultzatu duena, benetan, osasunare-
kiko ikuspegia izan da: “Mimogoxo 
proiektuaren helburua norbere burua 
eta ingurukoak mimatzeko produk-
tuak sortzea da, baina, betiere, osa-
sunaren ikuspuntutik. Kosmetika ez 
dugu ulertzen edertasunari lotuta”. 
Azaleko azkurak, hanturak edo beste-
lako gaixotasunak arintzeko helburuz 
ekoizten dituzte xaboi eta kremak eta 
tailerrak ere ematen dituzte urtean 
zehar Mimogoxoko kideek..  

Baserrian eraldaketa gunerako 
txoko bat egokitu dute, nahiz eta az-
pimarratzen duten azpiegitura edo 
tresneria handiegirik ez dela behar: 
“Lapikoak, sua… ez dugu tresna be-
rezirik erabiltzen eraldaketak egite-

ko”. Produktuak egiteko darabiltzaten 
lehengaiak hurbilekoak eta ekologi-
koak izatea lehenesten dute. Argizaria 
Goierriko erlezainei hartzen diete eta 
oliba olioa Nafarroatik erosten dute. 
Aizpea Lasa Muxika diseinatzailearen 
laguntzarekin, bilgarrietan arreta jarri 
nahi izan dute: bilgarri gutxi eta ekolo-
gikoak darabiltzate produktuetan.

“produKtu haueKiKo interes 
gero eta handiagoa dago”
Goierriko Biziola proiektuan, Igartubei-
tia baserrian, eta Itsasoko Alegi auzo-
ko dendan saltzen dituzte Mimogoxoko 
produktuak, baina, batez ere, zuzeneko 
salmenta egiten dute, ahoz aho eta azo-
ketan. “Sendabelarrekiko eta produktu 
hauekiko interes geroz eta handiagoa 
dagoela sumatzen dugu, baita jende 
gaztearen partetik ere”, dio Agirresaro-
bek. Bultzada horretan, Garbiñe Larrea 
bezalako pertsonen ekarpena nabarme-
na izan dela dio. 

mImOgOXO
edertasuna baino 
osasuna helburu duen 
proieKtua ezKion

Nafarroako Salmenta Puntuen
eta Jatetxe Iraunkorren Sarea

Ekologikoa
aukeratuz
denok irabazle

cpaen.org
navarraecologica.orgAGENDA

2030

Gobierno
de Navarra

Nafarroako
Gobernua

Kontsultatu hemen
Nafarroako saltokien

zerrenda

Hitzaldian aipatu duzu Itxaro Borda 
dela Ipar Euskal Herriko poetarik 
emankorrena.
Bai, hala da. Olerkigintzan ausartu 
da forma tradizionaletik biziki urrun 
joaten, jostatzen da arrisku izigarriak 
hartuz, nahasketa handiak ekarriz hiz-
kuntzekin, soinuekin. Eta ordura arte 
nehun ikusten ez ziren gaiak agerraraz-
ten ditu: emazteen arteko maitasuna, 
kezka sakonak bizitzari begira, gauza 
biziki finak. Frogatua du nahi dena erra-
ten ahal dela, nahi den bezala, euskara-
rekin. Uste dut idaztean hartzen duen 
libertate eta poz hori, nabari dela eta 
beldur gabe, bere bizipen intimoenetik 
aipatzen ditu gaiak.

Zein dira ezagutarazi behar 
liratekeen beste olerkari batzuk?
Baitezpadakoetan, erran dezakegu, Ira-
tzeder. Iratzederrek anitz idatzi du. Egia 

da bere olerkia otoitza dela, fraile zen, 
esperantzaz betea jainkoaren eta etorki-
zunaren baitan. Horregatik, beharbada, 
gaur egun ez da halako modan izanen, 
baina badu ikaragarrizko estilo ederra, 
jostakina hitzekin, biziki airosa. Natura-
ren edertasunaren aitzinean erakusten 
duen lilura eta miresmena biziki hunki-
garria da. Beharrik, bizitza ez baita ba-
karrik etsipena, gerla eta ezkorra. Eta 
harek landu du bizitzaren alde argi hori. 
Ene ustez, Iratzeder Ipar Euskal Herriko 
poeta handienetarik da.

Baita Manex Erdozeintzi Etxart ere, 
bereziki maisua da. Haren poesian ba-
dira kezka sozialak. Beti gazteria zuen 
gogoan, bizitza aldatzen joaten zela, 
1970-80-90 hamarkada horietan. Eta 
harek ere, ukatu gabe zailtasunak eta bi-
zitzaren nekeziak, esperantza ezartzen 
du gazteriaren baitan, herriak etorkizun 
zoriontsua izan dezakeela amestuz.

Beste bat ezagutzekoa: Eñaut Etxa-
mendi. Bere kantuen bidez ezaguna. 
Kantuek iduri dute biziki sinpleak, baina 
sinpletasun hori biziki landua eta zain-
dua da. Engaiamendu soziopolitikoa 
ezagun da, baita sentimendu barnera-
koiak ere. Maitasuna. Harek ere espe-
rantza gazteriarengan, eta amultsutasun 
handia jendearendako. Biziki hunkiga-
rria da haren obra.

Horiek nagusiak erran nezake. Bada 
ere Jean Louis Davant. Zazpi olerki bil-
duma idatzi ditu, denetarik: naturari bu-
ruz, Euskal Herriko figura historiko na-
gusi batzuen inguruan, bizitzari buruzko 
kezka handiak aipatuta.

Eta Daniel Landart?
Baita ere. Hogei urtetan idatzi zituen 
olerkiak, Anje Duhalde eta Mixel Du-
cauk musikatu zituztenak, Akelarre eta 
Errobi taldeen bidez ezagutzen ditugu. 

bankan bizi den literatura irakasle, ikerlari eta idazlea da. Irailaren hondarrean 
Itsasun egin zen Irailekoak poesia jaialdiaren baitan Ipar Euskal Herriko Poesiaz 
eman zuen hitzaldia. besteak beste, bertan errandakoak hona ekarri nahian hasi 
gara harekin solasean.

Literaturaz gozatzen ikasi 
egiten da, eta ikas prozesu hori 
landu behar da gelan
Katixa Dolhare-zaldunbide

  MADDi SARASuA lASkARAi    SABiNA hOuRcADE / ARGiA cc-BY-ND

Oihu handiak gazteriak egiten ditue-
nak lantegietako baldintzei buruz, eta 
klase sozialei buruz. 

Bere garaikoa baita ere, Manex Pa-
gola, bere olerkiak kantatu dituenak, 
harek ere euskaltasuna, herria eta gaz-
teria gogoan idatzi duena.

Hitzaldian Mari Jeanne Minaberri ere 
aipatu duzu olerkari gisa.
Mari Jeanne Minaberri ezagutua da bere 
poesia didaktiko eta narratiboari esker, 
haurrei zuzendua delako. Xoriak kanta-
ri, ezaguna dena Oskorriren diskoaren 
bidez. Baina baditu beste olerki batzuk 
ere. Badira bera bezala beste perla ba-
tzuk, Henriette Aireren Egiaren egarriz, 
amatasunaz eta aitatasunaz gogoetatzen 
zuena 1989an. Oldartzen zen garai har-
tako gizartearen konbentzio sozialen eta 
jendartearen begiradaren kontra. Biziki 
hunkigarria eta biziki gaurkoa ere bai. 

Beste perla bat Maddi Pelot da, eza-
guna dena zientzia fikziozko ipuinenga-
tik, baina olerkiak ere idatzi ditu. Egia 
erran, pixka bat hermetikoak edo zailak 
ulertzeko, sinbolistak, baina zergatik 
ez euskaraz ere poesiaren mugak ara-
katu? Bere baitako kezkak ere nabari 
dira, heriotzaren beldurra eta guztiok 
ditugun izuak edo alde ilunak aipatzen 
ditu poemetan. Aurelia Arkotxaren Atari 
ahantziak, horiek poesia eruditoak dira, 
erreferentziaz beteak, mitologia greko 
latinoari edo Bibliari edo lehengo testu 
zahar batzuei. 

Jon Mirande...
Nahiz eta pertsona polemikoa den, bere 
idazteko manera zirraragarria da. Di-
tuen gaiak okaztagarriak dira, menturaz 
egun zentsuratua litzateke, ohartzekoa 
da 1970-80etako hamarkadetan horre-
lakoak publikatzen ahal zirela. Gorrotoa 
eta herra mundu guziarekiko, nik ikus-
ten dut pertsona patetikoa, gaizki izate 
handi bat, bere buruarekiko gorrotoa.

Gero badira olerkari isilak ere, ez 
direnak hainbeste aitzinean ezartzen. 
Agustin Zamora eta bere bildumak. Oler-
ki laburrak dira, une iragankor bat be-
tierekotu nahiko luke. Jakes Ahamenda-
buru, bere lehen liburuak Isilka misilka 
izena du. Harek esploratzen du bere in-
timitate pertsonala. Isila ere, edo aspal-
dian publikatu ez duen bat, Jon Casena-
ve, maitasun olerkiak publikatu zituen 
Zutaz amoroski eta Ordu alferren segida.

Bitxikerietan, Txomin Peillenen oler-
kiak aipatzen ahal dira, biziki intelek-
tualistak. Gogoan ditugu poema orien-

talistak. Abdel Kaderren goraipamen 
epikoa egiten dutenak. Erik Disarry ere 
aipatzekoa da, poesia kontzeptuala egi-
ten duena, lotua arte garaikideari. Emai-
tza baino prozesua da interesgarria, arte 
garaikidean bezala.

Ipar Euskal Herriko poesia gaur egun 
hilzorian dela erraten ahal genuke? 
Zahartua dela?
Xalbador izan zen gure modernitatea 
abiarazi zuena Ipar Euskal Herriko oler-

kigintzan. Alde batetik, erraten ahal 
dugu baietz, hilzorian dela, irakurle hain 
segur arrunt guti delako, olerkari arrunt 
guti. Eta 50 urtez petiko olerkaririk ez 
baita; zeu salbu, Maddi, aurten frogatzen 
duzu aurkakoa.

Beharbada badira beste poesia mota 
batzuk bertsogintza, kantagintza edo 
raparen bidez gizarteratuak izanen di-
renak, eta horretan poesiak atzematen 
du bide berri bat. Alde horretatik ez da 
erraten ahal arrunt desagertua dela. 

Adibidez, iduritzen zait Odei Barrosoren 
testuak arrunt poetikoak direla; erran 
nahi dut, zainduak, landuak, soinu eta 
erritmo jokoak, ahots liriko berezi bat 
ezagun da, arrangura sakonekin, bilake-
ta batean dabilena. Ene ustez poesiaren 
oinarria hori da.

Maiatz eta Hatsa-ren poesiak ere 
aipatu behar genituzke, Ipar Euskal 
Herriko olerkigintzan ekarpen 
garrantzitsua egiten dutenak.
Hatsa-ren poesiak urte guztiz argita-
ratzen du liburu bat, olerkari ugariren 
poema inedito zenbaitzuk bilduz. Maiatz 
aldizkariaren laurogei bat zenbaki ba-
dira kasik eta horietan ere badira altxo-
rrak. Baina liburu horiek ez dira interne-
ten atzematen, Ipar Euskal Herrian ere 

ez da liburutegirik ale guztiak dituenik. 
Nola agerian ezarri Ipar Euskal Herri-
ko poesia hori? Nire ustez gizarteratu 
beharko litzateke, poesia errezitaldiak 
eginez, beharko lirateke lan akademiko 
gehiago testu horiei buruz, master lanak, 
tesiak, mintzaldiak...

Transmisioa bai etxeetan eta bai 
eskoletan ahul dela ere aipatu duzu. 
Zuk hurbiletik landu duzun gaia da, 
literaturaren irakaskuntza.
Bigarren Hezkuntzan literatura guti 
lantzen da, lehentasuna hiztunaren for-
matzeari ematen zaio. Europako marko 
erreferentzia horren baitan hori da hel-
buru bakarra: hiztunak formatzea. Gure 
testuinguru soziolinguistikoak ere ho-
rretara eramaten ditu irakasleak lehen-
tasunez. Baina hiztunak formatzeak 
kulturarik eta literaturarik transmititu 
gabe, zer zentzu ote du? 

Konparaketa egiten bada, frantses 
klasean kultura, literatura eta hizkun-
tza dena bat da, kosmobisio bakarra. 
Hizkuntzaren lanketa linguistikoa, li-
terarioa eta kulturala, baita literatura 
unibertsala ere, dena sartzen da frantses 
klasean. Izigarri nabari zaigu kontrastea 
euskara kurtsoekin. Behintzat mugatzen 
bagara akademikoki galdegina zaiguna-
ri, bakarrik hiztunak formatzera, gaine-
ra helburu linguistiko apalekin. Arrunt 
desorekatua da. Frantsesean behar di-
tuzte 24 obra literario oso irakurriak eta 
landuak izan kolegioan (11tik 15 urte in-
gurura). Lizeoan, literatura oraino pre-
senteago da, bai haur eta gazte literatura 

eta bai literatura klasikoa, XVI. mendetik 
XIX.era bitarteko lan mardulak progra-
man dira eta landu behar dira baitezpa-
da. Aldiz, euskaran edo beste hizkuntze-
tan pasatzen ahal dituzu kolegioko lau 
urteak Espainolean Cervantes edo Inge-
lesean Shakespeare irakurri gabe, zatika 
ere ez. Irakasle batzuk sentsibilizatuak 
dira horri eta saiatzen dira literatura 
sartzen klasean. Baina bada lan irakasle  
ak formatzeko literaturara.

Zer ekarpen egiten du literaturaren 
lanketak gazte eta haurrengan? 
Zergatik landu, eta zertarako?
Literaturaren bidez dena lantzen da. Lan-
tzen da hizkuntza, hizkuntzak balio du 
pentsatzeko, gogoetatzeko, izpiritu kriti-
koa garatzeko. Sormena ere bai, irudime-
na, hizkuntzaren bidez jostatzea soinue-
kin, hitzekin, kontzeptuekin, irudiekin. 
Horrek eginen du gero hiritar argituak 
eta heldu sendoak izanen direla. Gainera, 
literaturaren bidez erdiesten da historia, 
baina alde humanotik. Historia eskolak 
gertakarietan eta datetan tematzen dira, 
gertaeren hurrenkeran. Aldiz, literatura-
ren bidez, pertsonaia baten bizipenetik 
bizi duzu gertakaria. Berdin geografiko-
ki: mundua nolakoa den, jendea nola bizi 
den jakiteko, ez du parerik literaturak. 
Ikasten ahal duzu badela hainbeste mi-
gratzaile eta abar, baina irakurtzen duzu-
larik Miñan inpaktu gehiago ukanen du, 
bihotza eta izpiritua hunkiko baititu.

Horrez gain, psikologikoki eta afek-
tiboki lagunduko du norbera loratzen, 
ikasten eta bere burua hobeki ikusten. 

Ikusten zein konplexua den gizakia eta 
norberak ere baduela horrela sentitzea, 
konplexutasun hori asumitzea eta hau-
tuak egitea gero bizitzan. Orduan, lite-
raturaren bidez iduritzen zait funtsezko 
helburuak lantzen direla, haurrak haz-
ten lagundu nahi baditugu.

Nola egin literaturaren lanketa hori 
gelan?
Egia da anitzek erranen dutela, eta arra-
zoiekin, zail dela, haurrek ez baitute 
hizkuntza mailarik. Baina gauza bera 
gertatzen da hizkuntza nagusiekin ere: 
frantsesean ere ikasle guztiak ez dira gai 
obra klasikoak irakurtzeko burutik buru. 
Garatu dira hainbat teknika didaktiko eta 
pedagogiko, audio-liburuak, kurtsoak 
prestatzeko manerak, testu hautaketa 
nola egin, pertsonalizatuz edo moldatuz. 
Estilistikoki landu, loturak eginez beste 
gaiekin, testuen artean. Ene ustez gau-
za anitz bada ikasteko frantses literatu-
raren klase didaktizaziotik; hortik ikasi 
behar genuke. Aldatzeko ikus-entzuneko 
dokumentuetatik. Bereziki azken urte 
hauetan, tematzen da berriz frantses es-

parruan, obra oso eta klasikoen irakur-
ketan klasean. Eta programekin batera 
hainbat baliabide didaktiko eta forma-
kuntza atera dira. Guk ere horretan oi-
narritu beharko genuke, nahiz eta obra 
kanonikoak ez ditugun oraino finkatuak 
gure artean. Baina haurrak atera daite-
zen hezkuntza sistematik idazle nagu-
siak eta obra nagusiak ezagutuz, eta ira-
kurri izanik, beharbada ez 24 obra, baina 
hamabi baldin bada ere bikaina litzateke. 
Irakurriak eta landuak, eta barneratuak.

Numerikoaren edo digitalaren 
garaiak zailtasunak ekartzen ditu 
horretan?
Irakurketa ariketa bat bilakatua da, on-
tsalaz ariketa testuaren azterketa izan 
beharko litzatekeelarik. Ene ustez lotu 
behar gatzazkio arazoari eta asmatu 
progresioak pixkanaka. Zenta ikusten da 
klase ttipiagoetan loriatzen direla ale-
giekin, kantuekin... eta baliatzen baga-
ra haurrek duten bizipoz eta jakin-min 
horretaz, saiatzen ahal gara urrunago 
eramatera. Saiatzen ahal gara gero nera-
bezaroan ere atxikitzen.

Kantua ere aipatu duzu. Kurtsoetan 
kantatu beharko litzateke?
Anitzetan pentsatzen dugu kantatzea 
bakarrik eskola ttipietarako dela, eta 
pena zait, kolegio, lizeo eta uniber-
tsitatean ez baita gehiago kantatzen. 
Bizkitartean kantuaren bidez trans-
mititu delarik olerkigintza anitz. Jen-
de gehienak maite du kantatzea. Eta 
pena da pentsatzea bakarrik haurrek 
kantatuko dutela. Eta antzerki egi-
teak, kantuz aritzeak, ene ustez bizi-
tasuna ematen dio eta manera bat da 
literatura gizarteratzeko.

Literaturak sorkuntzara ere 
eramaten du.
Bistan da, mila ariketa badira, berehala 
liburuan sartu aitzin ematen ahal die-
zu gaia, eta ea zer erran dezaketen. Ea 
idazle horrek gero zer erran duen. Mo-
tibatzen ahal dira idazketaren bidez; 
segur da, maite dute hori. Poesia aur-
kezten baduzu joko gisa, soinuekin eta 
errimekin, hastapenean uzkur izanen 
dira, baina gero sartuko dira, lotuko. 
Esperientzia onak izan ditut beti. Hi-
tzekin jostatzea maite dute azkenean. 
Idazketaren bidez sormena lantzeko 
bikaina da.

Ohartu naiz literaturari usatuak ez 
diren ikasle batzuek ez dutela ikusten 
istorioa beren buruan, eleberri bat ira-
kurtzen dutelarik ez dute ikusten ger-
taeren filma. Haien buruan beltz-bel-
tza da, ez dute irudimenik. Irudimena 
lantzen da. Literaturak galdegiten du 
ezagutzea ez bakarrik hizkuntza, baita 
kode erretoriko eta estilistiko batzuk 
ere, erreferentzia batzuk izatea, loturak 
egiteko. Ez da berez horrela jite bat, li-
teratura gozatzen ikasten da, eta ikas 
prozesu hori landu behar da gelan. Ez 
badute horrelako ibilbiderik izan, ez 
dute irudirik izanen batzuek. Eta hori 
maiz ikusten dut parekatzen ahal dela 
bizitzarako ere duten anbizio eskasa-
rekin, irudimen eskasarekin. Bakarrik 
inguruan dutenaren errepikapenean 
izanen dira, beste gogoetarik gabe. 

kultuRA І 49

BABESLEA:

EgIlEA I ANA ZAMBRANO
50 І DENBORA-PASAk

Esaera zaharra
KoKA EZAZU PUZZLEAREN PIEZA BAKoITZA 

BERE ToKIAN ETA ESAERA ZAHAR BAT 
AgERTUKo ZAIZU.

Gurutzegrama

Anagramak

EzkER-EskUiN:

1. Akronimoa. | buruko larruazalean sortzen diren ezkata xehe zurien multzo. 2. Sarrera nahiz 
irteera. | Deabrua uxatzeko hitza. 3. Argazkiko herria, Nafarroa. 4. Oreka lortu. 5. gabeziak. | 
burua babesten duen hezur multzo, burezur. 6. Ale landare. | berehalaxeko. 7. Erlijioetan, gizakiaz 
gaineko izakia, ahalmen eta botere bereziz hornitua dena. | zelatan. 8. Arrainaren azaleko plaka 
txiki. | Altuena.

Goitik BEHERa:

1. Ordenagailuari hainbat agindu emateko erabiltzen den gailu. | biharamun. 2. gehiegizko 
arazoen ondorioz, erabat larritu. | Erara. 3. Ordutik hona, horrezkero. 4. Nafarroako udalerria. 
5. bi urterik behin, Korrika antolatzen duen erakundea. | Katearen kontsonanteak. 6. Pilota 
jokoan, pilotak angeluan bertan jotzen duela. | Tamaina handiko sugea. 7. Habea, harroina. 
8. Artazi, guraize. 9. Hego-ekialde. | mezkirizko auzoa (Nafarroa). 10. zaldiei geldiarazteko hitza. | 
Uholde ur. 11. Era hartan. 12. Enara. 13. Da, haiei. 14. Izan. 15. Piraten edaria.

HITZ BAKoITZAK AURREKoAK DITUEN 
HIZKI BERAK DITU, BAT IZAN EZIK, BAINA 

BESTELAKo HURRENKERAN.

BILBE

LOKIA

ERRAZA

Sudokua

6 5 9 3 4 7
7 9 1 5 6

4 2 7 5 8 9
8 2 5

2 6 7 3
7 2 9 8 4

3 7 4 9 1
5 9 2 8 3 6

1 5 7
ZAILA

3 2 5 9
1

7 5 9 8
3 9 2 5

7 2 1
8 1 5

5 6
1 2 6 7 9

5 8 7

1 2 3 4 5 6 7 8 9 10 11 12 13 14 15

1

2

3

4

5

6

7

8

Filme baten trama

Galga

Aldi batez

Mahatsondo

Ekiteko ekintza

Haurra, umea

Emakume gaztea

Bihozminak

Landa, at

Herri baten grafiko

Hodei

Linua

Buruaren atala

ERRAZA

ZAILA

832176459
961354287
754928316
317692548
495783621
286415793
573849162
148267935
629531874

659382417
738491562
142675839
914836725
826547193
375219684
283764951
597128346
461953278

ESkER-ESkuiN: 1. SIgLA, ZAHI, 2. ATEA, PUIES, 3. 
goRRAITZ, 4. oREKATU, 5. EZAK, BURUHEZUR, 6. 
ARTo, BEREHALAKo, 7. jAINKoA, TALAIAN, 8. EZKATA, 
gARAIENA. 
GOitik BEhERA:1. SAgU, AjE, 2. ITo, ERAZ, 3. 
gERoZTIK, 4. LARRAoNA, 5. AEK, KT, 6. PIK, BoA, 7. 
ZUTABEA, 8. AIZTUR, 9. HE, URETA, 10. ISo, UHAR, 11. 
HALA, 12. ELAI, 13. ZAIE, 14. UKAN, 15. RoNA.

ANAGRAMAk
BILBE
NIBEL
BEHIN
AIHEN
EKINA
SEINA
NESKA
PENAK
KANPo
PLANo
LAINo
LIHoA
LoKIA

AtSOtZitZA
goSEAK EZ DU INoR 

HILTZEN, EZIN jANAK BAI.

EBAZPENAk

Euskaraz kontatu zuten Ibrahima 
Baldek eta Amets Arzallusek Miñan 
2019an. Bost urte geroago iritsi da 

taula gainera Artedramaren eskutik, eus-
karaz ere bai –aurretik ingelesez pres-
tatzen hasi ziren zenbait artista–. Arria-
gako antzoki mukuruaren aurrean egin 
dute estreinaldi ofiziala, ostiral iluntzean.

Lipus hasi zaigu kontatzen, Arzallu-
sen paperetik, nola egin zuen harrema-
na Balderekin. Irakurri genuen arren, 
hezur-haragizko jendearen benetako 
istorioa dela gogorarazi digu Diabyk. 
Bera da narratzaile eta protagonista, 
Balde gorpuzten duena. Laugarren hor-
ma hori urratzen duen lehen pertsona 
darabil ahoan, inozentziaz, eleberriaren 
hasiera hitzez hitz errepikatzen dituela. 
Umetako garaiak kontatzen ditu: aita-
ren lana eta hura gaixotu, eta hil zene-
koa; 13 urte baino ez zituenean, etxea 
atzean utzi eta lan bila alde egin zue-
nekoa. Tarteka guri mintzo zaigu, eta 
aspaldi irakurritako eleberria gero eta 

argiago gogoratzen dudalako sentsazioa 
daukat. Lan ederra hartu du zumaia-
rrak liburuaren lerroetako asko (baina 
asko-asko) buruz ikasita. Tarteka esze-
na txikiak asmatu dituzte, betiere jato-
rrizkoari leial. Bitartean Lipus, Irazusta 
eta Kaye ageri dira. Haiek dira Balderen 
mundua osatzen duten familia, lagunak, 
kaleko jendea, nagusiak. Eta batzuetan, 
egoerak uzten duenean, umoreari le-
kutxo bat egin diote, irri ere egin ahal 
izatea eskertu dugu.

Hilabeteek, urteek aurrera egin dute 
azkar. Ama gaixotu da eta etxera itzuli. 
Osatu da ama, eta ihes egin du miñanek. 
Orduan abiatuko da benetan bidaiarik 
luzeena: anaiaren arrastoaren eta arras-
torik ezaren atzetik. Nekea, oin hanpa-
tuak, naufragioa, giza trafikoa, torturak. 

Argiak piztu dira eta fikzioa eten 
da une batez. Berriz ere gogoratu digu 
Diabyk hezur-haragizko pertsona bat 
dela, eta ez dituela zauri horiek berriz 
zabaldu nahi. Bizitza ez da erraza esa-

ten: behin eta berriz min hori sentitzera 
kondenatuta daude Ibrahima eta bes-
te guztiak. Zalantza datorkit niri, hala 
ere, Miñan horren guztiaren kronika 
bat baita finean. Baldek asmo onez eta 
eskuzabaltasun handiz kontatu, eta guk 
irakurri, eta, hemendik aurrera, ikusi 
ere egin dezagun.

Amaierako txalo zaparrada luzean, 
Diaby, Lipus eta lagunak hunkituta. Tal-
de osoa aurkeztu digute, eta guk txalo 
haietako bakoitzari. Ibrahima eta Amets 
ere bertan dira. Zutik egin diegu harre-
ra. Malkoak erori dira han-hemen, baita 
Ibrahimaren aurpegian ere. Agian ez 
dator gaira, baina hau guztia Donostia-
ko Kaleko Afari Solidarioak debekatu 
dituzten aste berean izan da. Elkarta-
suna eta gizatasuna ez dira hitz soilak, 
eta Miñan, Donosti, eta ezagutzen ez 
ditugun beste milaka istorioren atzean 
hezur-haragizko bizitza bana dagoe-
la gogoratzea merezi du. Bizitza ez da 
erraza esaten. 

  iñiGO SAtRuStEGi 

Bizitza ez da esateko 
erraza

MiÑaN
NORk: Artedrama. Sambou 
Diaby, Ander lipus,  
Eihara Irazusta, mikel Kaye.
NON: bilboko Arriaga Antzokian.
NOiZ: Urriaren 25ean.

 liBuRuA

Kolore gorriko kanpineko kremaile-
ra ireki eta atetxotik begira gaude 
Lucyrekin batera. Portada honekin 

hartzen du irakurlea Memet komikiak. 
Hitz gutxiko gidoiak eta koloretako ar-
katzen ilustrazioak konbinazio originala 
osatzen dute. Gaurkoan ekarri dugun li-
buruak 2021an 8-12 urte bitartekoentza-
ko komiki saria jaso zuen Bologna Ragaz-
zi Award lehiaketan. 

Lucy eta Roman kanpinean ezagutu 
dira. Lehenengoa egun gutxitarako iritsi 
da bertara eta bigarrenak primeran eza-
gutzen du ingurua. Mesfidati hasieran, 
goxoago bukaeran, haur biren arteko en-
kontru motza deskribatzen du liburuak. 
Nor bere motxilarekin abiatzen da (aban-
donua, lagunak egiteko beharra, basake-
ria, ezezagutza…) baina samurtasunak 
irabazten du. Memet nor den jakiteko, 
ordea, liburua irakurri beharko duzue. 

Kanpinak izan daitezkeen espazio 
ireki eta libreak irudikatzeko prime-
ran datozen baliabideak erabiltzen ditu 
ilustratzaileak: bineta gehien-gehienak 
irekiak dira (bideo grabazioak simu-
latzen dituztenak salbu, kameraren 
enkuadraketa erakusteko) eta orrial-
de osoko irudiak ere aurkituko ditugu 
(orrialde bakarrekoak batzuk eta bi-
koitzak bestetzuk). Espazio ireki horiek 
indartzen dituzten koloreen erabilera 
bikaina ere azpimarratuko nuke: ber-
dea, urdina, horixka dira zelai, erreka 
eta eguzkiaren koloreak. Barneko es-
pazioak (karabana, kanpina, komuna, 
kotxea edo taberna) ere agertzen dira 
eta horiek urdin moreak diren tonuekin 
eginda daude.  

Udako opor garaian kokatzen da is-
torioa eta Lucy kanpinera iristen de-
netik joaten den arteko denbora tartea 

kontatzen digu. Ez dakigu zehazki zen-
bat egun diren horiek, baina dirudie-
nez ez dira asko, beste kanpin batera 
joatearekin amaitzen da-eta liburua. 
Egunak argitsuak dira, eta eskaintzen 
zaizkion orri kopurua kontuan hartuta 
baita luzeak ere. Dena dela, gau-giroa 
ere agertzen da liburuan; kolore iluna-
goak izanagatik segurtasuna eta etxe-
kotasuna transmititzen dutenak.

Protagonisten kuriositateak eta jo-
lasak leku handia du liburuan eta ho-
rrek dinamikoa egiten du kontakizuna, 
koloretsua eta opor usaina duena. Aldi 
berean, paisaiak eta espazioek garran-
tzi handia dute eta detailez betetako 
ilustrazioak aurkituko ditugu harrema-
nen konplexutasuna eta interkonekxioa 
erakusten digutenak. Estilo benetan 
erakargarria osatzen da horrela, arina, 
ebokatzailea eta sakona. 

Nor da Memet?

  AiNhOA AlDAZABAl GAllAStEGui

MEMEt
NOEMiE MARSilY EtA 
iSABEllA ciEli
A FIN DE CENTOS, 2022

 MuSikA

OLBEren denboraldiari  hasiera 
emateko, opera buffa-ren titulurik 
onenetakoa eta, zalantzarik gabe, 

Donizettiren operarik onenetakoa, Don 
Pasquale, aukeratu dute. Hori bai, bertsio 
eguneratu batean. Egungo publikoa ope-
rara hurbiltzeko ezinbestekoak diruditen 
bertsio horietako bat. Eta emaitza ona izan 
da, egia esan.

Istorioa, jatorriz XIX. mendearen er-
dialdean Erroman gertatzen dena, bertsio 
honetan XXI. mendean gertatzen da, Don 
Pasqualeren jabetzako pizzeria batean. 
Hortik aurrera, pertsonaia guztiek jatorriz-
koaren dimentsio erabat desberdina dute. 
Emiliano Suarez eszena zuzendariak an-
tzezlanari modernotasun ukitu bat ematea 
erabaki du. Eta guztiz errespetagarria da, 
guztientzako gustuak daude, baina, agian, 
jatorrizko testuarekiko fideltasuna gorde 
beharreko balioa izan beharko litzateke.

Hala ere, esan dudan bezala, ez da ber-
tsio zentzugabea izan. Aitzitik, eszenaratze 
koherentea eta dotorea izan da, eta publi-
koari gustatu zaio.

Bestalde, eszenografia, pizzeria gorde-
tzen zuen pizza-kaxa handi bat, oso ondo 
girotua, sinplea eta eraginkorra da. Pizze-
riari bira eman diotenean, beste dekoratu 
batzuk agertu dira. Ondo pentsatuta.

Baina garrantzitsuena aztertu behar 
dugu: estreinaldi honetan eskainitako ka-
litate musikala. Zalantzarik gabe, bikainak 
izan dira Francesco Demuroren aktuazioa, 
Ernestoren paperean, eta María José More-
norena, Norinaren rolean.

Francesco Demuro tenore berezi gisa 
aritu da, tenore lirikoaren tesiturarekin, 
bolumen handiegirik gabea, baina tinbre 
ederra duena. Tenore delikatua dela esan-
go nuke, agudo dirdiratsuak eta fraseatze 
polita dituena.

Maria Jose Morenori dagokionez, 
gaueko benetako erregina izan da. Era 
berean, fraseatze egokia erakutsi du, 
baita tinbre zoragarria eta paperaren 
domeinua ere bai. Aktore gisa ere, bere 
interpretazioa bikaina izan da.

Bestalde, Simon Orfila baxu-barito-
noa Don Pasqualeren paperean, eta Da-
mian del Castillo baritonoa Malatestaren 
rolean, oso eraginkorrak izan dira, oso 
sinesgarriak.

Aipamen berezia merezi du Pedro 
Mari Sánchez aktoreak, paper bikoi-
tza egin baitu: notarioa eta pizzeriako 
sukaldeburua. Aktore bezala, bikaina. 
Abeslari gisa, bere zeregina bete du, bes-
terik gabe.

Bilboko Operako Abesbatza eta Eus-
kadiko Orkestra Sinfonikoa, Sesto Qua-
triniren gidaritzapean, orekatuta eta fin-
duta egon dira uneoro. 

Don Pasquale garaikidea 
pizza artean

 MONtSERRAt AuZMENDi DEl SOlAR

DoNizEttiREN 'DoN 
pasqUalE' opERa
tAlDEAk: EOS eta bilboko 
Operako Abesbatza.
BAkARlARiAk: S. Orfila, m.J. 
moreno, F. Demuro, D. Del Castillo, 
P.m. Sánchez. 
ESZENA-ZuZENDARiA: 
Emiliano Suárez. 
ESZENOGRAFiA: Alfons Flores. 
lEkuA: Euskalduna Jauregia. 
DAtA: Urriaren 19a.

Nonbait irakurri dut egunotan al-
daketa klimatikoa, funtsean, zera 
dela: beste norbaitek telefonoko 

kamerarekin grabatutako katastrofeen 
irudiak ikustea zure pantailan; eta jabe-
tzea katastrofe horiek bizi zaren lekutik 
geroz eta gertuago gertatzen ari direla; 
eta egun batean konturatzea, katastro-
fearen irudiak ikusten ez, baina zerori 
zure kamerarekin grabatzen ari zarela. 

Valentziatik datozen informazioak 
ikusita, ordea, gogoa ematen du eslo-
gan zahar hura berrartzeko –“denak ari 
dira eguraldiaz: gu ez”–, inuzentekeria 
galanta bailitzateke pentsatzea lokatze-
tatik ateratzen ari diren gorpu horiek 
guztiak Meteorologia izeneko jainko 
apetatsu batek ito dituela bere esku 
doilorrekin. Historia gaiztoagoa izaten 
da beti. Eta, kasu honetan, hainbeste 
heriotzaren kausanteak bilatzen hasiz 
gero, bizi garen sistemak klimari eragi-
ten dizkion nahasmenduez gain, inkon-
petentzia instituzionala eta esplotazio 
patronala ere berehala agertzen dira. 

Horrela esanda –inkonpetentzia 
instituzionala, esplotazio patronala–, 
hitzei lokatza falta zaie, ordea. Ulertu 
behar da zer nolako giza-materialez 
osatuta dagoen Valentziako desas-
trearen aurrean ezer gutxi egin duen 
aginte-katea. Emma Zafón kazetari eta 
idazleak deskribatu du, beharbada, mo-
durik zehatzenean: “Gertutik ezagutzen 
ditugunok badakigu PP valentziarreko 
buruzagi nagusien gaitasun falta ozea-
noa bezain handia edo ama baten mai-
tasuna bezain zabala dela. Valentziako 
Generalitateko gaur egungo Kontseilua, 
presidentea bera barne, konplexurik 
gabe dago osatuta familia oneko alfe-
rrontzi gisa besterik definitu ezin di-
tugun ordezkariz. Halakoren seme eta 
bilobak. Gorbataz eta unibertsitateko 
tituluz hornituriko jende mota bat, zei-
nak ahoa irekitzen duenean erakusten 

baitu gonbidatu perfektua dela ergelen 
afarirako. Vázquez Montalbánek haiei 
buruz esango luke, horretarako iraba-
zi zutela gerra, inoiz gehiago pentsatu 
behar ez izateko”. 

Betidanik agindu izan duen kasta 
hori ez da iritsi dagoen lekuraino zer-
bitzari publiko izateko. Beraien zera, 
disimulatu ere ez dute egiten, beste 
zerbait da: lagunen negozioak, haiei 
zor dizkieten faboreak, haiengandik ja-
sotzen dituzten eskupekoak eta komi-
sioak. Diruaz gain, pasio identitarioren 
bat –“hau ez da Katalunia!”–, eta gehie-
netan, eskailera batzuk gorago iritsita, 
Madrilgo negozioetatik ere etekina ate-
ratzeko esperantza. 

Orain, beren burua estu ikusi dute-
nean, lokatz informatibo eske dabil-
tza, gaitasun falta erabateko hori estali 
beharrez. Esperoko dute garbiketa la-
nak bukatzean, bizirik gabeko azken 
gorputza uholde zikinen lohietatik ate-
ratzean, jendea hain nahastuta egongo 
dela, ezen ahaztuta izango baitute no-

lako fanfarroikeriaz agertu zen Carlos 
Mazón duela urtebete, Larrialdietarako 
Unitate Valentziarra desegin zuela ira-
gartzen. Jendeak ahaztuko duela ura le-
poan gora zetorren arte itxaron zutela 
alarma-deiak egiteko. Jendeak ahaztu-
ko duela nola baimendu zuten, dilubio 
unibertsalaren erdian, lantokiak irekita 
mantentzea. 

Jendeak, segur aski, Valentziako Ge-
neralitateko presidentearen dimisioa 
eskatuko du. Eta Mazónek, segur aski, 
ez du dimitituko. Madrilgo erkidegoan 
agintzen duen bere alderdikidea egu-
nero bere bulegoan esertzen bada, pan-
demia garaian erresidentzietan hildako 
7.000 lagunen ardura politikoa bizka-
rrean eduki arren, zer utzi behar du be-
rak postua, Valentzian ehunka batzuk 
“bakarrik” hil badira. 

Gorpuak mahai gainean daude eta 
xakean jokatzeko erabiliko dituzte po-
litikariek. Telefonoko pantailan ikusiko 
dugu, fenomeno meteorologikoren bat 
balitz bezala. 

Lokatza
  GORkA BEREZiARtuA MitXElENA

